
ᐱᒋᐊᓐᖓᕐᓂᖓᓂ ᓇᓗᓇᐃᖅᑐᐃᔾᔪᑎ 
 

ᑲᑎᒪᔨᕋᓛᑦ ᓇᐅᑦᓯᖅᑐᖅᑎᐅᔪᑦ ᒐᕙᒪᒃᑯᑦ ᐊᐅᓚᓂᖏᓐᓂᑦ ᑮᓇᐅᔭᖅᑐᕈᑎᖏᓐᓂᓪᓗ ᑕᓚᕖᓴᒃᑰᖅᑐᑎᒃ 

ᓈᓚᓐᓂᖃᖅᑎᑦᑎᔪᒻᒪᑕ ᐄᐳᕈ 19-20, 2024-ᒥ, ᐱᔾᔪᑎᖃᖅᑐᑎᒃ 2022-2023ᒥ 

ᐊᕐᕌᒍᑕᒫᖅᓯᐅᑎᖏᓐᓂᑦ ᐅᓂᒃᑳᓕᐊᒥᓂᖏᓐᓂᑦ ᑐᑭᓯᐅᒪᔾᔪᑎᓕᕆᓂᕐᒧᑦ  ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇᐅᑉ ᓄᓇᕗᒻᒥ. 
 

ᑖᒃᑯᐊ ᑲᑎᒪᔨᕋᓛᑦ ᓈᓚᓐᓂᖃᖅᑎᑦᑎᓂᖓ ᐊᑐᖅᑕᐅᓚᐅᖅᑐᖅ ᑲᑎᒪᕐᔪᐊᖅᕕᖓᓂ ᒪᓕᒐᓕᐅᖅᕕᐅᑉ 

ᐊᒻᒪᓗ ᑕᓚᕖᓴᒃᑯᑦ ᑕᑯᒃᓴᐅᑦᑕᐅᑎᒋᓪᓗᓂ ᓄᓇᕗᓕᒫᒥ. ᑖᓐᓇ ᓈᓚᓐᓂᖃᖅᑎᑦᑎᓂᖅ ᒪᑐᐃᖓᓚᐅᖅᑐᖅ 

ᑭᒃᑯᓕᒫᓄᑦ ᐱᕙᓪᓕᐊᔪᓕᕆᔨᓄᓪᓗ ᑕᑯᓐᓈᖅᑕᐅᔪᓐᓇᖅᑐᑎᒃ ᒪᓕᒐᓕᐅᖅᕕᐅᑉ ᐳᓛᖅᕕᖓᓂᑦ, ᐊᒻᒪᓗ 

ᑕᑯᒃᓴᐅᑦᑕᐅᑎᒋᒋᓪᓗᓂ ᒪᓕᒐᓕᐅᖅᕕᐅᑉ ᖃᕋᓴᐅᔭᒃᑯᑦ ᐃᑭᐊᖅᑭᕕᖓᓂ. ᑲᑎᒪᔨᕋᓛᑦ 

ᓈᓚᓐᓂᖃᖅᑎᑦᑎᓂᖓᓂ ᐅᖃᐅᓯᒥᓃᑦ ᓇᕿᑦᑕᖅᓯᒪᔪᑦ ᐱᔭᐅᔪᓐᓇᖅᑐᑦ ᒪᓕᒐᓕᐅᖅᕕᐅᑉ ᖃᕋᓴᐅᔭᒃᑯᑦ 

ᐃᑭᐊᖅᑭᕕᖓᓂ.  
 

ᐅᖃᕆᐊᖅᑐᖅᓯᒪᔪᑦ ᓵᖓᓃᒋᐊᖅᑐᖅᑐᑎᒃ ᑖᒃᑯᐊ ᑲᑎᒪᔨᕋᓛᑦ ᐃᓚᖃᓚᐅᖅᑐᑦ ᑐᑭᓯᐅᒪᔾᔪᑎᓕᕆᓂᕐᒧᑦ  

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᒥᑦ ᐊᒻᒪᓗ ᐊᒥᓱᑲᓪᓚᓐᓂᑦ ᓄᓇᕗᑦ ᒐᕙᒪᖓᑕ ᐊᖏᔪᖅᑳᒡᒍᑎᖏᓐᓂᑦ 

ᑭᒡᒐᖅᑐᐃᔪᓂᑦ ᐱᓕᕆᕕᖓᑕ ᓯᕗᓕᖅᑎᓂᑦ  ᒐᕙᒪᐅᖃᑎᖏᓐᓂᓪᓗ ᐱᓕᕆᐊᖃᖅᑏᑦ, ᐱᓕᕆᕕᖓᓂᑦ 

ᓄᓇᓕᓐᓂᑦ ᒐᕙᒪᒃᑯᓂᓪᓗ ᐱᔨᑦᑎᕋᖅᑎᒃᑯᑦ, ᐱᓕᕆᕕᖓᓂᑦ ᐋᓐᓂᐊᖅᑕᐃᓕᓕᕆᔨᒃᑯᑦ, ᐊᒻᒪᓗ 

ᐱᓕᕆᕕᖓᓂᑦ ᒪᓕᒐᓕᕆᔨᒃᑯᑦ. ᑖᒃᑯᐊ ᑲᑎᒪᔨᕋᓛᑦ ᖁᔭᓕᔪᑦ ᑕᐃᒃᑯᓂᖓ ᐅᖃᕆᐊᖅᑐᖅᓯᒪᔪᔪᓂᑦ. 

 

 

ᐃᓘᓐᓇᖏᓐᓂᑦ ᓇᓗᓇᐃᖅᑐᐃᓂᖅ ᐊᒻᒪᓗ ᖃᖓᒃᑰᖅᑕᕐᓂᒥᓂᖏᓐᓂᑦ ᐅᖃᐅᓯᓖᑦ 
 

ᑖᓐᓇ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓ 

ᐱᑖᖑᓚᐅᖅᓯᒪᔪᖅ ᓄᓇᑦᓯᐊᖅ ᐊᕕᑦᑕᐅᑎᓪᓗᒍ ᐄᐳᕈ 1, 1999−ᒥ. 
 

ᒫᓐᓇᓕᓴᐅᓛᑦ ᐊᒃᓱᑲᓪᓚᒃ ᐋᖅᑭᒋᐊᖅᓯᔾᔪᑎᒥᓃᑦ ᑖᒃᓱᒧᖓ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ 

ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓄᑦ ᐱᓕᕆᐊᖑᔪᕗᑦ 2017-ᒥ. ᐱᖁᔭᒃᓴᖅ 48, 

ᐱᖁᔭᐅᔪᖅ ᐋᖅᑭᒋᐊᖅᓯᔾᔪᑎᐅᔪᖅ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ 

ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓂᑦ, ᓯᕗᓪᓕᖅᐹᖓᓂᑦ ᐅᖃᓕᒫᖅᑕᐅᓂᖃᔪᕗᖅ ᔫᓂ 6, 2017−ᒥ. ᑖᓐᓇ 

ᐱᖁᔭᒃᓴᖅ ᐱᓐᖑᖅᑎᑕᐅᔪᔪᖅ ᓯᑎᐱᕆ 19, 2017−ᒥ. 
 

 

ᐃᓗᓕᖓ ᓈᓴᐅᑎᓕᒃ 61 ᐱᖁᔭᐅᔪᒥ ᐃᒪᐃᒍᓐᓇᑎᑦᑎᒻᒪᑦ, ᐃᓚᖓᒍᑦ, ᑕᐃᒫᒃ: 
 

ᑎᒃᑯᐊᖅᑕᐅᓂᖓ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ 

61. (1) ᑖᓐᓇ ᑲᒥᓴᓇ ᒪᓕᓪᓗᓂ ᐊᑐᓕᖁᔭᓕᐊᒥᓂᐅᔪᓂᒃ ᒪᓕᒐᓕᐅᖅᕕᒻᒥ, 

ᑎᒃᑯᐊᖅᓯᒋᐊᖃᖅᐳᖅ  ᑐᑭᓯᐅᒪᔾᔪᑎᓕᕆᓂᕐᒧᑦ  ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᒥᑦ 

ᐱᓕᕆᐊᖃᖃᑦᑕᓂᐊᖅᑐᒥᑦ ᐱᓕᕆᐊᖑᒋᐊᓕᓐᓂᑦ ᓇᓗᓇᐃᖅᑐᖅᑕᐅᓯᒪᔪᓂᑦ ᐅᕙᓂ ᐱᖁᔭᐅᔪᒥ 

ᐊᒻᒪᓗ ᐱᓕᕆᐊᖃᖃᑦᑕᕐᓗᓂ ᐊᓯᖏᓐᓂᑦ ᑲᒪᖃᑦᑕᕐᓗᓂ ᐊᐅᓚᓂᐅᔪᓂᑦ ᖄᖓᒍᒃᑲᓐᓂᖅ, 

ᐱᓕᕆᐊᖑᖁᔭᐅᔪᓂᑦ ᐊᓯᖏᓐᓄᑦ ᒪᓕᒐᕐᓄᑦ. 
 

 

ᑕᐃᓐᓇ ᐅᓪᓗᒥ ᑲᒥᓴᓇᐅᔪᖅ, ᒍᕋᐃᔭᒻ ᓯᑏᔪᓪ, ᐊᓪᓚᕝᕕᖓᓄᑦ ᐃᓂᓪᓚᔪᔪᖅ ᔮᓐᓄᐊᓕ 11, 2021-ᒥ. 

ᐊᑕᓂᖓᑕ ᐃᓱᓕᒃᕕᒃᓴᖃᕐᑐᖅ ᔮᓐᓄᐊᓕ 10, 2026-ᒥ. ᐃᓇᖏᓚᐅᖅᓯᒪᔭᖓ, ᐃᓅᔪᓐᓃᖅᓯᒪᓕᖅᑐᖅ 

ᐃᓚᐃᓐ ᑮᓇᓐ ᕚᓐᒃᔅ, ᐱᔨᑦᑎᕋᓚᐅᖅᓯᒪᔪᖅ ᓄᕕᐱᕆ 15, 1999−ᒥᑦ, ᔮᓐᓂᐊᕆ 10, 2021-ᒧᑦ. 
 

 

ᑕᐃᒃᑯᐊ 2016-2017 ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᑖᒃᓱᒪ ᑐᑭᓯᐅᒪᔾᔪᑎᓕᕆᓂᕐᒧᑦ  

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ  ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᔪᒻᒪᑕ ᓯᑎᐱᕆ 12, 2017−ᒥ. 

ᑕᐃᒃᑯᐊᓗ 2017-2018 ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᔪᓪᓗᑎᒃ 

ᐊᒃᑑᕝᕙ  26, 2018−ᒥ. ᑕᐃᒃᑯᐊ ᑕᓪᓕᒪᒋᔭᖓᑕ ᒪᓕᒐᓕᐅᖅᕕᐅᑉ ᑲᑎᒪᔨᕋᓛᕆᔭᖏᑦ 

ᓇᐅᑦᓯᖅᑐᖅᑎᐅᔪᑦ ᒐᕙᒪᒃᑯᑦ ᐊᐅᓚᓂᖏᓐᓂᑦ ᐊᒻᒪᓗ ᑮᓇᐅᔭᖅᑐᕈᑎᖏᓐᓂᑦ ᑕᓚᕖᓴᒃᑰᖅᑐᑎᒃ 



 2 

ᓈᓚᓐᓂᖃᖅᑎᑦᑎᔪᒻᒪᑕ ᐱᓪᓗᒋᑦ ᑕᐃᒃᑯᐊ ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᐄᐳᕈ 11, 2019−ᒥ. 

ᑖᒃᑯᐊ ᑲᑎᒪᔨᕋᓛᑦ ᓴᖅᑭᖅᓯᔪᔪᑦ ᐅᓂᒃᑳᓕᐊᒥᓂᖏᓐᓂᑦ ᐱᔾᔪᑎᖃᖅᑐᓂᑦ ᕿᒥᕐᕈᓂᕆᔪᔭᖏᓐᓂᑦ 2015-

2016 ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᑖᒃᓱᒪ ᑐᑭᓯᐅᒪᔾᔪᑎᓕᕆᓂᕐᒧᑦ  ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇᐅᑉ, ᒪᓕᒐᓕᐅᖅᕕᒃ ᐃᒃᓯᕙᓂᖃᖅᑎᓪᓗᒍ ᔫᓂ 6, 2019−ᒥ. ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ 

ᑖᒃᑯᐊ ᑲᑎᒪᔨᕋᓛᑦ ᐅᓂᒃᑳᓕᐊᒥᓂᖏᓐᓄᑦ ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᔪᒻᒪᑕ ᐊᒃᑑᕝᕙ 25, 2019−ᒥ. 

 

ᑕᐃᒃᑯᐊ 2018-2019−ᒥ ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᑖᒃᓱᒪ ᑐᑭᓯᐅᒪᔾᔪᑎᓕᕆᓂᕐᒧᑦ  

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᔪᒻᒪᑕ ᐊᒃᑑᕝᕙ  17, 2019−ᒥ. 

ᑕᐃᒃᑯᐊᓕ 2019-2020 ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᔪᔪᑦ ᐊᒃᑑᕝᕙ 

21, 2020−ᒥ. ᐱᔾᔪᑎᖃᖅᑐᑎᓪᓕ ᓄᕙᓐᓇᕐᔪᐊᕐᒥᑦ, ᑖᒃᑯᐊ ᐅᓂᒃᑳᓕᐊᒥᓃᑦ ᑕᓚᕖᓴᒃᑰᖅᑐᑎᒃ 

ᓈᓚᓐᓂᖃᖅᑎᑦᑎᔾᔪᑎᐅᓚᐅᓐᖏᑦᑐᑦ.  

 

ᑕᐃᒃᑯᐊᓕ 2020-2021 ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᑖᒃᓱᒪ ᑐᑭᓯᐅᒪᔾᔪᑎᓕᕆᓂᕐᒧᑦ  

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᔪᒻᒪᑕ ᓯᑎᐱᕆ 9, 2021. ᑕᐃᒃᑯᐊ 

2021-2022 ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᔪᔪᑦ ᒪᐃ 25, 2022−ᒥ. 

ᑖᒃᑯᐊ ᑲᑎᒪᔨᕋᓛᑦ ᑕᓚᕖᓴᒃᑰᖅᑐᑎᒃ ᓈᓚᓐᓂᖃᖅᑎᑦᑎᔪᔪᑦ ᐱᔾᔪᑎᒋᓪᓗᒋᑦ ᑖᒃᑯᐊ ᐊᕐᕌᒍᑕᒫᖅᓯᐅᑎᑦ 

ᐅᓂᒃᑳᓕᐊᒥᓂᖏᑦ ᓯᑎᐱᕆ 26-ᒥᑦ 27−ᒧᑦ, 2022−ᒥ. ᑖᒃᑯᐊ ᑲᑎᒪᔨᕋᓛᑦ ᑭᖑᓂᖓᒍᑦ ᑐᓂᓯᓗᒻᒥᔪᑦ 

ᐅᓂᒃᑳᓕᐊᒥᓂᖏᓐᓂᑦ ᒪᓕᒐᓕᐅᖅᕕᒻᒧᑦ ᓄᕕᐱᕆ 8, 2022−ᒥ. ᑖᒃᓱᒪ ᑐᑭᓯᐅᒪᔾᔪᑎᓕᕆᓂᕐᒧᑦ  

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᑭᐅᔾᔪᑎᖏᑦ ᐅᓂᒃᑳᓕᐊᒥᓂᖓᓄᑦ ᑖᒃᑯᐊ ᑲᑎᒪᔨᕋᓛᑦ 

ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᔪᒻᒪᑕ ᒫᑦᓯ 6, 2023−ᒥ. ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑖᒃᑯᐊ 

ᑲᑎᒪᔨᕋᓛᑦ ᐅᓂᒃᑳᓕᐊᒥᓂᖓᓄᑦ ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᔪᒻᒪᑕ ᒪᐃ 24, 2023−ᒥ. 

 

ᑕᐃᒃᑯᐊ 2022-2023 ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᑖᒃᓱᒪ ᑐᑭᓯᐅᒪᔾᔪᑎᓕᕆᓂᕐᒧᑦ  

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᔪᒻᒪᑕ ᒪᐃ 24, 2023−ᒥ. ᑖᒃᓱᒪ 

ᑐᑭᓯᐅᒪᔾᔪᑎᓕᕆᓂᕐᒧᑦ ᐊᒻᒪᓗ ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇᐅᑉ 2024-2027 ᐱᓕᕆᐊᒃᓴᓄᑦ 

ᐸᕐᓇᐅᑎᖓ ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᔪᒻᒪᑕ ᕕᕝᕗᐊᕆ 27, 2024−ᒥ. 

 

ᓄᓇᕗᑦ ᒐᕙᒪᖓᑕ ᐱᓕᕆᕕᖓᑦ ᓯᕗᓕᖅᑎᓂᑦ ᒐᕙᒪᐅᖃᑎᖏᓐᓂᓪᓗ ᐱᓕᕆᐊᖃᖅᕕᖓ ᖁᓚᐅᖅᑎᔪᓂᑦ 

ᑲᒪᒋᐊᖃᕐᓂᖃᕐᒪᑦ ᒐᕙᒪᒃᑯᑦ ᐊᐅᓚᑦᑎᓂᖏᓐᓂᑦ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ 

ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓂᑦ ᐊᒻᒪᓗ ᐊᑦᑐᐊᓂᖃᖅᑐᓂᑦ ᒪᓕᒐᕐᓂᑦ ᐊᑐᐊᒐᕐᓂᓪᓗ 

(ᑕᑯᔭᓐᓇᐅᑎᑦ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᔭᐅᔾᔪᑎᖏᑦ ᑲᓐᖑᓇᖅᑐᑦ ᐊᑐᐊᒐᖓ, ᑲᓐᖑᓇᖅᑐᑦ 

ᐃᓵᖅᑕᐅᑎᓪᓗᒋᑦ ᐊᑐᐊᒐᖓ, ᐊᒻᒪᓗ ᑲᓐᖑᓇᖅᑐᑦ ᑕᑯᔭᐅᑎᓪᓗᒋᑦ ᐊᒃᑐᖅᑕᐅᓂᖏᓐᓂᑦ ᖃᐅᔨᓴᕐᓂᕐᒧᑦ 

ᐊᑐᐊᒐᖅ). ᒐᕙᒪᒃᑯᑦ 2019-2020−ᒥ ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᐱᔾᔪᑎᖃᖅᑐᑦ 

ᐊᐅᓚᑕᐅᓂᖏᓐᓂᑦ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ 

ᐱᖁᔭᕐᔪᐊᖓ ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᔪᒻᒪᑕ ᒫᑦᓯ 16, 2021. ᑕᐃᒃᑯᐊᓕ 2020-2021, 2021-2022 

ᐊᒻᒪᓗ 2022-2023 ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᓱᓕ ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᓯᒪᓐᖏᑦᑐᑦ. 

ᑕᐃᒃᑯᐊ ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᒪᓕᒐᖅᑎᒍ ᓴᖅᑭᖅᑕᐅᒋᐊᖃᕐᓂᖃᓐᖏᑦᑐᑦ 

ᒪᓕᒐᓕᐅᖅᕕᒻᒧᑦ. 

ᑕᑯᔭᐅᓯᒪᔪᑦ ᐊᑐᓕᖁᔭᓕᐊᖑᓯᒪᔪᓪᓗ ᑐᕌᖅᑎᑕᐅᓪᓗᑎᒃ ᓄᓇᕗᑦ ᒐᕙᒪᖓᓄᑦ  
 

ᐱᔾᔪᑎ:  ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ s ᐱᔾᔪᑎᖃᖅᑐᑦ ᐊᐅᓚᑕᐅᓂᖓᓂᑦ ᑕᑯᔪᓐᓇᕈᑎ     

        ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᑕ 

 

ᓄᓇᕗᑦ ᒐᕙᒪᖓᑕ ᐱᓕᕆᕕᖓᑦ ᓯᕗᓕᖅᑎᓂᑦ ᒐᕙᒪᐅᖃᑎᖏᓐᓂᓪᓗ ᐱᓕᕆᐊᖃᖅᕕᖓ ᖁᓚᐅᖅᑎᔪᓂᑦ 

ᑲᒪᒋᐊᖃᕐᓂᖃᕐᒪᑦ ᒐᕙᒪᒃᑯᑦ ᐊᐅᓚᑦᑎᓂᖏᓐᓂᑦ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ 

ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓂᑦ ᐊᒻᒪᓗ ᐊᑦᑐᐊᓂᖃᖅᑐᓂᑦ ᒪᓕᒐᕐᓂᑦ ᐊᑐᐊᒐᕐᓂᓪᓗ 

(ᑕᑯᔭᓐᓇᐅᑎᑦ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᔭᐅᔾᔪᑎᖏᑦ ᑲᓐᖑᓇᖅᑐᑦ ᐊᑐᐊᒐᖓ, ᑲᓐᖑᓇᖅᑐᑦ 

ᐃᓵᖅᑕᐅᑎᓪᓗᒋᑦ ᐊᑐᐊᒐᖓ, ᐊᒻᒪᓗ ᑲᓐᖑᓇᖅᑐᑦ ᑕᑯᔭᐅᑎᓪᓗᒋᑦ ᐊᒃᑐᖅᑕᐅᓂᖏᓐᓂᑦ ᖃᐅᔨᓴᕐᓂᕐᒧᑦ 

ᐊᑐᐊᒐᖅ).  

 

ᒐᕙᒪᒃᑯᑦ 2019-2020−ᒥ ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᐱᔾᔪᑎᖃᖅᑐᑦ ᐊᐅᓚᑕᐅᓂᖏᓐᓂᑦ 

ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓ ᒪᓕᒐᓕᐅᖅᕕᒻᒧᑦ 

ᓴᖅᑭᖅᑕᐅᔪᒻᒪᑕ ᒫᑦᓯ 16, 2021. ᑕᐃᒃᑯᐊᓕ 2020-2021, 2021-2022 ᐊᒻᒪᓗ 2022-2023 

ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᓱᓕ ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᓯᒪᓐᖏᑦᑐᑦ. ᑕᐃᒃᑯᐊ 

ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᒪᓕᒐᖅᑎᒍ ᓴᖅᑭᖅᑕᐅᒋᐊᖃᕐᓂᖃᓐᖏᑦᑐᑦ ᒪᓕᒐᓕᐅᖅᕕᒻᒧᑦ. 

 

ᑖᒃᑯᐊ ᑲᑎᒪᔨᕋᓛᑦ ᓇᓗᓇᐃᖅᓯᔪᑦ ᐱᒻᒪᕆᐊᓘᓂᖓᓂᑦ ᐅᐸᓗᖅᓯᒪᓐᖏᑦᑐᓂᑦ ᒪᓕᒐᓕᐅᖅᕕᒻᒧᑦ 

ᓴᖅᑭᖅᓯᖃᑦᑕᕆᐊᖃᕐᒪᑕ ᐊᕐᕌᒍᑕᒫᖅᓯᐅᑎᓂᑦ ᐅᓂᒃᑳᓕᐊᒥᓂᖏᓐᓂᑦ ᒪᓕᒐᓕᐅᖅᕕᒻᒧᑦ . 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #1: 

 

ᑖᒃᑯᐊ ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᒃᓱᒪ ᓄᓇᕗᑦ ᒐᕙᒪᖓᑕ 2020-2021, 2021-2022 ᐊᒻᒪᓗ 2022-

2023 ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᐱᔾᔪᑎᖃᖅᑐᑦ ᐊᐅᓚᑕᐅᓂᖓᓂᑦ ᑕᑯᔪᓐᓇᕈᑎ 

ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓ ᒪᓕᒐᓕᐅᖅᕕᒻᒧᑦ 

ᓴᖅᑭᖅᑕᐅᖁᔭᐅᓪᓗᑎᒃ ᐱᔪᓐᓇᖅᑕᐅᓕᑐᐊᖅᐸᑕ. 

 

ᑖᒃᑯᐊ ᑲᑎᒪᔨᕋᓛᑦ ᓱᓕᒃᑲᓐᓂᖅ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓ ᓴᖅᑭᖅᓯᖁᔭᐅᓪᓗᓂ 

ᐋᖅᑭᒋᐊᖅᑕᐅᔾᔪᑎᖏᓐᓂᑦ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ 

ᐱᖁᔭᕐᔪᐊᖓᓂᑦ ᒪᓕᒐᖅᑎᒍᑦ ᒥᓂᔅᑕ ᑲᒪᔨᐅᔪᖅ ᑖᒃᓱᒥᖓ ᐱᖁᔭᐅᔪᒥᑦ ᒪᓕᒐᓕᐅᖅᕕᒻᒧᑦ 

ᓴᖅᑭᖅᓯᖃᑦᑕᕆᐊᖃᕐᓗᓂ, ᐃᓗᐊᓂ 6 ᑕᖅᑮᑦ ᑮᓇᐅᔭᓕᕆᔾᔪᑎᑦ ᐊᕐᕌᒍᖓᑕ ᐃᓱᓕᒃᕕᖓᓂᑦ 

ᐱᒋᐊᖅᓯᒪᔪᓂᑦ ᐊᕐᕌᒍᑕᒫᖅᓯᐅᑎᓂᑦ ᐅᓂᒃᑳᓕᐊᒥᓂᖏᓐᓂᑦ ᒪᓕᒐᓕᐅᖅᕕᒻᒧᑦ ᐅᖃᐅᓯᖃᖅᑐᓂᑦ ᖃᓄᖅ 

ᐊᐅᓚᑕᐅᒻᒪᖔᖅ ᑖᓐᓇ ᐱᖁᔭᐅᔪᖅ. 

ᐱᔾᔪᑎ:  ᐃᖅᑲᓇᐃᔭᖅᑎᑖᖅᑐᕐᓂᖅ ᐊᒻᒪᓗ ᕿᑎᖓᓂ ᐊᐅᓚᑦᑎᓕᕐᓂᖅ 
 

ᐊᒃᓱᑲᓪᓚᒃ ᕿᒥᕐᕈᔭᐅᓚᐅᖅᑐᑦ ᑕᐃᑲᓂ ᑖᒃᑯᐊ ᑲᑎᒪᔨᕋᓛᑦ ᑕᓚᕖᓴᒃᑰᖅᑐᑎᒃ ᓈᓚᓐᓂᖃᖅᑎᑦᑎᓂᖏᓐᓂ 

ᐅᓪᓗᖏᓐᓂ ᓯᑎᐱᕆ 26-27, 2022−ᒥ, ᐊᒻᒪᓗ ᐄᐳᕈ 19-20, 2024−ᒥ, ᐃᓱᒫᓗᒋᔭᐅᔪᓂᑦ 

ᐃᖅᑲᓇᐃᔭᖅᑎᑖᖅᑐᕆᐊᓕᓐᓂᑦ ᐊᒻᒪᓗ ᕿᑎᖓᓂ ᐊᐅᓚᑦᑎᓕᕐᓂᐅᔪᓂᑦ. 
 

ᑕᐃᑲᓂ 2021-2022−ᒥ ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᓐᓂ ᒪᓕᒐᓕᐅᖅᕕᒻᒧᑦ, ᑕᐃᓐᓇ  

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᓇᓗᓇᐃᖅᓯᓚᐅᕐᒪᑦ “ᐊᒥᓲᓗᐊᕐᓂᖏᓐᓂᑦ 

ᐃᖅᑲᓇᐃᔮᑦ ᐃᓐᓄᒃᑕᐅᓯᒪᓐᖏᑦᑐᑦ, ᐃᖅᑲᓇᐃᔭᖅᑎᖏᓪᓗ ᐊᓯᔾᔨᖅᑕᖃᑦᑕᓗᐊᖅᑐᑎᒃ, ᐃᖅᑲᓇᐃᔮᒧᑦ 

ᐱᓕᒻᒪᒃᓴᐃᔪᖃᓐᖏᓗᐊᖅᑐᓂ ᐊᒻᒪᓗ ᐊᐅᓚᑦᑎᔨᓄᑦ ᐃᑲᔪᖅᓯᖅᑕᐅᒐᓛᑐᐃᓐᓇᐸᑦᑐᑎᒃ ᐃᓛᓐᓂᓪᓗ 

ᐃᑲᔪᖅᓯᖅᑕᐅᕙᓐᓇᑎᒃ ᐱᓪᓗᒋᑦ ᒐᕙᒪᒃᑯᑦ ᑕᑯᔪᓐᓇᐅᑎᖏᓐᓂᑦ ᑐᑭᓯᐅᒪᔾᔪᑎᓂᑦ ᐊᒻᒪᓗ 

ᓴᐳᒻᒥᑦᑎᔾᔪᑎᐅᔪᒥᑦ ᑲᓐᖑᓇᖅᑐᓄᑦ ᑐᑭᒧᐊᑦᑎᑦᑎᔨᖏᑦ. 
 

ᑕᐃᑲᓂ 2022-2023 ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᓐᓂ ᒪᓕᒐᓕᐅᖅᕕᒻᒧᑦ, ᑐᑭᓯᐅᒪᔾᔪᑎᓕᕆᓂᕐᒧᑦ  

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᓇᓗᓇᐃᖅᓯᓯᒪᔪᖅ ᑕᒪᒃᑯᐊ “ᐃᖅᑲᓇᐃᔭᖅᑎᑭᒃᓱᕐᓃᑦ ᐃᓗᐊᓂ ᓄᓇᕗᑦ 

ᒐᕙᒪᖓ ᐱᑕᖃᕈᓐᓃᑎᑦᑎᓕᕐᒪᑕ ᑕᑯᔪᓐᓇᕈᑎᓂᑦ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᔭᐅᔾᔪᑎᖓᓂᑦ 

ᑲᓐᖑᓇᖅᑐᑦ.” 
 

ᑖᒃᑯᐊ ᑲᑎᒪᔨᕋᓛᑦ ᖃᐅᔨᒪᔪᑦ ᒐᕙᒪᒃᑯᑦ ᓱᓕ ᓵᓐᖓᑦᑎᒻᒪᑕ ᐊᒥᓱᑲᓪᓚᓐᓂᑦ ᐃᖅᑲᓇᐃᔭᖅᑎᑭᒃᓱᕐᓂᐅᔪᓂᑦ 

ᐃᓐᓄᒃᓯᒐᓱᐊᕋᓗᐊᖅᑐᑎᒃ ᐃᓄᖃᕆᐊᖃᓪᓚᕆᑦᑐᓂᑦ ᐃᖅᑲᓇᐃᔮᓂᑦ, ᐃᓚᖃᖅᑐᓂᑦ 

ᐋᓐᓂᐊᖅᑕᐃᓕᓕᕆᔨᓂᑦ. 
 

ᐋᒡᒌᓯ 12, 2022−ᒥ, ᓄᓇᕗᑦ ᒐᕙᒪᖓ ᓴᖅᑭᖅᓯᔪᒻᒪᑦ ᑳᓐᑐᕌᒥᑦ ᐱᒐᓱᐊᕋᒃᓴᐅᔪᒥᑦ ᐊᑭᑦᑐᕋᐅᑎᓂᒃᑯᑦ 

ᓈᓴᐅᑎᓕᒻᒥᑦ 2022-52: ᐱᓕᕆᒋᐊᖃᓕᕋᐃᑉᐸᑕ ᐱᓕᕆᑎᑕᐅᖃᑦᑕᕋᔭᖅᑐᓂᑦ − ᑲᓐᖑᓇᖅᑐᓂᑦ 

ᑐᑭᓯᐅᒪᔾᔪᑎᓂᓪᓗ ᐊᐅᓚᑦᑎᓂᕐᒧᑦ-ᑐᕌᖓᔪᓂᑦ ᐊᒻᒪᓗ ᖃᐅᔨᓴᖅᑎᐅᓗᑎᒃ ᐱᔨᑦᑎᕋᕐᓗᑎᒃ. ᑖᓐᓇ 

ᐱᒐᓱᐊᕋᒃᓴᖅ ᒪᑐᔪᔪᖅ ᓯᑎᐱᕆ 16, 2022−ᒥ. 
 

ᐊᕐᕌᒍᑕᒫᑦ ᑮᓇᐅᔭᕆᕙᑦᑕᖏᑦ ᐊᑐᕈᒫᕐᓂᐊᖅᑐᑦ ᐱᓕᕆᕕᖓᑕ ᓯᕗᓕᖅᑎᓂᑦ ᒐᕙᒪᐅᖃᑎᖏᓐᓂᓪᓗ 

ᐱᓕᕆᐊᖃᖅᑏᑦ ᑕᑯᔪᓐᓇᐅᑎᑦ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ ᐊᓪᓚᕝᕕᖓᑕ 

ᐊᒥᓱᕈᕆᐊᖅᑕᐅᓯᒪᓕᕐᒪᑕ 115% ᑕᒫᓐᖓᑦ $293,000−ᓂᑦ 2022-2023 ᑮᓇᐅᔭᓕᕆᔾᔪᑎᑦ ᐊᕐᕌᒍᖓᓂ, 

ᑕᒪᐅᖓ $630,000−ᓄᑦ 2024-2025 ᑮᓇᐅᔭᓕᕆᔾᔪᑎᑦ ᐊᕐᕌᒍᖓᓂ. ᐱᓕᕆᕕᖓᑕ ᓯᕗᓕᖅᑎᓂᑦ  

ᒐᕙᒪᐅᖃᑎᖏᓐᓂᓪᓗ ᐱᓕᕆᐊᖃᖅᑏᑦ 2024-2025−ᒥ ᑮᓇᐅᔭᖅᑐᕈᑎᒃᓴᖏᑦ ᒥᒃᓴᐅᓯᔭᐅᓯᒪᔪᑦ 

ᓇᓗᓇᐃᖅᓯᓯᒪᒻᒪᑕ ᖃᑦᑎᐅᓂᖏᑦᒎᖅ ᐃᖅᑲᓇᐃᔮᖁᑎᖏᑦ ᑕᐃᑲᓂ ᑕᑯᔪᓐᓇᐅᑎᑦ ᑐᑭᓯᐅᒪᔾᔪᑎᓂᑦ 

ᐊᒻᒪᓗ ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ ᐊᓪᓚᕝᕕᖓᓂ ᐊᒥᓱᕈᕆᐊᕐᓂᐊᖅᑐᒋᔭᐅᓐᓂᕐᒪᑕ 2.0 

ᐃᖅᑲᓇᐃᔮᓂᑦ, ᑕᒪᐅᖓ 5.0 ᐃᖅᑲᓇᐃᔮᓄᑦ 2024-2025−ᒥ ᑮᓇᐅᔭᓕᕆᔾᔪᑎᑦ ᐊᕐᕌᒍᖓᓂ. 
 

ᑖᒃᓱᒪ ᐱᓕᕆᕕᐅᔫᑉ ᐅᓪᓗᒥ ᐊᑐᖅᑕᖓ ᐱᓕᕆᐊᒃᓴᓄᑦ ᐸᕐᓇᐅᑎ ᓇᓗᓇᐃᖅᓯᓯᒪᒻᒪᑦ ᑕᐃᓐᓇᒎᖅ 

ᓄᓇᕗᒻᒥ ᑕᑯᔪᓐᓇᐅᑎᑦ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ ᐊᓪᓚᕝᕕᖓ 

“ᐃᓗᐃᑦᑐᓂᑦ ᐃᓕᓐᓂᐊᕈᑎᒃᓴᖃᕐᒪᑕ ᑐᕌᖓᔪᓂᑦ ᑕᑯᔪᒪᔪᓄᑦ ᑐᒃᓯᕋᐅᑎᓄᑦ ᐊᒻᒪᓗ ᑲᓐᖑᓇᖅᑐᑦ 

ᐃᓵᖅᑕᐅᓂᒥᓂᖏᓐᓂᑦ ᖃᐅᔨᓴᕐᓂᕐᒧᑦ. ᐱᓕᕆᐊᖑᓂᖓ ᐃᓕᓐᓂᐊᕈᑎᒃᓴᑦ ᑲᓐᖑᓇᖅᑐᑦ 

ᐊᒃᑐᖅᑕᐅᓂᖏᓐᓂᑦ ᖃᐅᔨᓴᕐᓂᕐᒧᑦ ᐱᒋᐊᓛᖅᑐᑦ ᕿᒥᕐᕈᔭᐅᑦᑎᐊᓚᐅᖅᑎᓪᓗᒍ ᐃᓘᓐᓇᖓ ᐅᓪᓗᒥᐅᔪᖅ 

ᑲᓐᖑᓇᖅᑐᑦ ᐊᒃᑐᖅᑕᐅᓂᖏᓐᓂᑦ ᖃᐅᔨᓴᕐᓂᐅᕙᑦᑐᑦ ᕿᒥᕐᕈᔭᐅᓚᐅᖅᑎᓪᓗᒋᑦ. ᑕᑯᔪᓐᓇᐅᑎᑦ 

ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ ᐊᓪᓚᕝᕕᖓ ᐱᒋᐊᖅᑎᑦᑎᓛᖅᑐᖅ 

ᐱᕙᓪᓕᐊᑎᑕᐅᓂᖏᓐᓂᑦ ᑲᕋᓴᐅᔭᒃᑯᑦ ᐃᒻᒥᓂᒃ ᐃᓕᓐᓂᐊᖅᑎᒍᑎᒃᓴᐃᑦ.” 
 

ᑖᒃᓱᒪ ᐱᓕᕆᕕᐅᔫᑉ ᐅᓪᓗᒥ ᐊᑐᖅᑕᖓ ᐱᓕᕆᐊᒃᓴᓄᑦ ᐸᕐᓇᐅᑎ ᓇᓗᓇᐃᖅᓯᓯᒪᒻᒥᒻᒪᑦ ᑕᐃᓐᓇᒎᖅ 

“ᓄᓇᕗᑦ ᒐᕙᒪᖓᑕ ᖃᕋᓴᐅᔭᒃᑯᑦ ᐃᓵᖅᑕᐅᑦᑕᐃᓕᑎᑦᑎᓂᕐᒧᑦ ᐃᓕᓐᓂᐊᕈᑎᖓ ᐃᓗᓕᖃᕐᒥᒻᒪᑦ 

ᑕᑯᔪᓐᓇᐅᑎᓂᑦ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᒥᑦ ᑲᓐᖑᓇᖅᑐᓄᑦ ᐃᓕᓐᓂᐊᕈᑎᐅᔪᓂᑦ. 

ᑕᑯᔪᓐᓇᐅᑎᑦ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ ᐊᓪᓚᕝᕕᖓ 

ᐱᓕᕆᖃᑎᖃᖅᓯᒪᒻᒥᔪᖅ ᐋᓐᓂᐊᖅᑕᐃᓕᓕᕆᔨᒃᑯᑦ ᐱᓕᕆᕕᖓᓂᑦ ᐱᕙᓪᓕᐊᑎᑦᑎᓪᓗᑎᒃ ᖃᕋᓴᐅᔭᒃᑯᑦ 

ᑲᓐᖑᓇᖅᑐᓕᕆᓂᕐᒥᑦ ᐃᓕᓐᓂᐊᕋᒃᓴᓂᑦ ᐋᓐᓂᐊᕕᓐᓂ ᐱᓕᕆᔨᐅᔪᓄᑦ. ᑕᑯᔪᓐᓇᐅᑎᑦ ᑐᑭᓯᐅᒪᔾᔪᑎᓂᑦ 

ᐊᒻᒪᓗ ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ ᐊᓪᓚᕝᕕᖓ ᐱᕙᓪᓕᐊᑎᑦᑎᓯᒪᒻᒥᔪᖅ ᐃᓕᓐᓂᐊᕈᑎᒃᓴᕐᓂᑦ 

ᐊᑐᖅᑕᐅᔪᓐᓇᖅᑐᓂᑦ ᓄᑖᓄᑦ ᐃᖅᑲᓇᐃᔭᖅᑎᓄᑦ ᐃᓕᓐᓂᐊᑎᑦᑎᒍᑎᐅᓗᑎᒃ ᐊᒻᒪᓗ 

ᐱᓕᕆᐊᖃᕐᓂᐊᖅᑐᑎᒃ ᐊᓯᐊᒎᖅᕕᖃᕋᑎᒃ ᐃᓕᓐᓂᐊᖅᑕᐅᔭᕆᐊᖃᓪᓚᕆᑦᑎᑕᐅᔪᓂᑦ ᑲᔪᓯᒐᔭᖅᑐᓂᒃ 

2024-2025−ᒥ.” 
 

ᑖᒃᓱᒪ ᐱᓕᕆᕕᐅᔫᑉ ᐅᓪᓗᒥ ᐊᑐᖅᑕᖓ ᐱᓕᕆᐊᒃᓴᓄᑦ ᐸᕐᓇᐅᑎ ᓇᓗᓇᐃᖅᓯᓯᒪᒻᒥᒻᒪᑦ ᒪᕐᕉᒎᒃ ᐅᓪᓗᒥ 

ᓯᕗᓪᓕᐅᑎᑕᖏᑦ ᐅᑯᐊᖑᒻᒪᑎᒃ “ᓄᑖᕈᕆᐊᖅᑕᐅᓗᑎᒃ ᐊᖅᑯᑎᐅᔪᓐᓇᖅᑐᑦ ᐊᑐᕈᒪᔪᓄᑦ ᑕᑯᔪᓐᓇᐅᑎᓂᑦ 

ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ ᐱᔨᑦᑎᕋᐅᑎᓂᑦ ᑭᒃᑯᑐᐃᓐᓇᕐᓄᑦ ᐊᒻᒪᓗ 

ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ” ᐊᒻᒪᓗ ᓴᓇᓗᑎᒃ ᐊᓯᐊᒎᖅᕕᖃᕋᑎᒃ ᐃᓕᓐᓂᐊᖅᑕᐅᔭᕆᐊᓕᓐᓂᑦ  

ᓄᓇᕗᑦ ᒐᕙᒪᖓᑕ ᐃᖅᑲᓇᐃᔭᖅᑎᖏᓐᓄᑦ ᐃᓛᒃᑯᑦ ᐃᖅᑲᓇᐃᔭᖅᑎᖏᑕ ᖁᑦᑎᓕᕇᓐᓂᓕᒫᖏᓐᓂ 

ᐃᓕᓐᓂᐊᖅᑎᑕᐅᓗᑎᒃ ᑲᒪᒋᒋᐊᓕᖏᓐᓂᑦ ᐱᓕᕆᐊᕆᒋᐊᓕᖏᓐᓂᓪᓗ ᐱᓪᓗᒋᑦ ᑕᑯᔪᓐᓇᐅᑎᓂᑦ 

ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ.” 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #2: 

 

ᑖᒃᑯᐊ ᑲᑎᒪᔨᕋᓛᑦ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑖᒃᓱᒧᖓ ᐅᓂᒃᑳᓕᐊᒥᓂᕐᒧᑦ 

ᐱᑕᖃᖁᓪᓗᒋᑦ ᓇᓗᓇᐃᖅᑐᖅᓯᒪᔪᓂᑦ ᖃᓄᐃᓕᖓᓕᕐᒪᖔᑕ ᐅᓪᓗᒥ ᐃᖅᑲᓇᐃᔮᓂᑦ ᐃᓐᓄᒃᓯᒐᓱᐊᕐᓂᖏᑦ 

ᑕᐃᖁᖓ ᑕᑯᔪᓐᓇᐅᑎᑦ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ ᐊᓪᓚᕝᕕᖓᓄᑦ 

ᐱᓕᕆᕕᖓᑕ ᓯᕗᓕᖅᑎᓂᑦ ᒐᕙᒪᐅᖃᑎᖏᓐᓂᓪᓗ ᐱᓕᕆᐊᖃᖅᑏᑦ. 

 

ᑖᒃᑯᐊ ᑲᑎᒪᔨᕋᓛᑦ ᓱᓕᒃᑲᓐᓂᖅ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑖᒃᓱᒧᖓ 

ᐅᓂᒃᑳᓕᐊᒥᓂᕐᒧᑦ ᐱᑕᖃᖁᓪᓗᒋᑦ ᓇᓗᓇᐃᖅᑐᖅᓯᒪᔪᓂᑦ ᐅᓪᓗᒥᒨᖓᔪᓂᑦ ᖃᓄᓪᓚᑦᑖᖅ ᐱᓕᕆᒻᒪᖔᑕ 

ᐱᐅᓯᒋᐊᖅᓯᓪᓗᑎᒃ ᐊᑕᐅᑦᑎᒧᑦ ᐃᑲᔪᖅᓯᖅᑕᐅᕙᓐᓂᖏᑦ ᐱᓕᕆᕕᐅᔪᑦ ᐊᓯᖏᓪᓗ ᒐᕙᒪᒃᑯᑦ ᑎᒥᖁᑎᖏᑦ 

ᐱᓪᓗᒍ ᐊᐅᓚᑕᐅᓂᖏᑦ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ 

ᐱᖁᔭᕐᔪᐊᖓ. 

 

ᑖᒃᑯᐊ ᑲᑎᒪᔨᕋᓛᑦ ᓱᓕᒃᑲᓐᓂᖅ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑖᒃᓱᒧᖓ 

ᐅᓂᒃᑳᓕᐊᒥᓂᕐᒧᑦ ᐱᑕᖃᖁᓪᓗᒋᑦ ᓇᓗᓇᐃᖅᑐᖅᓯᒪᔪᓂᑦ ᐱᓕᕆᐊᖑᓯᒪᔪᓂᑦ ᐅᓪᓗᒥᒧᑦ ᑎᒥᐅᔪᓄᑦ 

ᐱᓕᕆᑎᑕᐅᔪᓄᑦ ᑳᓐᑐᕌᒥᑦ ᐱᒐᓱᐊᕋᒃᓴᐅᔪᒥᑦ ᐊᑭᑦᑐᕋᐅᑎᓂᒃᑯᑦ ᓈᓴᐅᑎᓕᒻᒥᑦ 2022-52: 

ᐱᓕᕆᒋᐊᖃᓕᕋᐃᑉᐸᑕ ᐱᓕᕆᑎᑕᐅᖃᑦᑕᕋᔭᖅᑐᓂᑦ − ᑲᓐᖑᓇᖅᑐᓂᑦ ᑐᑭᓯᐅᒪᔾᔪᑎᓂᓪᓗ 

ᐊᐅᓚᑦᑎᓂᕐᒧᑦ-ᑐᕌᖓᔪᓂᑦ ᐊᒻᒪᓗ ᖃᐅᔨᓴᖅᑎᐅᓗᑎᒃ ᐱᔨᑦᑎᕋᕐᓗᑎᒃ. 

 

ᑖᒃᑯᐊ ᑲᑎᒪᔨᕋᓛᑦ ᓱᓕᒃᑲᓐᓂᖅ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑖᒃᓱᒧᖓ 

ᐅᓂᒃᑳᓕᐊᒥᓂᕐᒧᑦ ᐱᑕᖃᖁᓪᓗᒋᑦ ᓇᓗᓇᐃᖅᑐᖅᓯᒪᔪᓂᑦ ᐅᓪᓗᒥᒨᖓᔪᓂᑦ ᖃᓄᐃᓕᖓᓕᕐᒪᖔᑕ 

ᑕᑯᔪᓐᓇᐅᑎᓂᑦ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦᓄᑦ−ᐊᑦᑐᐊᓂᖃᖅᑐᑦ 

ᐃᓕᓐᓂᐊᑎᑦᑎᓂᖏᑦ ᐊᒻᒪᓗ ᓄᑖᕈᕆᐊᖅᑎᑦᑎᓂᕐᒧᑦ ᐱᒋᐊᖅᑎᒃᓯᒪᔭᖏᓐᓂᑦ ᐅᖃᐅᓯᐅᔪᓂᑦ ᒪᑉᐱᒐᖓᓂ 

8 ᑕᐃᑲᓂ 2024-2026 ᐱᓕᕆᐊᒃᓴᓄᑦ ᐸᕐᓇᐅᑎᖓᓂ ᑖᒃᓱᒪ ᐱᓕᕆᕕᖓᑕ ᓯᕗᓕᖅᑎᓂᑦ  

ᒐᕙᒪᐅᖃᑎᖏᓐᓂᓪᓗ ᐱᓕᕆᐊᖃᖅᑏᑦ. 

ᐱᔾᔪᑎ:  ᐃᓱᓕᓕᖅᑐᑦ ᐊᑐᐊᒐᑦ 

 

ᓄᓇᕗᑦ ᒐᕙᒪᖓᑕ ᐱᓕᕆᕕᖓᑦ ᓯᕗᓕᖅᑎᓂᑦ ᒐᕙᒪᐅᖃᑎᖏᓐᓂᓪᓗ ᐱᓕᕆᐊᖃᖅᕕᖓ ᐊᐅᓚᑦᑎᑦᑕᕐᒪᑦ 

ᑕᑯᔪᓐᓇᐅᑎᓂᑦ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ ᐊᑐᐊᒐᖓᓂᑦ. ᑖᓐᓇ 

ᐊᑐᐊᒐᖅ ᒫᓐᓇᓕᓴᐅᓛᖑᔪᒥ ᐊᓯᔾᔨᖅᑕᐅᔪᒻᒪᑦ ᐊᒃᑑᕝᕙ 2019−ᒥ ᐊᒻᒪᓗ ᐃᓱᓕᒃᕕᒃᓴᖃᖅᑐᓂ ᐊᒃᑑᕝᕙ 

2024−ᒥ. 

 

ᓄᓇᕗᑦ ᒐᕙᒪᖓᑕ ᐱᓕᕆᕕᖓᑦ ᓯᕗᓕᖅᑎᓂᑦ ᒐᕙᒪᐅᖃᑎᖏᓐᓂᓪᓗ ᐱᓕᕆᐊᖃᖅᕕᖓ 

ᐊᐅᓚᑦᑎᖃᑦᑕᕐᒪᑦ ᑲᓐᖑᓇᖅᑐᑦ ᐃᓵᖅᑕᐅᑎᓪᓗᒋᑦ ᐊᑐᐊᒐᖓᓂᑦ. ᑖᓐᓇ ᐊᑐᐊᒐᖅ ᒫᓐᓇᓕᓴᐅᓛᖑᔪᒥ 

ᐊᓯᔾᔨᖅᑕᐅᔪᒻᒪᑦ ᐊᒃᑑᕝᕙ 2019−ᒥ ᐊᒻᒪᓗ ᐃᓱᓕᒃᕕᒃᓴᖃᖅᑐᓂ ᐊᒃᑑᕝᕙ 2024−ᒥ. 

 

ᓄᓇᕗᑦ ᒐᕙᒪᖓᑕ ᐱᓕᕆᕕᖓᑦ ᓯᕗᓕᖅᑎᓂᑦ ᒐᕙᒪᐅᖃᑎᖏᓐᓂᓪᓗ ᐱᓕᕆᐊᖃᖅᕕᖓ 

ᐊᐅᓚᑦᑎᖃᑦᑕᕐᒪᑦ ᑲᓐᖑᓇᖅᑐᑦ ᐃᓵᖅᑕᐅᑎᓪᓗᒋᑦ ᐊᒃᑐᖅᑕᐅᔪᓂᑦ ᖃᐅᔨᓴᕐᓂᕐᒧᑦ ᐊᑐᐊᒐᖓᓂᑦ. ᑖᓐᓇ 

ᐊᑐᐊᒐᖅ ᒫᓐᓇᓕᓴᐅᓛᖑᔪᒥ ᐊᓯᔾᔨᖅᑕᐅᔪᒻᒪᑦ ᐊᒃᑑᕝᕙ 2019−ᒥ ᐊᒻᒪᓗ ᐃᓱᓕᒃᕕᒃᓴᖃᖅᑐᓂ ᐊᒃᑑᕝᕙ 

2024−ᒥ. 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #3: 

 

ᑖᒃᑯᐊ ᑲᑎᒪᔨᕋᓛᑦ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑖᒃᓱᒧᖓ ᐅᓂᒃᑳᓕᐊᒥᓂᕐᒧᑦ 

ᐱᑕᖃᖁᓪᓗᒋᑦ ᐃᓗᓕᖅᑐᔪᓂᑦ ᐅᓪᓗᒥᒨᖓᔪᓂᑦ ᓇᓗᓇᐃᖅᑐᖅᓯᒪᔪᓂᑦ ᖃᓄᐃᓕᖓᓕᕐᒪᖔᑕ 

ᕿᒥᕐᕈᓂᕆᔭᖏᑦ ᑕᑯᔪᓐᓇᐅᑎᓂᑦ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᒥᑦ ᑲᓐᖑᓇᖅᑐᓂᑦ 

ᐊᑐᐊᒐᖓᓂᑦ, ᑲᓐᖑᓇᖅᑐᑦ ᐃᓵᖅᑕᐅᑎᓪᓗᒋᑦ ᐊᑐᐊᒐᖓᓂᑦ, ᐊᒻᒪᓗ ᑲᓐᖑᓇᖅᑐᑦ ᐃᓵᖅᑕᐅᓂᖏᓐᓄᑦ 

ᐊᒃᑐᖅᑕᐅᔪᓂᑦ ᖃᐅᔨᓴᕐᓂᕐᒧᑦ ᐊᑐᐊᒐᖓᓂᑦ. 

ᐱᔾᔪᑎ:  ᑲᓐᖑᓇᖅᑐᑦ ᐊᒃᑐᖅᑕᐅᓂᖏᓐᓂᑦ ᖃᐅᔨᓴᕐᓃᑦ 

 

2017−ᒥ, ᒪᓕᒐᓕᐅᖅᕕᒃ ᑲᔪᓯᑎᑦᑎᔪᒻᒪᑦ ᐊᒥᓱᑲᓪᓚᓐᓂᑦ ᐋᖅᑭᒋᐊᖅᓯᔾᔪᑎᓂᑦ ᑕᑯᔪᓐᓇᐅᑎ 

ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓄᑦ, ᐱᖃᓯᐅᔾᔨᓪᓗᑎᒃ 

ᐃᓚᒋᐊᖅᓯᓂᐅᔪᓂᑦ ᑎᑎᕋᖅᓯᒪᓂᐅᔪᓂᑦ ᐱᔾᔪᑎᖃᖅᑐᓂᑦ ᑲᓐᖑᓇᖅᑐᖅ ᐊᒃᑐᖅᑕᐅᓂᖏᓐᓂᑦ 

ᖃᐅᔨᓴᕐᓂᐅᔪᓂᑦ.  
 

ᑖᓐᓇ ᐱᖁᔭᖅ ᑐᑭᖃᖅᑎᑦᑎᔪᖅ “ᑲᓐᖑᓇᖅᑐᑦ ᐊᒃᑐᖅᑕᐅᓂᖏᓐᓂᑦ ᐊᐅᔨᓴᕐᓂᕐᒥᑦ” ᑐᑭᖃᕐᓗᓂ 

“ᖃᐅᔨᓴᕐᓂᐅᔪᒥᑦ ᐱᓕᕆᐊᖑᔪᒥᑦ ᒐᕙᒪᒃᑯᑦ ᑎᒥᖁᑎᒋᔭᖓᓄᑦ ᑕᐃᒫᒃ ᑐᑭᖃᖅᑎᑕᐅᒻᒪᑦ ᐃᓗᓕᖓᓂ  

ᓈᓴᐅᑎᓕᒃ 2−ᒥ, ᑭᓯᐊᓂᓕ ᐱᖃᓯᐅᔾᔨᓇᓂ ᓄᓇᓕᐅᑉ ᒐᕙᒪᕋᓛᖓᓂᑦ, ᖃᐅᔨᒐᓱᐊᖅᑐᑎᒃ ᐅᓪᓗᒥᐅᔪᖅ 

ᐅᕝᕙᓘᓐᓃᑦ ᑐᒃᓯᕌᖑᔪᖅ ᐱᓕᕆᓂᐅᔪᖅ ᐱᔨᑦᑎᕋᐅᑎᐅᔪᕐᓘᓐᓃᑦ ᑎᑭᐅᑎᒻᒪᖔᖅ 

ᖃᓄᐃᓕᖓᒋᐊᖃᕐᓂᐅᔪᓄᑦ ᓇᓗᓇᐃᖅᑐᖅᓯᒪᔪᓄᑦ ᐊᕕᑦᑐᖅᓯᒪᓂᖓᑕ 2-ᒥ ᑕᕝᕙᓂ ᐱᖁᔭᐅᔪᒥ.” 
 

ᐃᓗᓕᖓ ᓈᓴᐅᑎᓕᒃ 42.1 ᐱᖁᔭᐅᔪᒥ ᐃᒪᐃᒍᓐᓇᑎᑦᑎᒻᒪᑦ: 
 

ᑲᓐᖑᓇᖅᑐᖅ ᐊᒃᑐᖅᑕᐅᓂᖏᓐᓂᑦ ᖃᐅᔨᓴᕐᓂᕐᒥᑦ 

42.1. (1) ᒥᓂᔅᑕᐅᔪᖅ ᐃᒪᐃᓐᓂᐊᖅᐳᖅ, ᐱᕙᓪᓕᐊᑎᑕᐅᔪᖃᖅᑎᓪᓗᒍ ᐱᓕᕆᔾᔪᑎᐅᔪᒥᑦ 

ᐱᔨᑦᑎᕋᐅᑎᐅᔪᒥᓪᓘᓐᓃᑦ ᒐᕙᒪᒃᑯᑦ ᑎᒥᐅᑎᒋᔭᖓᓄᑦ ᐅᕝᕙᓘᓐᓃᑦ ᐋᖅᑭᑎᒃᓯᒪᓂᖓ 

ᐊᓯᓂᑦᑕᐅᑎᓪᓗᒍ ᐅᑕᕙᒌᖅᑐᖅ ᐱᓕᕆᔾᔪᑎᐅᔪᖅ ᐱᔨᑦᑎᕋᐅᑎᐅᔪᕐᓘᓐᓃᑦ ᒐᕙᒪᒃᑯᑦ 

ᑎᒥᖁᑎᒋᔭᖓᓄᑦ, ᑐᓂᓯᓂᐊᖅᐳᖅ ᒥᓂᔅᑕᐅᔪᒧᑦ ᑲᒪᔨᐅᔪᒧᑦ ᑖᒃᓱᒥᖓ ᐱᖁᔭᐅᔪᒥᑦ 

(a) ᑲᓐᖑᓇᖅᑐᑦ ᐊᒃᑐᖅᑕᐅᓂᖏᓐᓂᑦ ᖃᐅᔨᓴᕐᓂᐅᔪᒥᑦ ᑭᒥᕐᕈᓂᐊᖅᑕᖏᓐᓂᑦ ᒥᓂᔅᑕᐅᑉ 

ᐅᖃᐅᓯᒃᓴᖃᖅᕕᒋᓗᒋ ᓗ; ᐅᕝᕙᓘᓐᓃᑦ 

(b) ᖃᐅᔨᔭᒥᓂᐅᔪᓂᑦ ᖃᐅᔨᓴᕆᐊᓐᖓᖅᑐᓄᑦ ᓇᓗ;ᓇᐃᖅᓯᓯᒪᔪᓂᑦ ᑲᓐᖑᓇᖅᑐᑦ 

ᐊᒃᑐᖅᑕᐅᓂᖏᓐᓄᑦ ᖃᐅᔨᓴᖅᑐᕆᐊᑐᓐᖏᒻᒪᑦ ᐱᓕᕆᔾᔪᑎᐅᔪᒥᑦ 

ᐱᔨᑦᑎᕋᐅᑎᐅᔪᒥᓪᓘᓐᓃᑦ. 
 

ᖃᐅᔨᓴᕆᐊᓐᖓᕐᓂᖅ 

(2) ᒥᓂᔅᑕᐅᔪᖅ ᖃᐅᔨᓴᕆᐊᓐᖓᓂᐊᖅᐳᖅ ᐱᒋᐊᓕᕋᑖᖅᑐᖅᓯᐅᑎᒥᑦ, ᐊᒻᒪᓗ ᑕᐃᒪᐃᒋᐊᖃᕈᓂ, 

ᑲᓐᖑᓇᖅᑐᑦ ᐊᒃᑐᖅᑕᐅᓂᖏᓐᓂᑦ ᖃᐅᔨᓴᖅᑕᐅᑎᑦᑎᔪᓐᓇᖅᑐᓂ ᒪᓕᓪᓗᓂ ᒥᓂᔅᑕᒋᕙᐅᔪᒥᑦ 

ᑲᒪᔨᐅᔪᒥᑦ ᑖᒃᓱᒥᖓ ᐱᖁᔭᐅᔪᒥᑦ. 
 

ᓄᓇᓖᑦ ᒐᕙᒪᕋᓛᖏᑦ ᐱᖃᑕᐅᓐᖏᑦᑐᑦ 

(3) ᓄᓇᓕᐅᑉ ᒐᕙᒪᕋᓛᖓ ᒐᕙᒪᒃᑯᓐᓄᑦ ᑎᒥᖁᑎᒋᔭᐅᓐᖏᒻᒪᑦ ᓇᓗᓇᐃᖅᑕᐅᓯᒪᓪᓗᓂ 

ᐃᓗᓕᒃᑲᓐᓂᖏᓐᓂ ᓈᓴᐅᑎᓕᒻᒥ (1)−ᒥᑦ. 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #4: 

 

ᑖᒃᑯᐊ ᑲᑎᒪᔨᕋᓛᑦ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑖᒃᓱᒧᖓ ᐅᓂᒃᑳᓕᐊᒥᓂᕐᒧᑦ 

ᐃᓚᖃᖁᓪᓗᒋᑦ ᐃᓗᓕᖅᑐᔪᓂᑦ ᓇᓗᓇᐃᖅᑐᐃᓯᒪᔪᓂᑦ ᐃᓛᒃᑰᖓᔪᓂᑦ ᖃᐅᔨᔭᒥᓂᐅᔪᓂᑦ ᑲᓐᖑᓇᖅᑐᑦ 

ᐊᒃᑐᖅᑕᐅᓂᖏᓐᓂᑦ ᖃᐅᔨᓴᕐᓂᒥᓂᐅᔪᓂᑦ ᐊᒻᒪᓗ ᖃᐅᔨᓴᕆᐊᓐᖓᕐᓂᒥᓂᐅᔪᓂᑦ ᐊᑖᒍᑦ ᐃᓗᓕᖓ 

ᓈᓴᐅᑎᓕᒃ 42.1 ᑕᐃᑲᓂ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ 

ᐱᖁᔭᕐᔪᐊᖓᒍᑦ ᐊᑯᓐᓂᖓᓂ ᐄᐳᕈ 1, 2022 ᐊᒻᒪᓗ ᒫᑦᓯ 31, 2024, ᐊᒻᒪᓗ ᓇᓗᓇᐃᖅᑐᐃᓂᖏᑦ 

ᐅᖃᐅᓯᖃᕐᓗᑎᒃ ᖃᓄᑎᒋ ᑕᐃᓐᓇ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ 

ᖃᐅᔨᒋᐊᖅᕕᐅᖃᑦᑕᓂᕐᒪᖔᖅ ᖃᓄᖅ ᐃᓱᒪᖃᕐᒪᖔᖅ ᑖᒃᑯᐊ ᐊᑐᐃᓐᓇᕈᖅᓴᖅᑕᐅᑎᓪᓗᒋᑦ. 

ᐱᔾᔪᑎ:  ᓴᖅᑭᖅᑕᐅᓂᐊᕐᓂᕋᐃᒐᑎᒃ ᐊᖏᖃᑎᒌᒍᑏᑦ 

 

ᐊᒃᓱᑲᓪᓚᒃ ᐅᖃᐅᓯᐅᓚᐅᖅᑐᖅ ᑖᒃᑯᐊ ᑲᑎᒪᔨᕋᓛᑦ ᑕᓚᕖᓴᒃᑰᖅᑐᑎᒃ ᓈᓚᓐᓂᖃᖅᑎᑦᑎᓂᖏᓐᓂ ᓯᑎᐱᕆ 

26-27, 2022−ᒥ, ᐊᒻᒪᓗ ᐄᐳᕈᒐ 19-20, 2024−ᒥ, ᑕᒪᒃᑯᐊ ᓴᖅᑭᖅᑕᐅᓂᐊᕐᓂᕋᐃᒐᑎᒃ 

ᐊᖏᖃᑎᒌᒍᑏᑦ. 

 

ᐅᖃᐅᓯᕆᔪᔭᖏᓐᓂ ᑖᒃᑯᓄᖓ ᑲᑎᒪᔨᕋᓛᓄᑦ ᓯᑎᐱᕆ 27, 2022−ᒥ, ᑕᐃᓐᓇ ᑐᑭᓯᐅᒪᔾᔪᑎᓕᕆᓂᕐᒧᑦ  

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᒪᐃᓕᔪᔪᖅ: 
 

“ᑭᐅᔾᔪᑎᒐ ᐃᕝᕕᑦ ᐊᐱᖅᑯᑎᖓᓄᑦ ᐅᓇᐅᕗᖅ, ᓇᒻᒥᓂᖅ ᐅᕙᖓ ᐃᓱᒪᒋᔭᖓᒍᑦ ᐃᓕᒃᓯᓐᓄᑦ 

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᒋᔭᐅᓪᓗᖓ, ᐊᒻᒪᓗ 

ᒪᓕᒐᕐᓂᐊᖅᑎᐅᓯᒪᓪᓗᖓ ᐅᖓᑖᓄᑦ ᐊᕐᕌᒍᑦ 30, ᑕᒪᒃᑯᐊ ᑐᑭᓯᐅᒪᔾᔪᑎᓕᕆᓂᕐᒧᑦ ᒪᓕᒐᐃᑦ 

ᓴᓐᖏᓂᖅᓴᐅᔪᑦ ᓴᖅᑭᖅᑕᐅᓂᐊᕐᓂᕋᐃᒐᑎᒃ ᐊᖏᖃᑎᒌᒍᑎᓂᑦ, ᐱᓗᐊᖅᑐᒥ ᒐᕙᒪᓕᕆᓪᓗᓂ, 

ᐅᐱᓐᓇᕋᓂ ᑭᒃᑯᓕᒫᑦ ᑮᓇᐅᔭᖁᑎᒋᒻᒪᒋᑦ. ᑕᐃᒪᓕ ᓄᓇᕗᑦ ᒐᕙᒪᖓ ᓴᖅᑭᖅᑕᐅᓂᐊᕐᓂᕋᐃᒐᑎᒃ 

ᐊᖏᖃᑎᒌᒍᑎᓕᐅᖅᑲᑕ, ᑐᑭᖃᖅᑐᖅ ᒐᕙᒪᒃᑯᑦ ᐱᖃᑕᐅᓂᖃᕐᒪᑕ ᐃᓚᖓᒍᑦ, ᑭᓯᐊᓂᓕ 

ᑕᐃᒪᐃᑦᑐᒥᑦ ᑲᒪᒋᐊᖃᓚᐅᖅᓯᒪᓐᖏᑦᑐᖓ, ᑕᐃᒫᖏᓛᒃ ᑭᓇᑐᐃᓐᓇᖅ ᑐᒃᓯᕋᕐᓂᖅᑲᑦ 

ᐊᖏᖃᑎᒌᒍᑎᐅᔪᒥᑦ ᑕᑯᔪᒪᓗᓂ ᐊᒻᒪᓗ ᒐᕙᒪᒃᑯᑦ ᐅᑲᖅᑐᒥᓂᐅᓗᑎᒃ ‘ᐋᒡᒐ, ᐃᓕᓐᓄᑦ 

ᑐᓂᓯᔾᔮᖏᑦᑐᒍᑦ ᓴᖅᑭᖅᑕᐅᓂᐊᕐᓂᕋᐃᒐᑎᒃ ᑎᑎᕋᖅᓯᒪᓂᖅᑕᖃᕐᒪᑦ ᐊᖏᖃᑎᒌᒍᑎᖓᓂ,’ 

ᒐᕙᒪᒃᑯᑦ ᑕᐃᒪᐃᓕᑉᐸᑕ ᒪᓕᒐᖅᑎᒍᑦ ᓵᓚᐅᔪᓐᓇᖅᑐᒋᔭᒃᑲ ᐊᒻᒪᓗ ᐊᖏᖃᑎᒌᒍᑎ 

ᓴᖅᑭᖅᑕᐅᔭᕆᐊᖃᕋᔭᖅᑐᓂ. ᓇᐃᓈᕐᓗᒍ ᐅᖃᕐᓗᒍ, ᑲᑎᒪᔩ, ᒐᕙᒪᒃᑯᑦ ᓴᖅᑭᖅᑕᐅᓂᐊᕐᓂᕋᐃᒐᑎᒃ 

ᐊᖏᖃᑎᒌᒍᑎᓂᑦ ᐊᑐᖃᑦᑕᕆᐊᖃᖅᑐᒋᓐᖏᑕᒃᑲ, ᐊᒻᒪᓗ ᑕᐃᒪᐃᑉᐸᒃᑲᓗᐊᖅᑲᑕ, 

ᒪᓕᒋᐊᖃᓪᓚᕆᒃᑲᔭᖅᑐᑦ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᒪᓕᒐᕐᓂᑦ.” 

 

ᐅᖃᐅᓯᖏᓐᓂ ᑖᒃᑯᓄᖓ ᑲᑎᒪᔨᕋᓛᓄᑦ ᐄᐳᕈ 19, 2024−ᒥ, ᐱᓕᕆᕕᖓᑕ ᒪᓕᒐᓕᕆᔨᒃᑯᑦ 

ᐅᖃᕆᐊᖅᑐᑎᒃᓯᒪᔭᖓᑦ ᐃᒪᐃᓕᓚᐅᖅᑐᖅ: 

 

“ᑭᐅᓗᒍ ᐊᐱᖅᑯᑎᕕᑦ ᐃᓚᒋᕋᑖᖅᑕᖓ ᐱᔾᔪᑎᖃᖅᑐᖅ ᐃᖅᑲᖅᑐᐃᕕᐅᑉ ᓯᓚᑖᒍᑦ 

ᐋᖅᑮᖃᑎᒌᓐᓂᐅᔪᓂᑦ, ᐃᓛᓐᓂᒃᑯᑦ ᑕᐃᒪᐃᑦᑐᑦ ᐋᖅᑮᖃᑎᒌᓐᓃᑦ ᐃᓚᖃᓲᖑᒻᒪᑕ 

ᓴᖅᑭᖅᑕᐅᓂᐊᕐᓂᕋᐃᒐᑎᒃ ᐊᖏᖃᑎᒌᒍᑎᓂᑦ. ᓴᐳᒻᒥᑦᔪᑎᐅᔾᔮᓲᖅ ᐃᓄᒻᒥᑦ ᐅᖃᐅᓯᓕᓐᓂᑦ 

ᑐᑭᓯᐅᒪᔾᔪᑎᓂᑦ ᐊᒻᒪᓗ ᐃᓛᓐᓂᒃᑯᑦ ᓴᐳᒻᒥᑦᑎᔾᔪᑎᐅᓪᓗᑎᒃ ᑮᓇᐅᔭᓕᑦᑖᖅᑐᓂᒃ 

ᐋᖅᑭᖃᑎᒌᒍᑎᐅᓯᒪᔪᓂ. ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇ ᐅᖃᖅᑲᑦᑕᖅᓯᒪᒻᒪᑦ, 

ᐊᖏᖃᑎᒋᓪᓗᑎᒍᓪᓗᓕ, ᑕᒪᓐᓇ ᖃᑦᑎᕌᕐᓂᖓ ᑮᓇᐅᔭᖅᑎᒍᑦ ᓄᓇᕗᑦ ᒐᕙᒪᖓᑕ 

ᐊᑭᓕᐅᑎᒋᔭᖓ ᑐᓴᕆᐊᖃᕋᒃᓯᐅᒃ ᐊᒻᒪᓗ ᑭᒃᑯᓕᒫᓄᑦ ᑐᓴᖅᑕᐅᔪᓐᓇᕆᐊᖃᖅᑐᓂ, ᑕᐃᒫᓪᓗ 

ᓴᖅᑭᕆᐊᖃᕋᔭᕋᑦᑎᒍ. ᑕᐃᒫᖏᓛᒃ ᐃᔨᖅᑕᐅᓯᒪᒐᔭᓐᖏᒻᒪᑕ ᑲᓐᖑᓇᖅᑑᓂᕋᖅᑕᐅᓗᑎᒃ 

ᐋᖅᑮᖃᑎᒌᒍᑎᐅᔪᓂ, ᑕᐃᒪᐃᒍᓐᓇᕋᓗᐊᕐᓗᓂ ᐃᖅᑲᖅᑐᐃᕕᒃᑯᑦ ᐊᔾᔨᐅᖏᑦᑐᒃᑯᑦ 

ᐱᓕᕆᐊᖑᖁᔭᐅᓐᓂᖅᐸᑦ.” 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #5: 

 

ᑖᒃᑯᐊ ᑲᑎᒪᔨᕋᓛᑦ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑖᒃᓱᒧᖓ ᐅᓂᒃᑳᓕᐊᒥᓂᕐᒧᑦ 

ᐃᓚᖃᖁᓪᓗᒋᑦ ᐃᓗᓕᖅᑐᔪᓂᑦ ᑎᑎᕋᖅᓯᒪᔪᓂᑦ ᓴᖅᑭᖅᑕᐅᓂᐊᕐᓂᕋᐃᒐᑎᒃ ᐊᖏᖃᑎᒌᒍᑎᐅᓯᒪᔪᓂᑦ 

ᐊᑎᓕᐅᖅᑕᐅᓯᒪᔪᓂᑦ ᓄᓇᕗᑦ ᒐᕙᒪᖓᓄᑦ ᐊᒻᒪᓗ ᐊᓯᖏᓐᓄᑦ ᑎᒥᐅᔪᓄᑦ ᐃᓄᑐᐃᓐᓇᕐᓄᓪᓗ 

ᐊᑯᓐᓂᖓᓂ ᐄᐳᕈ 1, 2022 ᐊᒻᒪᓗ ᒫᑦᓯ 31, 2024. 

 

ᑖᒃᑯᐊ ᑲᑎᒪᔨᕋᓛᑦ ᓱᓕᒃᑲᓐᓂᖅ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑖᒃᓱᒧᖓ 

ᐅᓂᒃᑲᓕᐊᒥᓂᕐᒧᑦ ᓴᖅᑭᖅᓯᖁᓪᓗᒋᑦ ᑲᑎᓪᓗᒋᑦ ᒐᕙᒪᒃᑯᑦ ᑮᓇᐅᔭᖃᑎᖏᑦ ᐊᑭᓕᐅᑕᐅᓯᒪᒻᒪᖔᑕ 

ᑲᑎᑎᖅᓯᒪᔪᑦ ᑮᓇᐅᔭᖁᑎᖏᓐᓂᑦ ᑕᐃᑲᓂ 2021-2022 ᐊᒻᒪᓗ 2022-2023−ᒥ ᑮᓇᐅᔭᓕᕆᔾᔪᑎᑦ 

ᐊᕐᕌᒍᖏᓐᓂ ᑐᕌᖅᑐᒥᓂᐅᔪᓂᑦ ᓇᓗᓇᐃᖅᑕᐅᓯᒪᔪᓄᑦ ᑎᑎᖅᑲᖅ 21(b)−ᒥ ᑕᐃᑲᓂ 2021-2022 

ᒐᕙᒪᒃᑯᑦ ᑮᓇᐅᔭᓕᕆᔾᔪᑎᒥᓂᖏᓐᓂ ᓄᓇᕗᒻᒥ. 

ᐱᔾᔪᑎ:  ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑕ ᑮᓇᐅᔾᔭᒃᓵᖏᓐᓂᑦ ᓴᖅᑭᖅᓯᖃᑦᑕᕐᓂᖅ 

 

2017−ᒥ, ᒪᓕᒐᓕᐅᖅᕕᒃ ᑲᔪᓯᑎᑦᑎᔪᒻᒪᑦ ᐊᒥᓱᑲᓪᓚᓐᓂᑦ ᐋᖅᑭᒋᐊᖅᓯᔾᔪᑎᐅᔪᓂᑦ ᑖᒃᓱᒧᖓ ᑕᑯᔪᓐᓇᐅᑎ 

ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓄᑦ , ᐱᖃᓯᐅᔾᔨᓪᓗᑎᒃ 

ᐃᓚᓕᐅᑎᓯᓂᕐᒥᑦ ᓄᑖᓂᑦ ᑎᑎᕋᖅᓯᒪᓂᐅᔪᓂᑦ ᐱᔪᓐᓇᖅᓯᑎᑦᑎᔪᓂᑦ, ᒪᓕᒐᖅᑎᒍᑦ, ᓴᖅᑭᖅᑕᐅᓂᖏᓐᓂᑦ 

ᑮᓇᐅᔾᔭᒃᓵᖏᓐᓂᑦ ᖁᑦᑎᓕᕇᑦᑐᓂᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑕ. ᑭᓯᐊᓂᓕ, ᓄᑖᑦ ᒪᓕᒐᐃᑦ 

ᐊᑐᓕᖅᑎᑎᑦᑎᔾᔪᑎᐅᒐᔭᖅᑐᑦ ᑕᒪᒃᑯᓂᖓ ᐊᓯᔾᔨᖅᓯᓂᐅᔪᓂᑦ ᓱᓕ ᑲᔪᓯᑎᑕᐅᓯᒪᓐᖏᒻᒪᑕ. 

 

ᑖᒃᑯᐊ ᑲᑎᒪᔨᕋᓛᑦ ᑕᑯᒻᒪᑕ ᐃᓗᓕᖓ ᓈᓴᐅᑎᓕᒃ 36−ᒥᑦ ᒪᓕᒐᓕᐅᖅᕕᐅᑉ ᐊᒻᒪᓗ ᐊᐅᓚᑦᑎᔩᑦ 

ᑲᑎᒪᔨᖏᑕ ᐱᖁᔭᕐᔪᐊᖓ ᐃᒪᐃᒍᓐᓇᑎᑦᑎᒻᒪᑦ: 

 

ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᐅᖃᖅᑎᐅᑉ  

36. (1) ᑖᓐᓇ ᐅᖃᖅᑎ ᑕᐃᒪᐃᓐᓂᐊᖅᐳᖅ, ᑮᓇᐅᔭᓕᕆᔾᔪᑎᑦ ᐊᕐᕌᒍᓕᒫᖏᓐᓂ, 

ᐅᓂᒃᑳᓕᐅᖅᑎᑦᑎᖃᑦᑕᕐᓗᓂ ᒪᓕᒐᓕᐅᖅᕕᒻᒧᑦ ᑐᓂᔭᐅᓗᑎᒃ   

(a) ᓇᓗᓇᐃᖅᑐᐃᓯᒪᔪᓂᑦ ᖃᓄᐃᑦᑐᑐᐃᓐᓇᕐᓂᑦ ᐊᑐᐊᒐᕐᓂᑦ ᓴᓇᔭᒥᓂᐅᔪᓂᑦ ᐊᑖᒍᑦ 

ᐃᓗᓕᒃᑲᓐᓂᖓᑕ ᓈᓴᐅᑎᓕᐅᑉ 33.1(1) ᐊᓂᒍᕋᑖᖅᑐᒥ ᑮᓇᐅᔭᓕᔾᔪᑎᑦ ᐊᕐᕌᒍᖓᓂ; ᐊᒻᒪᓗ  

(b) ᓴᖅᑭᔮᕐᓗᑎᒃ ᖃᑦᑎᓂᑦ ᐊᑭᓖᓐᓂᕐᒪᖔᖅ ᒪᓕᒐᓕᐅᖅᕕᒃ ᑮᓇᐅᔭᖅᑖᒥᓂᐅᔪᓂᑦ, 

ᐃᑲᔫᓯᐊᖅᑖᒥᓂᐅᔪᓂᑦ, ᑮᓇᐅᔭᖅᑐᕐᓂᒥᓂᐅᔪᓂᑦ ᐅᕝᕙᓘᓐᓃᑦ ᐱᕚᓪᓕᕈᑎᒥᓂᐅᔪᓂᑦ 

ᑮᓇᐅᔭᓕᕆᔾᔪᑎᑦ ᐊᕐᕌᒍᖓᓂ ᐊᓂᒍᕋᑖᖅᑐᒥ, ᐱᖃᓯᐅᑎᔭᐅᓐᖏᓪᓗᑎᒃ ᐊᑭᓕᐅᑎᒥᓂᐅᔪᑦ 

ᒪᓕᑦᑐᑎᒃ ᐊᑐᐊᒐᕐᒥᑦ ᓴᓇᔭᒥᓂᐅᔪᒥᑦ ᐊᑖᒍᑦ ᐃᓗᓕᒃᑲᓐᓂᖓᑕ ᓈᓴᐅᑎᓕᐅᑉ 33.1(2).  

 

ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᓯᕗᓕᖅᑎᐅᑉ  

(2) ᓯᕗᓕᖅᑎ ᑕᐃᒪᐃᓐᓂᐊᖅᐳᖅ, ᑮᓇᐅᔭᓕᕆᔾᔪᑎᑦ ᐊᕐᕌᒍᓕᒫᖏᓐᓂ, 

ᐅᓂᒃᑳᓕᐅᖅᑎᑦᑎᖃᑦᑕᕐᓗᓂ ᒪᓕᒐᓕᐅᖅᕕᒻᒧᑦ ᑐᓂᔭᐅᓗᑎᒃ   

(a) ᓇᓗᓇᐃᖅᑐᐃᓯᒪᔪᓂᑦ ᖃᓄᐃᑦᑐᑐᐃᓐᓇᕐᓂᑦ ᐊᑐᐊᒐᕐᓂᑦ ᓴᓇᔭᒥᓂᐅᔪᓂᑦ ᐊᑖᒍᑦ 

ᐃᓗᓕᒃᑲᓐᓂᖓᑕ ᓈᓴᐅᑎᓕᐅᑉ 33.1(2) ᐊᓂᒍᕋᑖᖅᑐᒥ ᑮᓇᐅᔭᓕᔾᔪᑎᑦ ᐊᕐᕌᒍᖓᓂ; ᐊᒻᒪᓗ   

(b) ᓴᖅᑭᔮᕐᓗᑎᒃ ᖃᑦᑎᓂᑦ ᐊᑭᓖᓐᓂᕐᒪᖔᖅ ᒪᓕᑦᑐᑎᒃ ᐊᑐᐊᒐᕐᒥᑦ ᓴᓇᔭᒥᓂᐅᔪᒥᑦ ᐊᑖᒍᑦ 

ᐃᓗᓕᒃᑲᓐᓂᖓᑕ ᓈᓴᐅᑎᓕᐅᑉ 33.1(2) ᐃᑲᔫᓯᐊᖅᑖᒥᓂᐅᔪᓂᑦ, ᑮᓇᐅᔭᖅᑐᕐᓂᒥᓂᐅᔪᓂᑦ 

ᐅᕝᕙᓘᓐᓃᑦ ᐱᕚᓪᓕᕈᑎᒥᓂᐅᔪᓂᑦ ᑮᓇᐅᔭᓕᕆᔾᔪᑎᑦ ᐊᕐᕌᒍᖓᓂ ᐊᓂᒍᕋᑖᖅᑐᒥ ᑭᒃᑯᓕᒫᓄᑦ 

ᑲᑎᒪᔨᐅᖃᑕᐅᓯᒪᔪᓄᑦ ᐊᐅᓚᑦᑎᔩᑦ ᑲᑎᒪᔨᖏᓐᓂ ᑕᐃᑲᓂ ᑮᓇᐅᔭᓕᕆᔾᔪᑎᑦ ᐊᕐᕌᒍᖓᓂ.  

 

ᑲᑎᑎᖅᑕᐅᓯᒪᔪᑦ ᐅᓂᒃᑳᓕᐊᒥᓃᑦ  

(3) ᑐᑭᓯᓇᑦᑎᐊᓂᖅᑕᐅᒥᐊᕐᒪᑕ, ᑕᐃᒃᑯᐊ ᑐᑭᓯᑎᑦᑎᒋᐊᕈᑏᑦ ᐅᓂᒃᑲᖑᔭᕆᐊᓖᑦ ᐆᒪ 

ᑎᑎᕋᖅᓯᒪᓂᐅᔫᑉ ᐃᓗᒍᑦ ᐊᑕᐅᑦᑎᒧᑦ ᐅᓂᒃᑳᓕᐊᒥᓂᕐᒧᑦ ᑲᑎᑦᑕᐅᔪᓐᓇᖅᑐᑦ. 

 

ᑖᒃᑯᐊ ᑲᑎᒪᔨᕋᓛᑦ ᐃᑲᔪᖅᓰᔪᑦ ᓴᖅᑭᔮᕐᓂᖅᓴᐅᑎᑕᐅᓂᖏᓐᓂᑦ ᑕᖅᑲᐅᖓ ᑮᓇᐅᔾᔭᒃᓵᖑᕙᑦᑐᑦ ᓄᓇᕗᑦ 

ᒐᕙᒪᖓᑕ ᐃᖅᑲᓇᐃᔭᖅᑎᖏᓐᓄᑦ ᐊᐅᓚᑦᑎᔨᐅᔪᓄᑦ ᖁᑦᑎᓂᖅᓴᐅᔪᓂᓪᓗ ᐊᐅᓚᑦᑎᔨᐅᔪᓂ 

ᐃᖅᑲᓇᐃᔮᖑᔪᓂ. 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #6: 

 

ᑖᒃᑯᐊ ᑲᑎᒪᔨᕋᓛᑦ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑖᒃᓱᒧᖓ ᐅᓂᒃᑳᓕᐊᒥᓂᕐᒧᑦ 

ᐱᑕᖃᖁᓪᓗᒋᑦ ᓇᓗᓇᐃᖅᑐᖅᓯᒪᔪᓂᑦ ᐅᓪᓗᒥᒨᖓᔪᓂᑦ ᖃᓄᐃᓕᖓᓕᕐᒪᖔᑕ ᐱᕙᓪᓕᐊᑎᑕᐅᓂᖏᑦ 

ᒪᓕᒐᒃᓴᐃᑦ ᐊᑖᒍᑦ 73(l.1) ᐊᒻᒪᓗ (l.2) ᑕᐃᑲᓂ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ 

ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓂ ᐱᓪᓗᒍ ᑕᖅᑲᐅᖓ ᓴᖅᑭᖅᓯᖃᑦᑕᕐᓂᖅ 

ᓇᓗᓇᐃᖅᑕᐅᓯᒪᔪᓂᑦ ᖁᑦᑎᓕᕇᖑᔪᓂᑦ ᑮᓇᐅᔭᒃᓵᖑᔪᓐᓇᖅᑐᓂᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ. 

ᐱᔾᔪᑎ:  ᑐᑭᓯᐅᒪᔾᔪᑎᓂᑦ−ᑲᑐᔾᔨᓂᕐᒧᑦ ᐊᖏᖃᑎᒌᒍᑏᑦ 

 

ᐊᒥᓱᑲᓪᓚᐃᑦ ᓄᓇᕗᑦ ᐱᖁᔭᖏᑦ ᐱᔪᓐᓇᑎᑦᑎᒻᒪᑕ ᒐᕙᒪᐅᔪᒥᑦ ᐊᖏᖃᑎᖃᕈᓐᓇᓂᖓᓂᑦ 

ᑐᑭᓯᐅᒪᔾᔪᑎᓂᑦ−ᑲᑐᔾᓂᐊᕐᓂᕐᒧᑦ ᐊᖏᖃᑎᒋᒍᑎᓂᑦ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #7: 

 

ᑖᒃᑯᐊ ᑲᑎᒪᔨᕋᓛᑦ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑖᒃᓱᒧᖓ ᐅᓂᒃᑳᓕᐊᒥᓂᕐᒧᑦ 

ᐱᑕᖃᖁᓪᓗᒋᑦ ᓇᓗᓇᐃᖅᑐᖅᓯᒪᔪᓂᑦ ᐃᓛᒃᑯᑦ ᑐᑭᓯᐅᒪᔾᔪᑎᓂᑦ−ᑲᑐᔾᔨᓂᐊᕐᓂᕐᒧᑦ ᐊᖏᖃᑎᒌᒍᑎᖏᓐᓂᑦ 

ᐊᑎᓕᐅᖅᑕᐅᓯᒪᔪᓂᑦ ᓄᓇᕗᑦ ᒐᕙᒪᖓᓄᑦ ᐊᑖᒍᑦ ᐱᔪᓐᓇᐅᑎᖓᑕ ᓄᓇᕗᑦ ᐱᖁᔭᖓᑕ ᐊᑯᓐᓂᖓᓂ 

ᐄᐳᕈ 1, 2022 ᐊᒻᒪ ᒫᑦᓯ 31, 2024, ᐊᒻᒪᓗ ᑕᒪᒃᑯᐊ ᓇᓗᓇᐃᖅᑐᖅᓯᒪᔪᑦ ᓇᓗᓇᐃᖅᑐᐃᓯᒪᓗᑎᒃ 

ᖃᓄᑎᒋ ᑕᐃᓐᓇ ᑐᑭᓯᐅᒪᔾᔪᑎᓕᕆᓂᕐᒧᑦ  ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᖃᓄᖅ 

ᐃᓱᒪᖃᖅᕕᖃᕐᒪᖔᖅ ᖃᐅᔨᒋᐊᖅᕕᐅᖃᑦᑕᓂᕐᒪᖔᖅ ᐊᑐᐃᓐᓇᕈᖅᓴᐃᑎᓪᓗᒋᑦ. 

ᐱᔾᔪᑎ:  ᐸᓖᓯᑦ ᐱᖁᔭᕐᔪᐊᖓ 
 

ᓄᓇᕘᑉ ᓄᑖᖁᑎᖓ ᐸᓖᓯᑦ ᐱᖁᔭᕐᔪᐊᖓ ᑲᔪᓯᑎᑕᐅᔪᒻᒪᑦ ᑕᓪᓕᒪᒋᔭᖓᓄᑦ ᒪᓕᒐᓕᐅᖅᕕᒻᒧᑦ ᐊᒻᒪᓗ 

ᐱᓐᖑᖅᑎᑕᐅᔪᓪᓗᓂ ᔫᓂ 8, 2021−ᒥ. ᓱᓕ ᐊᑐᓕᖅᑎᑕᐅᓯᒪᓐᖏᑦᑐᖅ. ᑖᓐᓇ ᐱᖁᔭᐅᔪᖅ 

ᐱᔪᓐᓇᑎᑦᑎᒻᒪᑦ, ᐃᓚᖓᒍᑦ ᐃᓚᓐᓇ: 
 

ᐊᖏᖃᑎᒌᒍᑎ - ᑳᓐᑐᕌᑎᒍᑦ ᖃᐅᔨᓴᖅᑎᐅᔪᑦ ᑎᒥᐅᔪᑦ 

6. (1) ᒥᓂᔅᑕᐅᔪᖅ ᑕᐃᒪᐃᒍᓐᓇᖅᐳᖅ, ᖃᑯᑎᒃᑯᑦ, ᐱᔾᔪᑎᓪᓗᓂᐅᒃ ᓄᓇᕗᑦ ᒐᕙᒪᖓ, 

ᐊᖏᖃᑎᖃᕈᓐᓇᖅᑐᖅ ᐃᒻᒥᒃᑰᖓᔪᒥᑦ ᖃᐅᔨᓴᖅᑎᐅᔪᒥᑦ ᑎᒥᐅᔪᒥᑦ, ᐅᕝᕙᓘᓐᓃᑦ ᒐᕙᒪᒋᔭᖓᓂᑦ, 

ᐱᔪᓐᓇᐅᑎᑖᖅᑎᑦᑎᓗᓂ ᐃᒻᒥᒃᑰᖓᔪᒥᑦ ᑎᒥᐅᔪᒥᑦ ᑳᓐᑐᕌᖅᑎᒍᑦ ᖃᐅᔨᓴᖅᑎᒋᔭᐅᓂᐊᕐᓗᑎᒃ 

ᑕᕝᕙᓂ ᑎᑎᕋᖅᓯᒪᓂᕆᕙᖏᓐᓂ. 
 

ᐊᖏᖃᑎᒌᒍᑎ - ᑳᓐᑐᕌᑦᑕᐅᓯᒪᔪᑦ ᐸᓖᓯᑦ 

(2) ᒥᓂᔅᑕᐅᔪᖅ ᑕᐃᒪᐃᒍᓐᓇᖅᐳᖅ, ᖃᑯᑎᒃᑯᑦ, ᐱᔾᔪᔾᔨᓗᓂ ᓄᓇᕗᑦ ᒐᕙᒪᖓᓂᑦ, 

ᐊᖏᖃᑎᖃᕐᓗᓂ ᐸᓖᒃᓯᒃᑰᔪᓂᑦ ᑲᓇᑕᒥ, ᐅᕝᕙᓘᓐᓃᑦ ᒐᕙᒪᒋᔭᖓᓂᑦ, ᓄᓇᓕᐅᑉ 

ᒐᕙᒪᕋᓛᕆᔭᖓᓂᑦ ᐅᕝᕙᓘᓐᓃᑦ ᐊᓯᖏᓐᓂᑦ ᐱᔪᓐᓇᐅᑎᖃᖅᑐᓂᑦ, ᐱᔪᓐᓇᐅᑎᑖᖅᑎᑦᑎᓗᓄᑎᒃ 

ᐸᓖᓯᒃᑰᔪᓂᑦ ᑳᓐᑐᕌᑦᑎᒍᑦ ᐸᓖᓯᒋᔭᐅᓂᐊᕐᓗᑎᒃ ᐱ ᓗᒍ ᐅᓇ ᑎᑎᕋᖅᓯᒪᔪᑦ ᐊᕕᑦᑐᖅᓯᒪᓂᖓ. 
 

ᐅᑯᐊ ᑎᑎᕋᖅᓯᒪᓂᐅᔪᑦ ᐱᔾᔪᑎᖃᕐᒪᑕ ᖃᐅᔨᓴᕐᓂᐅᔪᓂᑦ ᐱᒻᒪᕆᐅᔪᓄᑦ ᖃᓄᐃᓐᓂᒥᓂᐅᔪᓄᑦ 

ᑲᒪᒋᔭᐅᔪᓐᓇᖅᑐᓄᑦ ᒪᓕᑦᑐᒋᑦ ᑲᓇᑕᒥ ᐸᓖᓯᒃᑯᑦ ᐱᖁᔭᕐᔪᐊᖓᒍᑦ ᑲᒪᒋᔭᓐᓇᖅᑕᖏᓐᓂᑦ. 
 

ᑕᐃᖃᓂ 2021-2022−ᒥ ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᓐᓂ ᒪᓕᒐᓕᐅᖅᕕᒻᒧᑦ, ᑖᓐᓇ 

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᓇᓗᓇᐃᖅᓯᓚᐅᕐᒪᑦ ᐊᓪᓚᒃᕕᖓᒎᖅ ᖃᓄᖅ 

ᐃᓱᒪᖃᖅᕕᖃᕐᒪᖔᖅ ᓱᓕ ᖃᐅᔨᒋᐊᖅᕕᐅᓯᒪᓐᖏᒻᒪᑦ ᒪᓕᒐᓕᕆᔨᒃᑯᑦ ᐱᓕᕆᕕᖓᓄᑦ ᐱᔾᔪᑎᖃᖅᑐᓂᑦ 

ᐊᖏᖃᑎᒌᒍᑎᐅᔪᒪᔪᓂᑦ ᑖᒃᑯᓄᖓ ᓄᓇᕗᑦ ᒐᕙᒪᖓᓄᑦ ᐊᒻᒪᓗ ᐃᒻᒥᒃᑰᖓᔪᓂᑦ ᖃᐅᔨᓴᖅᑏᑦ 

ᑎᒥᖁᑎᖏᓐᓂᑦ ᐊᒻᒪᓗ ᐊᓯᖏᓐᓂᑦ ᑎᒥᐅᔪᓂᑦ. 
 

ᑕᐃᒃᑯᐊᓕ ᓄᓇᕗᑦ ᒐᕙᒪᖓᑕ ᒪᐃ 2023−ᒥ ᑭᐅᔾᔪᑎᖏᑦ ᓄᕕᐱᕆ 2022−ᒥ ᐅᓂᒃᑳᓕᐊᒥᓂᖏᓐᓄᑦ 

ᑖᒃᑯᐊ ᑲᑎᒪᔨᕋᓛᑦ ᕿᒥᕐᕈᓂᒥᓂᖏᓐᓄᑦ 2020-2021 ᐊᒻᒪᓗ 2021-2022−ᒥ ᐊᕐᕌᒍᑕᒫᖅᓯᐅᑎᑦ 

ᐅᓂᒃᑳᓕᐊᒥᓂᖏᓐᓂᑦ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᓇᓗᓇᐃᖅᓯᓯᒪᔪᒻᒪᑕ 

ᑖᒃᑯᐊ ᒪᓕᒐᓕᕆᔨᒃᑯᑦ ᐱᓕᕆᕕᖓᑦ “ᐅᖃᖃᑎᖃᖃᑦᑕᖅᓯᒪᒻᒪᑕᒎᖅ ᑐᑭᓯᐅᒪᔾᔪᑎᓕᕆᓂᕐᒧᑦ  

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᒥᑦ ᐄᐳᕈᒥ ᓰᑏᕝᕙᒥᓗ ᐱᓪᓗᒍ ᒪᓕᒐᓕᐅᕋᓱᐊᕐᓂᖅ ᐃᓗᓕᖏᓐᓂᑦ,” 

ᑖᒃᓱᒪ ᑐᑭᓯᐅᒪᔾᔪᑎᓕᕆᓂᕐᒧᑦ ᐊᒻᒪᓗ ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇᐅᑉ ᓈᓚᓐᓂᖃᖅᑎᑦᑎᔪᓂ 

ᐅᖃᐅᓯᒥᓂᖏᑦ ᐄᐳᕈ 19, 2024, ᐃᒪᐃᓕᖓᔪᒻᒪᑕ:  
 

“ᐅᓪᓗᒥᒧᑦ, ᖃᐅᔨᒋᐊᖅᑐᖃᖅᓯᒪᓐᖏᑦᑐᖅ ᖃᓄᖅ ᐃᓱᒪᖃᖅᕕᖃᕐᒪᖔᑦᑕ ᐅᖃᐅᓯᐅᔪᔪᒥᑦ 

ᐱᓕᕆᐊᖑᓂᐊᕐᓂᕋᖅᑕᐅᔪᔪᒥᑦ ᔫᓂ 7, 2021-ᒥ. ᒫᓐᓇᓕ, ᐃᓚᓯᒍᒪᔪᖓ ᐃᒃᓯᕙᐅᑖᖅ, ᑕᐃᓐᓇ 

ᓄᑖᖅ ᐸᓖᓯᑦ ᐱᖁᔭᕐᔪᐊᖓ ᓱᓕ ᐊᑐᓕᖅᑎᑕᐅᓯᒪᓐᖏᒻᒪᑦ. ᓄᓇᕗᑦ ᓱᓕ ᒪᓕᒐᕆᓐᖏᑕᖓ. 

ᑕᐃᑲᓂ ᕿᑲᑐᐃᓐᓇᖅᑐᖅ ᐅᑕᖅᑭᓪᓗᓂ ᒐᕙᒪᒃᑯᓐᓂᑦ, ᑕᐃᒃᑯᓂᖓᖃᐃ ᒪᓕᒐᓕᕆᔨᒃᑯᑦ 

ᐱᓕᕆᕕᖓᓂᑦ, ᐱᓕᕆᐊᖃᖅᓰᓪᓗᓂ ᐱᓕᕆᐊᖑᔭᕆᐊᓕᓐᓂᑦ ᐊᑐᐃᓐᓇᕈᖅᓴᖅᑕᐅᓂᖓᓄᑦ. 

ᐅᖃᕋᐃᒐᒪ ᖃᐅᔨᒋᐊᖅᕕᐅᓯᒪᓐᖏᓐᓂᕋᖅᑐᖓ, ᐸᓯᑦᑎᓱᒋᔭᐅᔪᒪᓐᖏᑦᑐᖓ 

ᐊᑭᕋᖅᑐᖅᑐᒋᔭᐅᔪᒪᓇᖓᓗ. ᐅᖃᑐᐃᓐᓇᖅᑐᖓ ᑐᓐᖓᕕᓕᐊᖑᔭᕆᐊᓖᑦ ᑖᒃᓱᒧᖓ 

ᐱᓕᕆᐊᒃᓴᕐᒧᑦ ᐱᓕᕆᐊᖑᓯᒪᓐᖏᒻᒪᑕᓱᓕ. ᓇᓗᓐᖏᒃᑲᓗᐊᖅᑐᖓ ᑕᐃᓐᓇ 

ᐱᓕᕆᐊᖑᓂᐊᕐᓂᕋᖅᓯᒪᔪᖅ ᐱᓕᕆᐊᖑᓛᕐᒪᑦ, ᑭᓯᐊᓂᓕ ᐅᖃᖅᑎᐅᔭᕆᐊᖃᖅᑐᒋᒐᒪ ᐃᓕᒃᓯᓐᓄᑦ 

ᑲᑎᒪᔨᐅᔪᓄᑦ, ᓱᓕ ᐱᓂᐊᕐᓂᕋᖅᑕᐅᓯᒪᔪᖅ ᐱᓕᕆᐊᖑᓯᒪᓐᖏᒻᒪᑦ.” 
 

ᑖᒃᑯᐊ ᑲᑎᒪᔨᕋᓛᑦ ᖃᐅᔨᒪᒻᒪᑕ ᐱ ᒪᕆᐅᓂᖏᓐᓂᑦ ᑕᒪᒃᑯᐊ ᐊᖏᖃᑎᒌᒍᑏᑦ ᐊᑎᓕᐅᖅᑕᐅᔪᑦ ᓄᓇᕗᑦ 

ᒐᕙᒪᖓᓄᑦ ᐊᒻᒪᓗ ᐃᒻᒧᒃᑰᖅᑐᓄᑦ ᖃᐅᔨᓴᖅᑎᐅᔪᓄᑦ ᑎᒥᐅᔪᓄᑦ ᐊᓯᖏᓂᓐᓂᓪᓗ ᑎᒥᐅᕗᓂᑦ 

ᐃᓚᖃᕐᒪᑕ ᓴᖅᑭᖅᓯᖃᑦᑕᕆᐊᖃᕐᓂᐅᔪᓂᑦ ᐊᔾᔨᒐᓗᖃᖅᑐᓂᑦ ᐋᖅᑭᑦᑕᐅᓯᒪᔪᓂᑦ ᐊᓯᖏᓐᓂ ᑲᓇᑕᐅᑉ 

ᒐᕙᒪᖃᖅᕕᒋᔭᖏᓐᓂ ᐱ ᓗᒋ  ᑕᖅᑲᐅᖓ ᐅᓂᒃᑳᖃᖃᑦᑕᕆᐊᖃᕐᓃᑦ ᖃᐅᔨᔭᒥᓂᐅᔪᓂᑦ ᖃᐅᔨᓴᕐᓂᒃᑯᑦ.  

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #8: 

 

ᑖᒃᑯᐊ ᑲᑎᒪᔨᕋᓛᑦ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑖᒃᓱᒧᖓ ᐅᓂᒃᑳᓕᐊᒥᓂᕐᒧᑦ 

ᐱᑕᖃᖁᓪᓗᒋᑦ ᓇᓗᓇᐃᖅᑐᖅᓯᒪᔪᓂᑦ ᐅᓪᓗᒥᒨᖓᔪᓂᑦ ᖃᓄᐃᓕᖓᓕᕐᒪᖔᑕ ᖃᐅᔨᒋᐊᕐᓂᐅᓯᒪᔪᑦ 

ᐊᓪᓚᕝᕕᖓᓄᑦ ᑐᑭᓯᐅᒪᔾᔪᑎᓕᕆᓂᕐᒧᑦ  ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᐱᔾᔪᑎᖃᖅᑐᑦ 

ᐊᖏᖃᑎᖃᖃᑦᑕᓂᕐᓂᑦ ᑳᓐᑐᕌᑦᑕᐅᓯᒪᔪᓂᑦ ᖃᐅᔨᓴᖅᑎᐅᔪᓂᑦ ᑎᒥᐅᔪᓂᑦ ᐊᒻᒪᓗ ᑳᓐᑐᕌᑦᑎᒍᑦ 

ᐸᓖᓯᒋᔭᐅᔪᓂᑦ ᐊᑖᒍᑦ ᓄᑖᑦ ᐸᓖᓯᑦ ᐱᖁᔭᕐᔪᐊᖓᒍᑦ. 

 

ᑖᒃᑯᐊ ᑲᑎᒪᔨᕋᓛᑦ ᓱᓕᒃᑲᓐᓂᖅ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑖᒃᓱᒧᖓ 

ᐅᓂᒃᑳᓕᐊᒥᓂᕐᒧᑦ ᐱᑕᖃᖁᓪᓗᒋᑦ ᓇᓗᓇᐃᖅᑐᖅᓯᒪᔪᓂᑦ ᖃᖓ ᐊᑐᓕᖅᑎᑕᐅᓛᕐᒪᖔᖅ ᓄᑖᖑᔪᖅ 

ᐸᓖᓯᑦ ᐱᖁᔭᕐᔪᐊᖓ. 

ᐱᔾᔪᑎ:  ᐃᖅᑲᑐᖅᑕᐅᑎᑕᐅᔪᑦ ᐊᑖᒍᑦ ᐃᓗᓕᖓᑕ ᓈᓴᐅᑎᓕᐅᑉ 59 ᑕᑯᔪᓐᓇᕈᑎ    

ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓂ 
 

ᑕᐃᑲᓂ 2022-2023 ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᒪᓕᒐᓕᐅᖅᕕᒻᒧᑦ, ᑕᐃᓐᓇ  

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᒪᐃᓕᔪᒻᒪᑦ:  
 

“ᐃᓗᓕᖓ ᓈᓴᐅᑎᓕᒃ 59−ᒥᑦ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ 

ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓂ ᓴᖅᑭᖅᓯᒻᒪᑦ ᐱᕋᔭᓐᓂᐅᔪᓐᓇᖅᑐᒥᑦ, ᐃᓂᓪᓚᑦᑕᐅᔪᓐᓇᖅᑐᒥᑦ 

ᐊᑦᑎᓂᖅᓴᒃᑯᑦ ᐃᖅᑲᑐᖅᑕᐅᓗᑎᒃ, ᑭᒃᖁᑐᐃᓐᓇᐃᑦ ᖃᐅᔨᒪᓪᓗᑎᒃ ᐱᕋᔭᓐᓂᒃᑯᑦ ᑲᓐᖑᓇᖅᑐᓂᑦ 

ᐃᓵᕋᒥᒃ ᐅᕝᕙᓘᓐᓃᑦ ᐱᔮᕆᓪᓗᓂ ᐸᕝᕕᓴᑉᐸᑦ ᐆᒪ ᐊᓪᓚᒃᕕᐅᑉ ᐱᓕᕆᓂᕆᔭᖏᓐᓂᑦ. ᑖᒃᓱᒪ ᐊᑖᒍᑦ 

ᐃᖅᑲᑐᖅᑕᐅᔪᖃᓚᐅᖅᓯᒪᓐᖏᑦᑐᖅ. 
 

ᑖᕝᕙᓂ ᐊᑐᖅᑕᑎᓐᓂ ᑮᓇᐅᔭᓕᕆᔾᔪᑎᑦ ᐊᕐᕌᒍᖓᓂ, ᐊᑕᐅᓯᑑᓚᐅᖅᑐᖅ ᑎᑎᕋᖅᑕᐅᓯᒪᔪᖅ 

ᐃᖅᑲᑐᖅᑕᐅᑎᑕᐅᒋᐊᖓ ᐃᓱᒪᒋᔭᐅᔪᓐᓇᖅᑐᒥᓂᐅᔪᖅ ᐃᓱᒪᒋᔭᐅᑐᐃᓐᓇᕐᓗᓂ. ᑲᓐᖑᓇᖅᑐᓄᑦ 

ᐃᓵᕐᓂᒥᓂᐅᔪᔪᖅ. ᑭᓯᐊᓂᓕ ᐅᒡᒍᓇᖅᑐᖅ, ᑕᒪᒃᑮᒃ ᑲᓇᑕᒥ ᐸᓖᓯᒃᑯᑦ ᐊᒻᒪᓗ ᒐᕙᒪᒃᑯᑦ 

ᐃᖅᑲᖅᑐᐃᑎᑦᑎᔨᖏᑦ ᑲᓇᑕᒥ ᖁᓚᕐᓂᕐᒪᑕ ᖃᐅᔨᓴᖅᑕᐅᑉᐸᑦ (ᑲᓇᑕᒥ ᐸᓖᓯᒃᑯᓐᓄᑦ) ᐅᕝᕙᓘᓐᓃᑦ 

ᐃᖅᑲᖅᑐᕋᒃᓴᕈᖅᑎᑕᐅᑉᐸᑕ (ᐸᓯᑦᑎᔨᒃᑯᓐᓄᑦ ᑲᓇᑕᒥ) ᐱᓕᕆᐊᕆᒍᓐᓇᖅᑕᖏᓐᓄᑦ ᐃᓗᐊᓃᒻᒪᖔᖅ 

ᖃᐅᔨᒪᔭᐅᓇᓂ. ᖃᐅᔨᓴᕐᓂᖅ ᐊᒻᒪᓗ ᐃᖅᑲᖅᑐᕋᒃᓴᕈᖅᑎᑦᑎᓂᖅ ᓄᓇᕗᑦ ᒪᓕᒐᖏᓐᓂᑦ 

ᓱᕋᐃᓱᒋᔭᕐᓄᑦ ᑲᒪᒋᔭᐅᔾᔮᓲᖑᒻᒪᑦ ᓄᓇᕗᑦ ᒐᕙᒪᖓᑕ ᒪᓕᒐᓕᕆᓂᕐᒧᑦ ᐱᓕᕆᕕᖓᓄᑦ. 

ᐅᑲᐅᓐᖏᓕᐅᕈᑎᐅᕗᕐᓕ ᑕᐃᒪᐃᑦᑐᑦ ᑐᑯᔭᓐᓇᐅᑎᓂᑦ ᐊᒻᒪᓗ ᓴᐳᒻᒥᑦᑎ−ᔪᑎᐅᔪᒥᑦ ᑲᓐᖑᓇᖅᑐᓂᑦ 

ᐱᖁᔭᕐᔪᐊᖓᓂᑦ ᓱᕋᐃᔪᒥᓃᑦ ᑕᐃᒪᐃᑦᑑᖏᓐᓇᕐᓂᐅᓴᒻᒪᑕ ᑐᕌᖓᔪᑦ ᑭᓇᑐᐃᓐᓇᕐᒧᑦ 

ᐃᖅᑲᓇᐃᔭᖅᑎᑕᐅᔪᒧᑦ ᑖᒃᑯᓄᖓ ᐅᕝᕙᓘᓐᓃᑦ ᑲᓐᑐᕌᒃᑯᑦ ᐱᓕᕆᑎᑕᐅᔪᓄᑦ ᓄᓇᕗᑦ ᒐᕙᒪᖓᓄᑦ. 

ᒪᓕᒐᓕᕆᔨᒃᑯᑦ ᐱᓕᕆᕕᖓᑦ ᐱᓕᕆᐊᖑᔪᒥᑦ ᖃᓂᒃᓴᓗᐊᕐᓂᐅᓴᓂᖃᐃᓐᓇᕋᔭᖅᑐᑦ. 
 

ᓇᐃᓈᕐᓗᒍ, ᑕᐃᒪᐃᑦᑑᔮᖅᐳᖅ ᐱᑕᖃᓐᖏᑦᑐᖅ ᖃᐅᔨᓴᕈᓐᓇᖅᑐᒥᑦ ᐅᕝᕙᓘᓐᓃᑦ 

ᐃᖅᑲᖅᑐᕋᒃᓴᕈᖅᑎᑦᑎᔪᓐᓇᖅᑐᒥᑦ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ 

ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓂ ᓱᕋᐃᔪᒥᓂᐅᔪᒥᑦ. ᐱᑕᖃᕐᓂᕋᓗᐊᖅᑲᑦ, ᖁᑦᑎᓂᖅᐹᖅ 

ᐊᑭᓖᑎᑕᐅᔪᓐᓇᕐᓂᖅ ($5,000) ᓱᕙᓕᑭᐊᖑᔮᕐᒪᑦ ᐱᓕᕆᐊᕆᒐᓱᒋᐊᖓ. ᐃᓗᓕᖓ ᓈᓴᐅᑎᓕᒃ 

59−ᒥᑦ, ᑕᐃᒫᒃ ᑎᑎᕋᖅᓯᒪᒻᒪᑦ, ᓴᓐᖏᓂᖃᕋᓂ ᐅᓗᕆᐊᖅᓵᕆᔾᔪᑎᑐᐃᓐᓇᖅ. 

ᑕᐃᒪᐃᒍᒥᓇᓐᖏᑦᑑᒐᓗᐊᖅ. ᖃᐅᔨᔭᐅᑎᑉᐸᕋ ᒪᓕᒐᓕᐅᖅᕕᒻᒧᑦ ᐅᐱᓐᓇᕋᓂ ᐱᖁᔭᖅᑎᒍᑦ 

ᐱᓕᕆᐊᖑᒋᐊᕆᐊᖃᖅᐸᓚᐃᒻᒪᑦ.” 
 

ᑎᑎᕋᖅᓯᒪᔪᓂ ᑭᐅᔾᔪᑎᖏᓐᓂ ᑖᒃᓱᒪ ᑐᑭᓯᐅᒪᔾᔪᑎᓕᕆᓂᕐᒧᑦ ᐊᒻᒪᓗ ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇᐅᑉ  

ᕿᒥᕐᕈᓂᒥᓂᖏᓐᓂ ᐅᓂᒃᑳᓕᐊᒥᓂᖏᓐᓂ 23-239, ᓄᓇᕗᑦ ᒐᕙᒪᖓ ᓇᓗᓇᐃᖅᓯᓯᒪᒻᒪᑦ ᑕᒪᑐᒧᖓ 

“ᐃᖅᑲᖅᑐᕋᒃᓴᕈᖅᑎᑎᓐᓂᖏᒻᒪᑕ ᐱᔾᔪᑎᒋᓪᓗᒍ ᖃᐅᔨᔭᒥᓂᐅᒻᒪᑦ ᑭᖑᓂᐊᓗᐊᒍᑦ ᐊᓂᒍᖅᓯᒪᓕᖅᑎᓪᓗᒋᖅ 

6 ᑕᖅᑮᑦ ᐃᓱᓕᒃᕕᖏᑦ ᐃᖅᑲᑐᖅᑕᐅᑎᑦᑎᓂᕐᒧᑦ ᓄᓇᕗᑦ ᒪᓕᒐᖏᓐᓂᑦ ᓱᕋᐃᔪᓂᑦ ᑕᐃᒫᒃ ᑎᑎᕋᖅᓯᒪᒻᒪᑕ 

ᐃᓗᓕᖏᓐᓂ ᓈᓴᐅᑎᓕᒻᒥ 3-ᓂᑦ ᐊᑦᑎᓂᖅᓴᒃᑯᑦ ᐃᖅᑲᑐᖅᑕᐅᑎᑦᑎᓂᕐᒧᑦ ᐱᖁᔭᕐᔪᐊᖓᓂ. 

ᐃᓱᒪᒋᓪᓗᒋᓪᓕ ᐱᔭᕆᐊᑐᑎᑕᐅᔪᑦ 6 ᑕᖅᑭᑦ ᐃᓗᐊᓂ ᐃᖅᑲᑐᖅᑕᐅᑎᑦᑎᒋᐊᖃᕐᓂᖏᑦ, ᓄᓇᕗᑦ ᒐᕙᒪᖓ 

ᑕᒪᑐᒥᖓ ᐅᖃᐅᓯᖃᖃᑎᖃᕈᒪᒐᔭᖅᑐᖅ [ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ] ᑲᒥᓴᓇᐅᔪᒥᑦ 

ᐃᓱᓕᑦᑕᖅᕕᖃᖅᑎᑦᑎᔪᒪᒻᒪᖔᑕ ᐅᕝᕙᓘᓐᓃᑦ ᐊᓪᓚᕕᑦᑎᒍᑦ ᓱᒋᐊᖅᓯᖃᑦᑕᖔᕐᓗᑎᒃ ᓱᕋᐃᔪᓂᑦ  

ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓂᑦ.” 
 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #9: 
 

ᑖᒃᑯᐊ ᑲᑎᒪᔨᕋᓛᑦ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑖᒃᓱᒧᖓ ᐅᓂᒃᑳᓕᐊᒥᓂᕐᒧᑦ 

ᐱᑕᖃᖁᓪᓗᒋᑦ ᓇᓗᓇᐃᖅᑐᖅᓯᒪᔪᓂᑦ ᐅᓪᓗᒥᒨᖓᔪᓂᑦ ᖃᓄᐃᓕᖓᓕᕐᒪᖔᑕ ᐋᖅᑭᒋᐊᖅᓯᔾᔪᑏᑦ 

ᑲᒪᔾᔪᑎᒋᔭᐅᓂᐊᖅᑐᑦ ᐃᖅᑲᑐᖅᑕᐅᑎᑦᑎᓂᐅᔪᓂᑦ ᐊᑖᒍᑦ ᐃᓗᓕᖓᑕ ᓈᓴᐅᑎᓕᒃ 59 ᑕᑯᔪᓐᓇᕈᑎ 

ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓂ. 

ᐱᔾᔪᑎ:  ᐊᓯᐅᓯᒪᔪᑦ ᑭᒃᑯᑐᐃᓐᓇᐃᑦ ᐱᖁᔭᕐᔪᐊᖓ ᐊᒻᒪᓗ ᑲᓚᐅᑉ ᒪᓕᒐᖓ 
 

 

ᑐᑭᓯᐅᒪᔾᔪᑏᑦ ᓴᖅᑭᖅᑕᐅᓯᒪᔪᑦ ᓄᓇᑦᓯᐊᑉ ᒐᕙᒪᖓᓄᑦ ᐃᒫᒃ ᓇᓗᓇᐃᖅᓯᓯᒪᒻᒪᑕ: 
 

“ᑭᖑᓪᓕᖅᐹᖓᓂ ᐅᓂᒃᑳᓕᐊᒥᓂᖏᓐᓂ ᑲᓇᑕᓕᒫᒥ ᖃᐅᔨᓴᕐᓂᐅᔪᔪᒥᑦ ᐊᓯᐊᓯᒪᔪᓂᑦ 

ᐃᓄᐊᖅᑕᐅᓯᒪᔪᓂᓪᓗ ᓄᓇᖃᖅᑳᖅᑐᒥᓂᕐᓂᑦ ᐊᕐᓇᓂᑦ ᓂᕕᐊᖅᓯᐊᓂᓪᓗ, ᐃᖅᑲᖅᑐᐃᕕᒃᑯᑦ 

ᑲᒪᒋᔭᐅᖁᔨᓂᖅ ᓈᓴᐅᑎᓕᒃ 5.8 ᑎᓕᓯᓂᐅᒻᒪᑦ ᑲᓇᑕᐅᑉ ᐊᕕᑦᑐᖅᓯᒪᓂᖏᓐᓂᑦ 

ᐊᕕᑦᑐᖅᓯᒪᓂᕋᓛᖏᓐᓂᓪᓗ ᐱᖁᔭᓕᐅᖁᔭᐅᓪᓗᑎᒃ ᐱᔾᔪᑎᖃᖅᑐᓂᑦ ᐊᓯᐊᓯᒪᔪᓄᑦ ᑭᒃᑯᑐᐃᓐᓇᕐᓄᑦ. 
 

ᑕᐃᑲᓂᓕ ᔫᓂ 2023, ᐊᓯᐅᓯᒪᔪᑦ ᑭᒃᑯᑐᐃᓐᓇᐃᑦ ᐱᖁᔭᖏᑦ ᐊᑐᓕᖅᑎᑕᐅᓯᒪᓕᔪᔪᑦ ᓴᔅᑳᑦᓱᕚᓐᒥ, 

ᐋᓪᕘᑕᒥ, ᓅᕙ ᓯᑰᓴᒥ, ᓂᐅ ᕗᕋᓐᓱᕕᒃᒥ, ᒫᓂᑑᕙᒥ, ᕗᕆᑎᔅ ᑲᓚᒻᕕᐊᒥ, ᓂᐅᐸᐅᓐᓛᓐᒥ, ᐊᒻᒪᓗ 

ᐊᓐᑎᐊᕆᐅᒥ. ᔫᑳᓐ ᐊᓯᐅᓯᒪᔪᓄᑦ ᑭᒃᑯᑐᐃᓐᓇᕐᓄᑦ ᐱᖁᔭᕐᔪᐊᖓ ᐱᓐᖑᖅᑎᑕᐅᔪᔪᖅ 2017-ᒥ, 

ᑭᓯᐊᓂᓕ ᐊᑐᓕᖅᑎᑕᐅᓚᐅᖅᓯᒪᓐᖏᑦᑐᖅ. 
 

ᐱᒻᒪᕆᐊᓘᒻᒪᑦ ᐱᓕᕆᐊᖑᑦᑕᐅᑎᒋᒋᐊᖃᕐᓂᖓ ᐊᓯᐅᔪᖃᕋᐃᒻᒪᑦ ᑭᓇᑐᐃᓐᓇᕐᒥᑦ. ᐸᓖᓯᒃᑯᑦ 

ᖃᐅᔨᓴᓕᕋᐃᒻᒪᑕ ᐊᓯᐅᓯᒪᔪᒥᑦ, ᑕᐃᒪᐃᔾᔮᓲᖑᔪᖅ ᐱᔾᔪᑎᒃᓴᖅᑕᖃᖅᑑᔮᓲᖑᓐᖏᑦᑐᖅ ᐃᓱᒪᔾᔪᑎᒃᓴᓂᑦ 

ᐱᕋᔭᑦᑐᖃᕐᓂᕐᒪᖔᖅ ᑕᐃᒫᓪᓗ ᐱᓕᕆᐊᖑᖁᔨᔾᔪᑎᒥᑦ ᑎᓕᓯᔾᔪᑎᒥᑦ ᓴᖅᑭᖅᓯᔪᓐᓇᐸᓐᖏᑦᑐᑦ ᐊᑖᒍᑦ 

ᑲᓇᑕᒥ ᐱᕋᔭᓐᓂᕐᒧᑦ ᒪᓕᒐᖏᒍᑦ ᐅᕝᕙᓘᓐᓃᑦ ᐊᓯᖏᓐᓂᑦ ᓴᖅᑭᖅᓯᖁᔨᔪᓐᓇᕋᑎᒃ 

ᑐᑭᓯᑎᑦᑎᒋᐊᕈᑎᓂᑦ ᐃᓄᒻᒥᑦ ᐱᔾᔪᑎᓕᓐᓂᑦ ᐊᓯᐊᓯᒪᔪᒥᑦ. ᐱᖁᔭᐃᑦ ᐊᖅᑯᓯᐅᕆᓯᒪᕗᑦ ᐸᓖᓯᒃᑯᑦ 

ᑕᒪᒃᑯᓂᖓ ᑐᑭᓯᒃᑲᓐᓂᕈᑎᒃᓴᕐᓂᑦ ᐱᓴᕋᐃᓐᓂᖅᓴᐅᔪᓐᓇᓂᐊᕐᒪᑕ ᐊᓯᐅᓯᒪᔪᒥᑦ ᖃᐅᔨᓴᓕᕋᐃᑉᐸᑕ. 

ᐱᖁᔭᓕᒫᐸᓗᐃᑦ ᑲᓇᑕᒥ ᐊᑦᑐᐊᓂᖃᖅᑐᑦ ᐊᓯᐅᓯᒧᔪᓄᑦ ᑭᒃᑯᑐᐃᓐᓇᕐᓄᑦ ᐱᔪᓐᓇᑎᑦᑎᓲᖑᔪᑦ 

ᐃᖅᑲᖅᑐᐃᕕᒻᒦᖔᖅᑐᓂᑦ ᒪᓕᑦᑕᐅᔭᕆᐊᓕᓐᓂᑦ ᐸᓖᓯᒃᑯᓐᓂᑦ ᐃᓯᕈᓐᓇᐅᑎᖏᓐᓂᑦ ᑎᑎᕋᖅᓯᒪᔪᓂᑦ 

ᓇᓕᖅᑲᓂᓪᓗ ᐊᑦᑐᐊᓂᖃᖅᑐᓂᑦ ᖃᐅᔨᓴᖅᑕᖓᓄᑦ, ᑕᐃᒫᓪᓗ ᐃᓯᕈᓐᓇᖅᑐᑎᒃ ᐃᓪᓗᓄᑦ 

ᕐᑭᓂᕆᐊᕐᓗᑎᒃ, ᐊᓯᐅᓯᒪᔪᒥᑦ. ᐊᒥᓱᓂ ᒐᕙᒪᖃᖅᕕᐅᔪᓂ, ᐱᖁᔭᐃᑦ ᐱᔪᓐᓇᑎᑦᑎᓲᖑᒻᒥᔪᑦ 

ᐸᓖᓯᒃᑯᓐᓂᑦ ᖃᓄᐃᓐᓂᖅᑕᖃᖅᑎᓪᓗᒍ ᐊᔾᔨᐅᑎᐊᓐᖏᑦᑐᒥᑦ ᑐᐊᕕᕐᓇᑐᒃᑯᑦ ᑐᒃᓯᕈᕈᓐᓇᖅᑐᑎᒃ 

ᓇᓕᖅᑲᓂᑦ ᑎᑎᕋᖅᓯᒪᔪᓂᓪᓗ ᐃᖅᑲᖅᑐᐃᕕᒻᒥᑦ ᐃᓯᕈᓐᓇᐅᑎᑖᖅᓯᒪᓐᖏᓪᓗᑎᒃ, ᐅᓇ ᐆᑦᑑᑎᒋᓗᒍ, 

ᐸᓯᑦᑎᓯᒪᑉᐸᑕ ᑕᐃᒃᑯᐊ ᓇᓕᖅᑲᐃᑦ ᓱᕋᑦᑎᖅᑕᒥᓂᐅᓱᒋᔭᐅᓪᓗᑎᒃ ᐅᕝᕙᓘᓐᓃᑦ ᐊᓯᐅᓯᒪᔪᖅ 

ᐋᓐᓂᖅᑕᐅᑐᐃᓐᓇᕆᐊᖃᖅᐸᑦ ᐅᑕᖅᑭᑎᓪᓗᒋᑦ ᐃᖅᑲᖅᑐᐃᕕᒻᒥᑦ ᓱᖁᔨᔾᔪᑎᒥᑦ. 
 

ᖃᐅᔨᓴᕐᓂᐅᔪᖅ ᐊᑕᐅᓯᐅᑉ ᒐᕙᒪᖃᖅᕕᐅᔫᑉ ᓯᓚᑖᓅᖓᑉᐸᑦ, ᐊᔾᔨᐸᓗᒌᓂᑦ ᐱᖁᔭᖃᕐᓃᑦ ᑲᓇᑕᐅᑉ 

ᐊᕕᑦᑐᖅᓯᒪᓂᓕᒫᖏᓐᓂ ᐊᕕᑦᑐᖅᓯᒪᓂᕋᓛᖏᓐᓂᓗ ᐃᑲᔪᕐᓂᖃᕈᓐᓇᖅᑐᖅ ᐸᓖᓯᒃᑯᖏᓐᓂᑦ 

ᐱᓕᕆᖃᑎᒌᒍᓐᓇᑎᑦᑎᓗᓂ ᕿᓂᑦᑎᐊᓂᖅᓴᐅᓗᑎᓪᓗ ᐊᓯᐅᓯᒪᔪᒥᑦ ᑭᓇᑐᐃᓐᓇᕐᒥᑦ.” 
 

 

 

ᓈᓚᓐᓂᖃᖅᑎᑦᑎᓂᕐᒥ ᐅᖃᐅᓯᖏᓐᓂ ᑖᒃᑯᓄᖓ ᑲᑎᒪᔨᕋᓛᓄᑦ ᐄᐳᕈ 19, 2024−ᒥ, 

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᒪᐃᓕᓚᐅᖅᑐᖅ: 
 

“ᐃᒪᓐᓇ ᐅᖃᕈᓐᓇᖅᑐᖓ, ᖃᓄᖅ ᐊᑦᑐᐊᓂᖃᕐᒪᖔᖅ ᐅᓪᓗᒥᐅᔪᖅ ᑕᑯᔪᓐᓇᐅᑎᓂ 

ᑲᓐᖑᓇᖅᑐᓕᕆᓂᕐᒧᓪᓗ ᒪᓕᒐᖏᓐᓂ, ᐊᒻᒪᓗ ᖃᓄᐃᑦᑐᓂᑦ ᒪᓕᒐᓕᐅᖅᑏᑦ 

ᐃᓱᒪᒋᔭᖃᕆᐊᖃᕋᔭᕐᒪᖔᑕ ᑕᐃᒪᐃᑦᑐᓂᑦ ᐱᖁᔭᒃᓴᕐᓂᑦ ᒪᓕᒐᓕᐅᖅᕕᒻᒧᑦ ᓴᖅᑭᖅᓯᒪᔪᖃᖅᐸᑦ 

ᐃᓱᒪᒃᓴᖅᓯᐅᕈᑎᐅᓂᐊᖅᑐᒥᑦ. 
 

ᒪᓕᒐᖅ ᒪᑐᐃᖅᓯᑲᓐᓂᖅᑐᖅ ᐊᓯᐊᓂᑦ ᐸᓖᓯᒃᑯᓐᓄᑦ ᐊᖅᑯᑎᐅᔪᓐᓇᖅᑐᒥᑦ ᑐᑭᓯᒃᑲᓐᓂᕈᑎᒃᓴᕐᓂᑦ 

ᐱᒐᓱᐊᕐᓗᑎᒃ ᐅᓪᓗᒥ ᐱᔪᓐᓇᖏᑕᖏᓐᓂᑦ ᐅᐱᓐᓇᕋᓂ ᐅᕙᒍᑦ ᐃᖅᑲᖅᑐᐃᔪᓕᕆᓂᖏᓐᓂ, ᐸᓖᓯᒃᑯᑦ 

ᑐᑭᓯᒃᑲᓐᓂᕈᑎᒃᓴᕐᓂᑦ ᓄᐊᑦᑎᒋᐊᖃᖅᑎᐸᓐᖏᓇᑦᑎᒍ ᐱᕋᔭᑦᑐᖃᖅᓯᒪᒋᐊᖓ ᒪᓗᓐᓇᖅᑐᖃᖅᑎᓐᓇᒍ, 

ᐅᕝᕙᓘᓐᓃᑦ ᐱᕋᔭᑦᑐᖃᖅᓯᒪᑎᓐᓇᒍ. ᑕᐃᒪᐃᓕᓂᐅᒐᔭᖅᑐᖅ, ᐃᒫᒃ, ᐊᔾᔨᐅᖏᑦᑐᓂᑦ 

ᓇᓗᓇᐃᖅᑕᐅᓯᒪᔪᓂᑦ ᖃᓄᐃᓐᓂᖅᑕᖃᖅᑎᓪᓗᒍ, ᑭᓯᐊᓂᓕ ᖃᓄᐃᓐᓂᖅᑕᖃᕐᓂᓕᒫᖑᓐᖏᑦᑐᓂ 

ᑭᓯᐊᓂᓕ ᐃᓚᐃᓐᓇᖏᓐᓂ ᓇᓗᓇᐃᖅᑕᐅᓯᒪᔪᓂ ᖃᓄᐃᓐᓂᖅᑕᖃᖅᑎᓪᓗᒍ, 

ᖃᐅᔨᓴᕆᐊᕈᓐᓇᓂᐊᕐᒪᑕ ᐱᕋᔭᑦᑐᖃᕐᓂᕐᒪᖔᖅ ᐅᑉᐱᓇᕈᑎᑕᖃᖅᑎᓐᓇᒋᑦ ᑐᑭᓯᒃᑲᓐᓂᕈᑎᒃᓴᕐᓂᑦ 

ᓄᐊᑦᑎᔪᓐᓇᕐᓗᑎᒃ ᐱᓕᕆᓂᑐᐃᓐᓇᖓᒍᑦ ᐱᔪᓐᓇᓐᖏᑕᖏᓐᓂᑦ. 

ᒫᓐᓇᓕ, ᐊᑖᒍᑦ ᓴᖅᑭᔮᖅᑐᑦ ᒪᓕᒐᐃᑦ ᓄᓇᕗᒻᒥ, ᑕᐃᒪᐃᒋᐊᖃᖅᑎᑕᐅᒐᔭᓐᖏᑦᑐᑦ ᑕᐃᒫᓪᓗ ᑕᕝᕙ 

ᐱᖁᔭᓕᐅᖅᑐᖃᕆᐊᖃᖅᐳᖅ. ᑕᐃᒪᐃᑦᑐᒥᑦ ᐱᖁᔭᕐᒥᑦ ᐊᑐᓕᖅᑎᑎᓐᓂᖅᑲᑕ, ᑕᐃᒪᓕ 

ᐃᓂᓪᓚᑦᑎᐊᕋᔭᖅᑐᖅ ᑲᓐᖑᓇᖅᑐᓕᕆᓂᕐᒧᑦ ᒪᓕᒐᕐᒧᑦ ᐃᓚᓕᐅᑎᓗᓂ ᐅᐱᓐᓇᕋᓂ 

ᑲᓐᖑᓇᖅᑐᓕᕆᓂᕐᒧᑦ ᒪᓕᒐᐃᑦ ᐅᖃᖅᓯᒪᒻᒪᑕ, ᐊᓯᖏᓐᓂᓂᓛᒃ ᐅᖃᖅᓯᒪᒋᓪᓗᑎᒃ, 

ᖃᓄᐃᓐᖏᓐᓂᕋᐃᔪᑦ ᓴᖅᑭᖅᓯᓂᕐᒥᑦ ᑐᑭᓯᒃᑲᓐᓂᕈᑎᒃᓴᕐᓂᑦ ᒪᓕᒐᖅᑕᖃᑦᑕᑐᐊᖅᐸᑦ ᐅᖃᖅᓯᒪᔪᓂᑦ 

ᖃᓄᐃᓐᖏᓐᓂᕋᐃᔪᓂᑦ ᐱᔭᐅᑉᐸᑕ. ᐅᓇ ᑕᑎᒪᕐᔪᐊᖅᕕᒃ ᑲᔪᓯᑎᑦᑎᓂᖅᑲᑦ ᑕᐃᒪᐃᑦᑐᓂᑦ ᐱᖁᔭᕐᓂᑦ, 

ᐋᖅᑭᑦᑎᐊᕈᓐᓇᖅᑐᖅ ᐃᓚᓕᐅᑎᑐᐃᓐᓇᕐᓗᓂ ᒫᓐᓇ ᑲᓐᖑᓇᖅᑐᓕᕆᓂᕐᒧᑦ ᒪᓕᒐᐅᔪᓄᑦ.” 
 

 

ᑕᐃᑲᓂ ᓯᑎᐱᕆ 2022−ᒥ ᑕᓚᕖᓴᒃᑯᑦ ᓴᖅᑭᔮᖅᑐᓂ ᓵᖓᓂ ᑖᒃᑯᐊ ᑲᑎᒪᔨᕋᓛᑦ, ᑕᐃᓐᓇ  

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᓇᓗᓇᐃᖅᓯᔪᒻᒪᑦ ᑎᑎᖅᑲᖅᑎᒍᑦ 

ᐃᓕᓯᖃᑕᐅᓐᓂᕋᒥ ᐃᓱᒪᒋᔭᒥᓂᒃ ᐱᔾᔪᑎᖃᖅᑐᓂᑦ ᐱᕙᓪᓕᐊᑎᑦᑎᓂᕐᒥᑦ “ᑲᓚᐅ ᒪᓕᒐᖓᓂᑦ” ᓄᓇᕗᒻᒧᑦ, 

ᑕᒪᓐᓇᓗ ᐱᔾᔪᑎᖃᖅᑐᓂ ᐱᓕᕆᐊᖃᕆᐊᕐᓂᕐᒥᑦ ᐃᓱᒫᓗᒋᔭᐅᕙᑦᑐᒥᑦ ᐊᐃᑉᐸᕇᑦ 

ᐋᓐᓂᖅᑎᑕᐅᑦᑕᐃᑎᓂᖏᓐᓂᑦ. ᑕᐃᓐᓇ ᑎᑎᖅᑲᖓ ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᔪᒻᒪᑕ 

ᒪᓕᒐᓕᐅᖅᑎᑐᐃᓐᓇᕐᒧᑦ ᓯᑎᐱᕆ 14, 2021−ᒥ, ᐃᓚᒋᔭᐅᓪᓗᓂ ᑎᑎᕋᖃᑦᑕᐃᑎᓂᒥᓂᐅᔪᓄᑦ 

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᖓᓂᑦ. 

 

ᓈᓚᓐᓂᖃᖅᑎᑦᑎᓂᕐᒥ ᐅᖃᐅᓯᕆᔪᔭᖏᓐᓂ ᑖᒃᑯᓄᖓ ᑲᑎᒪᔨᕋᓛᓄᑦ ᐄᐳᕈ 19, 2024-ᒥ, ᐱᓕᕆᕕᖓᑕ 

ᒪᓕᒐᓕᕆᔨᒃᑯᑦ ᐅᖃᕆᐊᖅᑐᑎᒃᓯᒪᔭᖓ ᐃᒪᐃᓕᓚᐅᕐᒪᑦ “...ᐱᖁᔭᓕᐊᒃᓴᓄᑦ ᓱᓕ ᓯᕗᓪᓕᐅᑎᑕᐅᖃᑕᐅᔪᖅ 

ᑎᑎᕋᖅᑕᐅᓯᒪᔪᓂ ᐱᓕᕆᕕᖓᓂ ᐊᒻᒪᓗ ᐱᓕᕆᖃᑎᖏᓐᓄᑦ ᕿᒥᕐᕈᔭᐅᒻᒥᔪᖅ ᒪᓕᒐᓕᕆᔨᒃᑯᑦ 

ᐊᑐᐊᒐᓕᕆᕕᖓᓂ.” 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #10: 

 

ᑖᒃᑯᐊ ᑲᑎᒪᔨᕋᓛᑦ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᐃᓗᓕᖃᖁᓪᓗᒋᑦ 

ᓇᓗᓇᐃᖅᑐᖅᓯᒪᔪᓂᑦ ᖃᖓ ᓴᖅᑭᖅᑕᐅᒐᔭᕐᒪᖔᑕ ᐊᓯᐅᓯᒪᔪᑦ ᑭᒃᑯᑐᐃᓐᓇᐃᑦ ᐱᖁᔭᖏᑦ ᓄᓇᕗᒻᒧᑦ. 

 

ᑖᒃᑯᐊ ᑲᑎᒪᔨᕋᓛᑦ ᓱᓕᒃᑲᓐᓂᖅ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᐆᒧᖓ 

ᐅᓂᒃᑳᓕᐊᒥᓂᕐᒧᑦ ᐃᓗᓕᖃᖁᓪᓗᒋᑦ ᓇᓗᓇᐃᖅᑐᐃᓯᒪᔪᓂᑦ ᖃᖓ ᑲᓚᐅᕐ ᒪᓕᒐᖓ ᓄᓇᕗᒻᒥ 

ᓴᖅᑭᖅᑕᐅᓛᕐᒪᖔᖅ. 

ᐱᔾᔪᑎ:  ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ−ᑐᕌᖓᔪᑦ ᑲᓐᖑᓇᖅᑐᓕᕆᓂᕐᒧᑦ ᐃᓱᒫᓗᒋᔭᐅᔪᑦ  

             ᐊᓯᖏᓪᓗ ᑕᒪᑐᒧᖓ ᐊᑦᑐᐊᓂᖃᖅᑐᑦ 
 

ᑖᓐᓇ ᐅᖃᐅᓯᐅᓪᓗᐊᑲᓪᓚᓚᐅᖅᑐᖅ ᑖᒃᑯᐊ ᑲᑎᒪᔨᕋᓛᑦ ᑕᓚᕖᓴᒃᑰᖅᑐᑎᒃ ᓈᓚᓐᓂᖃᖅᑎᑦᑎᓂᖏᓐᓂ 

ᓯᑎᐱᕆ 26-27, 2022−ᒥ, ᐊᒻᒪᓗ ᐄᐳᕈ 19-20, 2024−ᒥ, ᐋᓐᓂᐊᑦᑕᐃᓕᓕᕆᓂᕐᒧᑦ−ᑐᕌᖓᔪᑦ 

ᑲᓐᖑᓇᖅᑐᓕᕆᓂᕐᒧᑦ ᐃᓱᒫᓗᒋᔭᐅᔪᑦ. 
 

ᑖᒃᑯᐊ ᑲᑎᒪᔨᕋᓛᑦ ᐅᖃᐅᓯᖃᖅᑐᑦ ᓯᑎᐱᕆ 2022−ᒥ ᐱᖁᔨᕗᖔᕈᑎᒥᓂᐅᔪᒥᑦ ᐱᔾᔪᑎᖃᖅᑐᒥᑦ 

ᖃᕋᓴᐅᔭᒃᑯᑦ ᐋᓐᓂᐊᑦᑕᐃᓕᓕᕆᓂᕐᒥᑦ ᐱᖁᔨᕗᖔᖅᑕᒥᓂᐅᔪᒥᑦ ᐊᕐᕌᒍᑕᒫᖅᓯᐅᑎᖓᓂ ᑲᑎᒪᑎᓪᓗᒋᑦ 

ᑲᓇᑕᐅ, ᐊᕕᑦᑐᖅᓯᒪᓂᖓᑕ, ᐊᒻᒪᓗ ᐊᕕᑦᑐᖅᓯᒪᓂᕋᓛᖏᑕ ᑐᑭᓯᐅᒪᔾᔪᑎᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᖏᑦ. 
 

ᑖᒃᑯᐊ ᑲᑎᒪᔨᕋᓛᑦ ᐅᑲᐅᓯᖃᕐᒥᔪᑦ ᓄᓇᕗᑦ ᒐᕙᒪᖓᑕ ᑐᑭᓯᐅᒪᔾᔪᑎᓂᑦ ᑕᐅᖅᓯᕋᐅᑎᖃᕐᓂᕐᒧᑦ 

ᐊᖏᖃᑎᒌᒍᑎᖓ ᓄᓇᕗᑦ ᑐᓐᖓᕕᑦ ᑎᒥᖓᓂᑦ ᐱᔾᔪᑎᖃᖅᑐᖅ ᐳᓚᑦᓗᑦᑐᓂᑦ ᑎᑎᕋᖅᑕᐅᓯᒪᔪᓂᑦ 

ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᔪᒻᒪᑕ ᕕᕝᕗᐊᕆ 22, 2024−ᒥ. 
 

ᑖᒃᓱᒪ ᑐᑭᓯᐅᒪᔾᔪᑎᓕᕆᓂᕐᒧᑦ ᐊᒻᒪᓗ ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇᐅᑉ 2022-2023−ᒥ 

ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᐃᒪᐃᓕᖓᓚᐅᕐᒪᑕ: 
 

“ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓ 

ᓈᒻᒪᑦᑐᖅ ᑲᒪᔾᔪᑎᒋᒋᐊᖓ ᑐᑭᓯᐅᒪᔾᔪᑎᓂᑦ ᑲᓐᖑᓇᖅᑐᓂᓪᓗ ᐋᓐᓂᐊᖅᑕᐃᓕᓕᕆᔨᒃᑯᓐᓂ. 

ᑲᓇᑕᒥ ᒐᕙᒪᖃᖅᕕᓕᒫᐸᓗᐃᑦ ᐋᓐᓂᐊᖅᑕᐃᓕᓕᕆᓂᕐᒧᑦ−ᑐᕌᖓᔪᓂᑦ ᐱᖁᔭᖃᕐᒪᑕ. 

ᐱᔾᔪᑎᒃᓴᖅᑕᖃᓐᖏᑦᑐᖅ ᓄᓇᕗᑦ ᑕᐃᒫᕌᓗᒃ ᕿᒪᑦᑕᐅᓯᒪᔾᔪᑎᖏᓐᓂᑦ." 
 

 

ᐃᓗᓕᒃᑲᓐᓂᖓ ᓈᓴᐅᑎᓕᒃ 67(c) ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ 

ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓂ ᐱᔪᓐᓇᑎᑦᑎᒻᒪᑦ ᑕᐃᒃᓱᒥᖓ ᑐᑭᓯᐅᒪᔾᔪᑎᓕᕆᓂᕐᒧᑦ  

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᔪᒥᑦ “ᐅᖃᐅᓯᖃᕈᓐᓇᕐᓗᓂ ᑭᓱᑦ ᐊᒃᑐᖅᑕᐅᒐᔭᕐᒪᖔᑕ 

ᑲᓐᖑᓇᖅᑐᓕᕆᓂᕐᒧᑦ ᓴᐳᒻᒥᔭᐅᖃᑦᑕᖅᐸᑕ ᐱᖁᔭᓕᐊᖑᔪᒪᔪᑦ ᐅᕝᕙᓘᓐᓃᑦ ᒐᕙᒪᒃᑯᑦ ᐱᓕᕆᔾᔪᑎᖏᑦ.”   
 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #11: 
 

 

ᑖᒃᑯᐊ ᑲᑎᒪᔨᕋᓛᑦ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᐆᒧᖓ ᐅᓂᒃᑳᓕᐊᒥᓂᕐᒧᑦ 

ᐃᓚᖃᖁᓪᓗᒋᑦ ᓇᓗᓇᐃᖅᑐᐃᓯᒪᔪᓂᑦ ᐅᓪᓗᒥ ᖃᓄᐃᓕᖓᓕᕐᒪᖔᑕ ᐱᕙᓪᓕᐊᑎᑕᐅᓂᖏᑦ 

ᐋᓐᓂᐊᑦᑕᐃᓕᓕᕆᓂᕐᒧᑦ−ᑐᕌᖓᔪᑦ ᑲᓐᖑᓇᖅᑐᓕᕆᓂᕐᒧᑦ ᐱᖁᔭᒃᓴᐃᑦ, ᐊᒻᒪᓗ ᐅᓪᓗᒥᒧᑦ 

ᓇᓗᓇᐃᖅᑐᐃᓂᖓ ᐃᓚᖃᖁᓪᓗᒍ ᑐᑭᓯᓇᑦᑎᐊᖅᑐᓂᑦ ᓇᓗᓇᐃᖅᑐᐃᓯᒪᔪᓂᑦ ᖃᖓᓪᓚᑦᑖᖅ 

ᐱᖁᔭᒃᓴᕐᒥᑦ ᓴᖅᑭᖅᓯᓛᕐᒪᖔᑕ ᒪᓕᒐᓕᐅᖅᕕᒻᒧᑦ. 
 

ᑖᒃᑯᐊ ᑲᑎᒪᔨᕋᓛᑦ ᓱᓕᒃᑲᓐᓂᖅ ᐊᑐᓕᖁᔨᕗᑦ ᑖᒃᑯᐊ ᐋᓐᓂᐊᑦᑕᐃᓕᓕᕆᔨᒃᑯᑦ ᐱᓕᕆᕕᖓᑦ 

ᑎᑎᖅᑲᖅᑎᒍᑦ ᖃᐅᔨᒋᐊᖁᔭᐅᓪᓗᑎᒃ ᐊᓪᒪᕝᕕᖓᓄᑦ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇᐅᑉ ᐱᔾᔪᑎᖃᖅᑐᓂᑦ ᐱᕙᓪᓕᐊᑎᑕᐅᓂᖏᓐᓂᑦ ᐋᓐᓂᐊᑦᑕᐃᓕᓕᕆᓂᕐᒧᑦ−ᑐᕌᖓᔪᑦ ᐱᖁᔭᒃᓴᐃᑦ, 

ᐊᒻᒪᓗ ᑖᒃᓱᒪ ᐊᓪᓚᕝᕕᖓᑕ ᐊᑐᓕᖁᔭᓕᐊᖏᑦ ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᖁᔭᐅᓪᓗᑎᒃ. 
 

ᑖᒃᑯᐊ ᑲᑎᒪᔨᕋᓛᑦ ᓱᓕᒃᑲᓐᓂᖅ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᐆᒧᖓ 

ᐅᓂᒃᑳᓕᐊᒥᓂᕐᒧᑦ ᐃᓗᓕᖃᖁᓪᓗᒋᑦ ᓇᓗᓇᐃᖅᑐᖅᓯᒪᔪᓂᑦ ᐅᓪᓗᒥᒨᖓᔪᓂᑦ ᓇᓗᓇᐃᖅᑐᐃᓯᒪᔪᓂᑦ  

ᖃᓄᐃᓕᖓᓕᕐᒪᖔᖅ ᐊᐅᓚᑕᐅᓂᖓ ᓄᓇᕗᑦ ᒐᕙᒪᖓᑕ ᑐᑭᓯᐅᒪᔾᔪᑎᓂᑦ ᑲᑐᔾᔨᓂᐊᕐᓂᕋᕐᓂᕐᒧᑦ 

ᐊᖏᖃᑎᒋᒍᑎᖓᑦ ᓄᓇᕗᑦ ᑐᓐᖓᕕᒃ ᑎᒥᖓᓂᑦ ᐱᓪᓗᒋᑦ ᐳᕙᓪᓗᑦᑐᓄᑦ ᑐᑭᓯᐅᒪᔾᔪᑏᑦ ᓄᐊᑦᑕᐅᓯᒪᔪᑦ, 

ᐊᒻᒪᓗ ᐅᓪᓗᒥᒧᑦ ᓇᓗᓇᐃᖅᑐᐃᓂᖓ ᐃᓚᖃᖁᓪᓗᒍ ᓇᓗᓇᐃᖅᑐᐃᔪᓂᑦ ᖃᓄᖅ ᑲᓐᖑᓇᖅᑐᓕᕆᓂᕐᒧᑦ 

ᐃᓕᓐᓂᐊᑎᑦᑎᓯᒪᒻᒪᖔᑕ, ᐱᖃᖃᖅᐸᑦ, ᐃᓕᓐᓂᐊᕈᑎᐅᓯᒪᔪᓂᑦ ᐃᖅᑲᓇᐃᔭᖅᑎᖏᓐᓄᑦ ᓄᓇᕗᑦ 

ᑐᓐᖓᕕᑦ ᑎᒥᖓᑕ ᐱᓪᓗᒋᑦ ᑖᒃᓱᒪ ᑎᒥᐅᔫᑉ ᐱᓕᕆᐊᕆᒋᐊᓕᖏᑦ ᑲᒪᒋᔭᕆᐊᖃᓪᓚᕆᑦᑕᖏᓪᓗ ᐊᑖᒍᑦ 

ᑖᒃᓱᒪ ᐊᖏᖃᑎᒌᒍᑎᐅᑉ. 

ᐱᔾᔪᑎ:  ᐊᑐᖅᑕᐅᑎᑕᐅᓂᖓ ᑕᑯᔪᓐᓇᐅᑎᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᑦ ᑲᓐᖑᓇᖅᑐᓂᑦ 

ᐱᖁᔭᕐᔪᐊᖓ ᓄᓇᓖᑦ ᒐᕙᒪᕋᓛᖏᓐᓄᑦ, ᐃᓕᓐᓂᐊᖅᑐᓕᕆᓂᕐᒧᑦ ᑲᑎᒪᔨᖏᓐᓄᑦ 

ᐊᒻᒪᓗ ᐃᒥᐊᓗᓕᕆᓂᕐᒥᑦ ᐃᓕᓐᓂᐊᑎᑦᑎᓂᕐᒧᑦ ᑲᑎᒪᔨᕋᓛᖏᓐᓄᑦ 

 

ᐄᐳᕈ 2015−ᒥ, ᑕᑯᔪᓐᓇᐅᑎᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᑦ ᒪᓕᒐᐃᑦ ᐋᖅᑭᒋᐊᖅᑕᐅᔪᒻᒪᑕ 

ᓇᓗᓇᐃᖅᓯᓪᓗᑎᒃ ᐃᓪᓗᓕᕆᔨᒃᑯᑦ ᑲᑎᒪᔨᖏᓐᓂᑦ ᓂᕈᐊᖅᑕᐅᓯᒪᔪᓂᑦ ᐊᒻᒪᓗ ᐃᓪᓗᓕᕆᔨᒃᑯᑦ 

ᑲᑎᒪᔨᖏᓐᓂᑦ ᑎᒃᑯᐊᖅᑕᐅᓯᒪᔪᓂᑦ ᒐᕙᒪᒃᑯᓐᓄᑦ ᑎᒥᖁᑎᕈᖅᑎᑕᐅᓪᓗᑎᒃ. ᑭᓯᐊᓂᓕ, 

ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᓱᓕ ᐃᓚᓕᐅᑎᔭᐅᓯᒪᓐᖏᑦᑐᑦ ᐱᖁᔭᕐᒧᑦ. ᑕᐃᑲᓂ 2017-ᒥ 

ᒪᓕᒐᓕᐅᖅᕕᒃ ᑲᔪᓯᑎᑦᑎᔪᒻᒪᑦ ᐊᒥᓱᑲᓚᓐᓂᑦ ᐋᖅᑭᒋᐊᖅᓯᔾᔪᑎᐅᔪᓂᑦ ᑕᑯᔪᓐᓇᐅᑎ ᑐᑭᓯᐅᒪᔾᔪᑎᓂᑦ 

ᐊᒻᒪᓗ ᓴᐳᒻᒥᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓄᑦ, ᐃᓚᖃᖅᑐᑎᒃ ᓄᑖᓂᑦ ᑎᑎᕋᖅᓯᒪᓂᐅᔪᓂᑦ 

ᐱᔪᓐᓇᖅᓯᑎᑦᑎᔪᓂᑦ, ᒪᓕᒐᖅᑎᒍᑦ, ᓇᓗᓇᐃᖅᑕᐅᓗᑎᒃ ᓄᓇᓖᑦ ᒐᕙᒪᕋᓛᖏᑦ ᒐᕙᒪᒃᑯᓐᓄᑦ 

ᑎᒥᐅᑎᒋᔭᐅᓂᐊᕐᓗᑎᒃ. ᑭᓯᐊᓂᓕ, ᓄᑖᑦ ᒪᓕᒐᐃᑦ ᐊᑐᓕᖅᑎᑦᑎᔪᑎᐅᒐᔭᖅᑐᑦ ᑖᒃᑯᓂᖓ 

ᐊᓯᔾᔨᖅᑕᐅᓯᒪᔪᓂᑦ ᓱᓕ ᑲᔪᓯᑎᑕᐅᓯᒪᓐᖏᒻᒪᑕ. 
 

ᓅᕖᕝᕙ 9, 2021−ᒥ, ᐃᖃᓗᐃᑦ ᓄᓇᓕᐸᐅᔭᖓᑕ ᑲᑎᒪᔨᖏᑦ ᑲᔪᓯᑎᑦᑎᔪᒻᒪᑕ ᑲᑎᒪᓂᕐᒥ 

ᐱᖁᔨᕗᖔᕈᑎᒥᑦ ᑎᓕᓯᔪᒥᑦ ᓄᓇᓕᐅᑉ ᒐᕙᒪᕋᓛᖓᑕ ᐊᓪᓚᕝᕕᖓᓂᑦ ᐱᓕᕆᖃᑎᖃᖁᔭᐅᓪᓗᑎᒃ 

ᓄᓇᕗᑦ ᒐᕙᒪᖓᓂᑦ ᐊᒻᒪᓗ ᐊᓪᓚᕝᕕᖓᓂᑦ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ 

ᓄᓇᕗᒻᒥ ᐱᓪᓗᒋ  ᑮᓇᐅᔭᖃᖅᑎᑦᑎᓂᕐᒥᑦ, ᐃᓕᓐᓂᐊᑎᑦᑎᓂᕐᒥᑦ ᐊᒻᒪᓗ ᐸᐃᑉᐹᓂᑦ ᐊᐅᓚᑦᑎᔾᔪᑎᐅᔪᓂᑦ, 

ᑐᕌᖅᑕᒐᖃᕐᓗᑎᒃ ᐃᓚᓕᐅᑎᓂᕐᒥᑦ ᐊᑖᓃᖃᑕᐅᓕᕐᓗᑎᒃ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ 

ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓂ ᔮᓐᓄᐊᓕ 2023 ᐃᓱᓕᓚᐅᖅᑎᓐᓇᒍ.” 
 

 

ᑕᐃᑲᓂ 2022-2023−ᒥ ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᓐᓂ ᒪᓕᒐᓕᐅᖅᕕᒻᒧᑦ, 

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᒪᐃᓕᓯᒪᔪᖅ:  
 

“ᐅᕙᖓ ᒫᓐᓇᓕᓴᐅᓛᖁᑎᖏᓐᓂ ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᕐᓂ, ᑎᑎᕋᔪᔪᖓ ᑕᒪᓐᓇ 

ᑕᑯᔪᓐᓇᐅᑎᓕᕆᓂᖅ ᑐᑭᓯᐅᒪᔾᔪᑎᓂᑦ ᑲᑎᒪᔾᔪᑎᒃᓴᓄᑦ ᐃᓚᓕᐅᑎᔭᐅᒃᑲᓂᖅᓯᒪᔫᔮᓕᕐᒪᑦ ᓄᓇᓖᑦ 

ᒐᕙᒪᕋᓛᖏᓐᓂ. ᐊᕐᕌᒍ ᐊᑕᐅᓯᖅ ᐊᓂᒍᓚᐅᖅᑎᓪᓗᒍ, ᓄᓇᓖᑦ ᒐᕙᒪᕋᓛᖏᑕ ᑕᑯᔪᓐᓇᐅᑎᓂᑦ 

ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᔭᐅᔾᔪᑎᖏᑦ ᑲᓐᖑᓇᖅᑐᑦ ᑲᑎᒪᔾᔪᑎᒃᓴᖏᓐᓂ ᐲᖅᑕᐅᓯᒪᓪᓗᓂ 

ᐊᒻᒪᓗ ᐆᒻᒪᖅᑎᑕᐅᒃᑲᓂᕐᓂᐊᖅᑑᔮᕋᓂ. ᑕᐃᑲᓂ ᑲᑎᒪᔨᕋᓛᖑᔪᑦ ᓇᐅᑦᓯᖅᑐᖅᑎᐅᔪᑦ ᒐᕙᒪᒃᑯᑦ 

ᐊᐅᓚᓂᖏᓐᓄᑦ ᑮᓇᐅᔭᖅᑐᕈᑎᖏᓐᓂᓪᓗ ᑕᓚᕖᓴᒃᑰᖅᑐᑎᒃ ᓈᓚᓐᓂᖃᖅᑎᑦᑎᓂᖓᓂ ᓯᑎᐱᕆ 

2022-ᒥ, ᒥᓂᔅᓴᐅᑉ ᑐᖏᓕᖓ ᓯᕗᓕᖅᑎᓂᑦ ᒐᕙᒪᐅᖃᑎᖏᓐᓂᓪᓗ ᐱᓕᕆᐊᖃᖅᑎᒃᑯᓐᓂ 

ᓇᓗᓇᐃᖅᓯᓚᐅᕐᑐᖅ ᓄᓇᓖᑦ ᒐᕙᒪᕋᓛᖏᑕ ᑕᑯᔪᓐᓇᐅᑎᖏᑦ ᑐᑭᓯᐅᒪᔾᔪᑎᓂᑦ 

ᓴᐳᒻᒥᔭᐅᔾᔪᑎᖏᓪᓗ ᑲᓐᖑᓇᖅᑐᓄᑦ ᓴᖅᑭᖅᑕᐅᓇᓱᓐᖏᒻᒪᑕ ᐆᒧᖓ ᒐᕙᒪᐅᔪᒧᑦ. ᐃᖃᓗᐃᑦ 

ᓄᓇᓕᐸᐅᔭᖓ, ᐱᖁᔨᕗᖔᕈᑎᒥᑦ ᑲᔪᓯᑎᑦᑎᓚᐅᖅᓯᒪᔪᖅ ᓄᕕᐱᕆ 9, 2021-ᒥ, 

ᖃᐅᔨᓴᖁᔨᓪᓗᑎᒃ ᐊᑖᓅᕈᓐᓇᕐᒪᖔᑕ ᑕᑯᔪᓐᓇᐅᑎᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᓂᑦ ᑲᓐᖑᓇᖅᑐᓄᑦ, 

ᐱᓕᕆᒋᐊᒃᑲᓂᖅᓯᒪᓐᖏᑦᑐᑦ ᐊᑖᓅᕋᓱᐊᖅᑐᑎᒃ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ 

ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓄᑦ.” 

 
  

ᑖᒃᑯᐊᓕ ᑲᑎᒪᓕᕋᓛᑦ ᐃᑲᔪᖅᓰᔫᒐᓗᐊᑦ ᐃᓱᒪᒋᔭᐅᓂᖏᓐᓂᑦ ᒐᕙᒪᑐᖃᒃᑯᑦ, ᓄᓇᕗᑦ ᒐᕙᒪᖓ ᐊᒻᒪᓗ 

ᓄᓇᓖᑦ ᒐᕙᒪᕋᓛᖏᑦ ᐊᑖᓃᖃᑕᐅᒋᐊᖃᕐᓂᖏᓐᓂᑦ ᓈᒻᒪᑦᑐᓂᑦ ᒪᓕᒐᓕᐊᖑᓯᒪᔪᓂᑦ ᐱᓪᓗᒋᑦ 

ᑕᑯᔪᓐᓇᐅᑎᑦ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᓂᑦ ᑲᓐᖑᓇᖅᑐᓂᑦ, ᐃᓕᑕᖅᓯᓯᒪᒻᒥᒻᒪᑕ 

ᐊᑐᖅᑕᐅᓪᓚᕆᑉᐸᑦᑐᒥᑦ ᐃᖅᑲᓇᐃᔭᖅᑎᑭᒃᓱᕐᓂᐅᔪᒥᑦ ᑎᒥᐅᔪᓂ ᒥᑭᔫᑕᐅᓂᖅᓴᓂ. 
 

ᑕᒪᓐᓇᓕ ᐱᔾᔪᑎᒋᓪᓗᒍ, ᒐᕙᒪᒃᑯᑦ ᐱᓕᕆᒋᐊᖅᑳᕆᐊᖃᖅᐳᑦ ᐱᕙᓪᓕᐊᑎᑦᑎᓗᑎᒃ ᑐᑭᓯᓇᑦᑎᐊᖅᑐᓂᑦ 

ᑎᑭᐅᑎᔭᒃᓴᓪᓚᕆᐅᔪᓂᓪᓗ ᖃᖓᒃᑰᖁᔨᓂᐅᔪᓂᑦ ᑕᒪᒃᑯᓂᖓ ᑎᒥᐅᔪᓂᑦ, ᓄᓇᓖᑦ ᒐᕙᒪᕋᓛᖏᑦ, 

ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᐊᒻᒪᓗ ᐃᒥᐊᓗᓕᕆᓂᕐᒥᑦ ᐃᓕᓐᓂᐊᑎᑦᑎᓂᕐᒧᑦ ᑲᑎᒪᔨᕋᓛᖏᑦ 

ᐃᓚᐅᒋᐊᖅᕕᒋᓛᖅᑕᖏᓐᓂᑦ. 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #12: 

 

ᑖᒃᑯᐊ ᑲᑎᒪᔨᕋᓛᑦ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑖᒃᓱᒧᖓ ᐅᓂᒃᑳᓕᐊᒥᓂᕐᒧᑦ 

ᐱᑕᖃᖁᓪᓗᒋᑦ ᓇᓗᓇᐃᖅᑐᖅᓯᒪᔪᓂᑦ ᐅᓪᓗᒥᒨᖓᔪᓂᑦ ᖃᓄᐃᓕᖓᓕᕐᒪᖔᑕ ᐱᕙᓪᓕᐊᑎᑕᐅᓂᖏᑦ 

ᒪᓕᒐᒃᓴᐃᑦ ᐊᑖᒍᑦ ᐃᓗᓕᖓ ᓈᓴᐅᑎᓕᐅᑉ 73(a) ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ 

ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓂ ᐱᓪᓗᒋᑦ ᓇᓗᓇᐃᖅᑕᐅᓂᖏᑦ ᓄᓇᓖᑦ ᒐᕙᒪᕋᓛᖏᑦ 

ᒐᕙᒪᒃᑯᓐᓄᑦ ᑎᒥᖁᑎᒋᔭᐅᓕᕐᓗᑎᒃ. 

 

ᑖᒃᑯᐊ ᑲᑎᒪᔨᕋᓛᑦ ᓱᓕᒃᑲᓐᓂᖅ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑖᒃᓱᒧᖓ 

ᐅᓂᒃᑳᓕᐊᒥᓂᕐᒧᑦ ᐱᑕᖃᖁᓪᓗᒋᑦ ᓇᓗᓇᐃᖅᑐᖅᓯᒪᔪᓂᑦ ᐅᓪᓗᒥᒧᑦ ᖃᓄᐃᓕᖓᓕᕐᒪᖔᑕ 

ᐱᕙᓪᓕᐊᑎᑕᐅᔪᑦ ᒪᓕᒐᒃᓴᐃᑦ ᐊᑖᒍᑦ ᐃᓗᓕᖓᑕ ᓈᓴᐅᑎᓕᐅᑉ 73(a) ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ 

ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓂ, ᐱᓪᓗᒋᑦ ᓇᓗᓇᐃᖅᓯᓂᖅ 

ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᑦ ᒐᕙᒪᒃᑯᓐᓄᑦ ᑎᒥᖁᑎᒋᔭᐅᓕᕐᓗᑎᒃ. 

 

ᑖᒃᑯᐊ ᑲᑎᒪᔨᕋᓛᑦ ᓱᓕᒃᑲᓐᓂᖅ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓ ᓴᖅᑭᖅᓯᖁᔭᐅᓪᓗᓂ 

ᐋᖅᑭᒋᐊᖅᑕᐅᔪᑎᒃᓴᖏᓐᓂᑦ ᑖᒃᓱᒪ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ 

ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓂᑦ ᐱᔪᓐᓇᖅᓯᑎᑦᑎᓗᑎᒃ, ᒪᓕᒐᖅᑎᒍᑦ, ᓇᓗᓇᐃᖅᑕᐅᔪᓐᓇᖅᓯᓗᑎᒃ 

ᐅᒥᐊᓗᓕᕆᓂᕐᒥᑦ ᐃᓕᓐᓂᐊᑎᑦᑎᔩᑦ ᑲᑎᒪᔨᕋᓛᑦ ᓴᖅᑭᖅᑕᐅᓯᒪᔪᑦ ᒪᓕᑦᑐᑎᒃ ᐃᓗᓕᖓᓂᑦ ᓈᓴᐅᑎᓕᒻᒥᑦ 

50 ᐃᒥᐊᓗᓕᕆᓂᕐᒧᑦ ᐱᖁᔭᕐᔪᐊᖓᓂᑦ ᒐᕙᒪᒃᑯᓐᓄᑦ ᑎᒥᖁᑎᒋᔭᐅᓕᕐᓗᑎᒃ. 

ᐱᔾᔪᑎ:  ᐃᖅᑲᓇᐃᔭᖅᑎᓂᑦ ᐱᓕᕆᖃᑎᖃᑦᑎᐊᕐᓂᖅ ᐊᒻᒪᓗ ᑕᑯᔪᓐᓇᐅᑎᑦ ᑐᑭᓯᐅᒪᔾᔪᑎᓂᑦ  

ᓴᐳᒻᒥᑦᑎᔾᔪᑎᐅᔪᒥᓪᓗ ᑲᓐᖑᓇᖅᑐᓂᑦ ᐱᖁᔭᕐᔪᐊᖓ 

 

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᑎᑎᕋᖅᓯᒪᒻᒪᑦ ᐊᒥᓱᑲᓪᓚᓐᓂ ᕿᒥᕐᕈᓪᓚᕆᑦᑐᓂ 

ᐅᓂᒃᑳᓕᐊᒥᓂᖏᓐᓂ ᑖᓐᓇᒎᖅ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ 

ᐱᖁᔭᕐᔪᐊᖓ “ᑭᒡᒐᖅᑐᐃᔨᓄᑦ ᐅᓇᑕᖅᕕᕈᖅᓯᒪᒻᒪᑦ ᐃᖅᑲᓇᐃᔭᖅᑎᓂᑦ ᐱᓕᕆᖃᑎᖃᑦᑎᐊᓂᕐᒧᑦ 

ᐃᓱᒫᓘᑎᑕᖃᕐᓂᖓᓄᑦ ᐃᓗᐊᓂ ᓄᓇᕗᑦ ᒐᕙᒪᖓᑕ.” 

 

ᓈᓚᓐᓂᖃᖅᑎᑦᑎᔪᓂ ᐅᖃᖅᑐᓂ ᑖᒃᑯᓄᖓ ᑲᑎᒪᔨᕋᓛᓄᑦ ᐄᐳᕈ 20, 2024−ᒥ, ᑖᓐᓇ 

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᒪᐃᓕᔪᒻᒪᑦ: 

 

“ᐊᕐᕌᒍᒥ ᓯᕗᓪᓕᖅᐹᖓᓂ ᓄᓇᕗᒻᒦᓕᖅᑎᓪᓗᖓ, ᐅᖃᕈᓐᓇᖅᑐᖓ ᐊᒥᓲᓛᓪᓚᕆᐅᓯᒪᔪᑦ 

ᐱᓕᕆᐊᕆᒋᐊᖃᖅᓯᒪᔭᒃᑲ ᑕᕝᕗᖓ ᐃᓕᔪᓐᓇᑎᐊᖅᑐᑦ. ᑖᓐᓇ ᐱᔾᔪᑎᒋᓪᓗᒍ ᐅᖃᐅᓯᕆᕙᕋ 

ᑕᒪᓐᓇ. ᐅᖃᐅᓯᕐᒥᑦ ᐊᑐᖅᑕᐅᒐᔪᐃᑦᑐᒥᑦ ᐊᑐᖅᑲᐅᒐᒪ ᑭᒡᒐᖅᑐᐃᔨᓄᑦ ᐅᓇᑕᖅᕕᐅᓂᕋᖅᑐᒍ, 

ᑭᓯᐊᓂᓕ ᑕᒪᓐᓇᓕᒫᖅ ᑐᑭᖃᑐᐃᓐᓇᖅᑐᖅ ᑭᒃᑯᑐᐃᓐᓇᐃᑦ ᐊᑐᖃᑦᑕᓕᕐᓂᒃᕐᒪᑕ ᐆᒥᖓ 

ᒪᓕᒐᐅᔪᒥᑦ ᐊᑭᕋᖅᑐᖃᑦᑕᐅᑎᓪᓗᑎᒃ ᐃᓗᐊᓂ ᓄᓇᕗᑦ ᒐᕙᒪᖓᓂ. ᑕᐃᒫᒃ 

ᑐᑭᓯᔭᐅᔪᒪᑐᐃᓐᓇᖃᐅᔪᖓ. 

 

ᒫᓐᓇᓕ ᖃᐅᔨᒍᒥᓇᖅᑑᓪᓗᓂ, ᐊᕐᕌᒍᒥ ᐊᐃᑉᐸᖓᓂᓕᒫᖅ ᐊᒻᒪᓗ ᐊᕐᕌᒍᖓᓄᑦ ᐱᖓᔪᐊᓄᑦ 

ᓄᓇᕗᒻᒦᓕᖅᑎᓪᓗᖓ, ᑕᒪᓐᓇ ᐊᓯᐅᑐᐃᓐᓇᖅᑐᒥᓂᐅᔮᕐᒪᑦ ᓱᒻᒪᓪᓗ ᑕᐃᒪᐃᒻᒪᖔᖅ 

ᑐᑭᓯᓚᐅᖅᓯᒪᓇᒍ. ᑕᐃᓐᓇᓕ ᐱᓕᕆᕕᖓᑦ ᓯᕗᓕᖅᑎᓂᑦ ᒐᕙᒪᐅᖃᑎᖏᓐᓂᓪᓗ ᐱᓕᕆᐊᖃᖅᑏᑦ 

ᓴᖅᑭᖅᓯᖃᑦᑕᖅᓯᒪᓐᖏᒻᒪᑕ ᓈᓴᐅᑎᓂᑦ ᑭᓪᓕᓯᓂᐊᖅᑕᐅᓯᒪᔪᓂᑦ ᐊᕐᕌᒍᒐᓚᑲᓪᓚᓐᓅᓕᖅᑐᖅ, 

ᐅᕙᓐᓄᑦ ᑐᑭᓯᓇᖅᓯᓯᒪᓐᖏᒻᒪᑦ ᐃᖅᑲᓇᐃᔭᖅᕕᓐᓂ ᖃᓄᐃᓕᐅᖅᐸᒻᒪᖔᑕ. ᑕᑯᔭᑐᐊᕆᕙᒃᑲᒃᑭᑦ 

ᐊᔪᐃᓐᓇᕆᐊᕈᑎᐅᔪᑦ, ᑭᓯᐊᓂᓕ ᐊᑯᓂᑲᓪᓚᒃ ᑕᐃᒪᐃᑦᑐᓂᑦ ᖃᑦᑏᓐᓇᖁᓗᓐᓂᑦ 

ᐱᖃᑦᑕᓕᔪᒻᒥᔪᖓ, ᐊᒻᒪᓗ ᒫᓐᓇᐅᕋᑖᖅᑐᖅ ᖄᑦᑏᓐᓇᖁᓗᐃᑦ ᑕᖅᑭᑦ ᐊᓂᒍᕋᓱᐊᕐᓂᖏᓐᓂ 

ᑕᒪᓐᓇ ᐊᔪᐃᓐᓇᕆᐊᕐᓂᐅᕙᑦᑐᖅ ᐃᖏᕐᕋᓯᒋᐊᖅᓯᒪᓕᕐᒥᔪᖅ. 

 

ᑕᐃᒪᓐᖓᑦ ᐅᓇ ᐅᓪᓗᖅᓯᐅᑎᑎᒍᑦ ᐊᕐᕌᒍ 2024 ᐱᒋᐊᔪᒻᒪᑦ, ᐅᖃᕈᓐᓇᖅᑐᖓ ᐊᒥᓲᓂᖅᓴᐃᑦ 

ᓄᑖᑦ ᐃᑲᔪᖅᑕᐅᔪᒪᔪᑦ ᐱᖃᑕᐅᕕᒋᓯᒪᔭᒃᑲ ᐱᔾᔪᑎᖃᖅᓯᒪᔪᑦ ᐊᑭᕋᖅᑑᑎᓂᕐᒥᑦ ᐃᓗᐊᓂ ᓄᓇᕗᑦ 

ᒐᕙᒪᖓᑕ. ᓂᕆᐅᒐᓱᑉᐸᓚᐅᖅᑐᖓ ᓄᖑᑦᑐᒥᓂᐅᒋᐊᖏᑕ ᑖᕗᖓᓕᒫᖅ ᑕᐃᒪᐃᓕᐅᖃᑦᑕᐅᑎᔪᑦ, 

ᑭᓯᐊᓂᓕ, ᐅᒡᒍᓇᖅᑐᖅ, ᓄᖑᓯᒪᓐᖏᒻᒪᑕ.” 

 

ᓄᓇᕗᑦ ᒐᕙᒪᖓᑕ ᒪᐃ 2023−ᒥ ᑭᐅᔾᔪᑎᖏᑦ ᑖᒃᑯᐊ ᑲᑎᒪᔨᕋᓛᑦ ᓄᕕᐱᕆ 2022−ᒥ 

ᐅᓂᒃᑳᓕᐊᒥᓂᖏᓐᓄᑦ ᓇᓗᓇᐃᖅᓯᓯᒪᔪᒻᒪᑕ “ᐅᓪᓗᒥᒧᑦ ᓱᓕ, ᓄᓇᕗᑦ ᒐᕙᒪᖓ 

ᐅᖃᐅᓯᐅᑎᑦᑎᓯᒪᓐᖏᑦᑐᖅ ᐋᖅᑭᒋᐊᖅᓯᒐᓱᓐᓂᕐᒥᑦ ᐅᕐᓂᓗᒃᓴᓂᕐᒧᑦ ᐱᕙᓪᓕᐊᔾᔪᓯᐅᔪᓂᑦ 

ᐊᑦᑐᐊᓂᖃᖅᑐᓂᑦ ᑕᑯᔪᓐᓇᐅᑎᓂᑦ ᑐᑭᓯᐅᒪᔾᔪᑎᓂᑦ ᓴᐳᒻᒥᑦᑎᔾᔪᑎᐅᔪᓂᓪᓗ ᑲᓐᖑᓇᖅᑐᓂᑦ. ᑕᒪᓐᓇ 

ᓴᖅᑭᖅᑕᐅᔪᓐᓇᖅᑐᖅ ᑭᖑᓪᓕᕐᒥ ᑲᑎᒪᖃᑎᖃᓕᕐᒥᑉᐸᑕ ᓄᓇᕗᒻᒥ ᐃᖅᑲᓇᐃᔭᖅᑏᑦ ᑲᑐᔾᔨᖃᑎᒌᖓᓂᑦ.” 

 

ᐃᓗᓕᖓ ᓈᓴᐅᑎᓕᒃ 1104 ᓄᓇᕗᑦ ᒐᕙᒪᖓᑕ ᐃᖅᑲᓇᐃᔭᖅᑎᓕᕆᓂᕐᒧᑦ ᐊᖃᓕᒫᒐᖓ 

(“ᓴᖅᑭᖅᓯᓂᐅᔪᓄᑦ ᑐᑭᓯᐅᒪᔾᔪᑎᓂᑦ) ᓄᑖᕈᕆᐊᖅᑕᐅᔪᔪᖅ ᑭᖑᓪᓕᖅᐹᒥ ᐄᐳᕈ 10, 2006−ᒥ, 

15ᖑᓗᐊᖅᑐᑦ ᐊᕐᕌᒍᑦ ᐊᓂᒍᖅᓯᒪᓕᖅᑯᑦ. 

 

ᕕᕝᕗᐊᕆ 20, 2024−ᒥ, ᒥᓂᔅᑕ ᑲᒪᔨᐅᔪᖅ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑕ ᐱᖁᔭᕐᔪᐊᖓᓂᑦ 

ᑐᓴᖅᑕᐅᑎᑦᑎᔪᒻᒪᑦ ᑎᒃᑯᐊᖅᑕᐅᔪᖃᕐᓂᖓᓂᑦ ᓄᓇᕗᒻᒥ ᓯᕗᓪᓕᖅᐹᖑᓂᐊᖅᑐᒥᑦ ᐱᑦᑎᐊᕆᐊᖃᕐᓂᕐᒥᑦ 

ᑲᒪᔨᐅᓂᐊᖅᑐᒥᑦ. 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #13: 

 

ᑖᒃᑯᐊ ᑲᑎᒪᔨᕋᓛᑦ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᐆᒧᖓ ᐅᓂᒃᑳᓕᐊᒥᓂᕐᒧᑦ 

ᓇᓗᓇᐃᖅᑐᐃᓯᒪᖁᓪᓗᒋᑦ, ᐃᓗᓕᖏᓐᓂᓪᓗ, ᖃᓄᓪᓚᑦᑖᖅ ᐅᖃᖃᑎᒌᔾᔪᑎᐅᓯᒪᒻᒪᖔᖅ ᓄᓇᕗᒻᒥ 

ᐃᖅᑲᓇᐃᔭᖅᑏᑦ ᑲᑐᔾᔨᖃᑎᒌᖓᓂᑦ ᐊᒻᒪᓗ ᓄᓇᕗᒻᒥ ᐃᓕᓴᐃᔩᑦ ᑲᑐᔾᔨᖃᑎᒋᖓᓂᑦ ᐱᔾᔪᑎᖃᖅᑐᓂᑦ 

ᐊᓯᔾᔨᖅᑕᐅᑐᐃᓐᓇᕆᐊᓕᓐᓂᑦ ᐅᕐᓂᓗᒃᓴᓂᕐᒧᑦ ᐱᕙᓪᓕᐊᔾᔪᑎᐅᔪᓂ ᐱᓪᓗᒋᑦ ᑕᑯᔪᓐᓇᕈᑎᒃ 

ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᒥᑦ ᑲᓐᖑᓇᖅᑐᓂᑦ. 

 

ᑖᒃᑯᐊ ᑲᑎᒪᔨᕋᓛᑦ ᓱᓕᒃᑲᓐᓂᖅ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᐆᒧᖓ 

ᐅᓂᒃᑳᓕᐊᒥᓂᕐᒧᑦ ᓇᓗᓇᐃᖅᑐᐃᓯᒪᖁᓪᓗᒋᑦ, ᐃᓗᓕᖏᓐᓂᓪᓗ, ᖃᓄᐃᓕᖓᓕᕐᒪᖔᑕ ᐱᓕᕆᓂᐅᔪᑦ 

ᓄᑖᕈᕆᐊᖅᑎᑦᑎᒐᓱᐊᖅᑐᑎᒃ ᐃᖅᑲᓇᐃᔭᖅᑎᓕᕆᓂᕐᒧᑦ ᐃᑲᔫᑎᑦ ᐅᖃᓕᒫᒐᖓᓂᑦ ᐃᓗᓕᖓ ᓈᓴᐅᑎᓕᒃ 

1104 - ᓴᖅᑭᖅᓯᓂᖅ ᑐᑭᓯᐅᒪᔾᔪᑎᓂᑦ. 

 

ᑖᒃᑯᐊ ᑲᑎᒪᔨᕋᓛᑦ ᓱᓕᒃᑲᓐᓂᖅ ᐊᑐᓕᖁᔨᕗᑦ ᑕᐃᓐᓇ ᒥᓂᔅᑕ ᑲᒪᔨᐅᔪᖅ ᒐᕙᒪᒃᑯᑦ 

ᐃᖅᑲᓇᐃᔭᖅᑎᖏᑕ ᐱᖁᔭᕐᔪᐊᖓᓂᑦ ᑎᑎᖅᑲᖅᑎᒍᑦ ᑐᒃᓯᕋᖁᓪᓗᒍ ᐊᓪᓚᕝᕕᖓᓂᑦ 

ᓱᓕᑦᑎᐊᕆᐊᖃᕐᓂᕐᒧᑦ ᑲᒪᔨᐅᔫᑉ ᐱᒋᐊᖅᑎᑦᑎᓗᑎᒃ ᖃᐅᔨᒪᖃᑎᒌᓐᓂᕆᓂᐊᓕᖅᑕᖏᓐᓂᑦ ᐊᓪᓚᕝᕕᖓᓗ 

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᐅᖃᐅᓯᖃᕐᓗᑎᒃ ᓇᐅᒃᑯᑦ ᑎᒥᖁᑎᖏᒃ 

ᑲᐅᔾᔨᖃᑎᒌᒍᓐᓇᕐᒪᖔᑎᒃ. 

ᐱᔾᔪᑎ:  ᖃᕋᓴᐅᔭᓕᕆᔾᔪᑏᑦ 

 

ᐊᒃᓱᑲᓪᓚᒃ ᐅᖃᐅᓯᐅᓚᐅᖅᑐᑦ ᑖᒃᑯᐊ ᑲᑎᒪᔨᕋᓛᑦ ᑕᓚᕖᓴᒃᑰᖅᑐᑎᒃ ᓈᓚᓐᓂᖃᖅᑎᑦᑎᓂᖏᓐᓂ ᓯᑎᐱᕆ 

26-27, 2022−ᒥ, ᐊᒻᒪᓗ ᐄᐳᕈ 19-20, 2024−ᒥ, ᐃᓱᒫᓗᒋᔭᐅᔪᑦ ᖃᕋᓴᐅᔭᓕᕆᔾᔪᑎᓂᑦ, ᖃᕋᓴᐅᔭᓄᑦ 

ᐃᓵᖅᑕᐅᔭᐃᒃᑯᑎᓂᑦ, ᐊᒻᒪᓗ ᐊᑭᓖᑎᑕᐅᒐᓱᐊᖅᑐᑎᒃ ᖃᕋᓴᐅᔭᓂᑦ ᐊᔪᓕᖅᑎᑦᑎᓲᓂᑦ. ᑕᐃᑲᓂ 2021-

2022 ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᒪᓕᒐᓕᐅᖅᕕᒻᒧᑦ, ᑐᑭᓯᐅᒪᔾᔪᑎᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᓇᓗᓇᐃᖅᓯᓚᐅᖅᑐᖅ “ᐅᓪᓗᒥ ᐃᓅᓕᕋᑦᑕ ᓯᓚᕐᔪᐊᕐᒥ ᑕᕐᕆᔭᐅᑎᓄᑦ 

ᐅᐊᑦᑎᔭᐅᓂᕐᒥ ᐊᒻᒪᓗ ᖃᕋᓴᐅᔭᒃᑯᑦ ᐅᓇᑕᖅᑕᐅᖃᑦᑕᓂᕐᒥ.” 
 

ᔫᓂ 1, 2023−ᒥ, ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᓴᖅᑭᖅᓯᔪᒻᒪᑦ 

ᐊᔾᔨᐅᖏᑦᑐᒃᑯᑦ ᐅᓂᒃᑲᓕᐊᒥᓂᖏᓐᓂᑦ ᓇᓗᓇᐃᒃᑯᑕᓕᒻᒥᑦ 23-245-SR ᐱᔾᔪᑎᖃᖅᑐᒥᑦ ᓄᓇᕗᑦ 

ᒐᕙᒪᖓᑕ ᖃᕋᓴᐅᔭᒃᑯᑦ ᑲᓱᖅᓯᒪᔾᔪᑎᖓᓂᑦ Y-ᐃᖏᕐᕋᔾᔪᑎᖓᓂᑦ. ᑖᒃᓱᒪ ᑐᑭᓯᐅᒪᔾᔪᑎᓕᕆᓂᕐᒧᑦ ᐊᒻᒪᓗ 

ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇᐅᑉ ᓈᓚᓐᓂᖃᖅᑎᑦᑎᔪᓂ ᐅᖃᐅᓯᖏᑦ ᐄᐳᕈ 19, 2024−ᒥ ᐃᒪᐃᓕᖓᔪᔪᑦ:  
 

“… ᐅᕙᖓ ᐊᔾᔨᐅᖏᑦᑐᒃᑯᑦ ᐅᓂᒃᑳᓕᐊᕆᔪᔭᓐᓂ, ᐊᒥᓱᑲᓪᓚᓐᓂᑦ ᐊᑐᓕᖁᔭᓕᐅᔪᔪᖓ 

ᒐᕙᒪᒃᑯᓐᓄᑦ. ᑕᐃᓐᓇᓕ ᐊᑐᓕᖁᔭᓕᐊᕆᓂᖅᐹᕆᔪᔭᕋ ᑕᐃᓐᓇ Y-ᐃᖏᕐᕋᔾᔪᑎ 

ᐊᓯᓂᑦᑕᐅᔭᕆᐊᖃᕐᒪᑦ. ᐱᔾᔪᑎᒋᓗᒍ ᓴᓇᔭᐅᓯᒪᓂᖓ, ᓴᓇᔭᒃᓴᐅᖏᒻᒪᑦ ᓴᐳᒻᒥᑦᑎᓕᖅᑎᑕᐅᓗᓂ 

ᑲᓐᖑᓇᖅᑐᓂᑦ ᑕᐃᒫᑎᒋ ᓴᐳᒻᒥᔭᐅᔭᕆᐊᖃᕐᓂᖏᑎᒍᑦ … ᐅᖃᐅᑎᓯᒪᔭᒃᑲ ‘ᐊᑐᓕᖁᔭᓕᐊᓕᒫᕋᓕ, 

ᐱᐅᓂᖅᓴᒥᑦ ᑲᕋᓴᐅᔭᓕᕆᔾᔪᑎᒥᑦ ᐱᔭᕆᐊᖃᖅᑐᓯ. ᐱᐅᓂᖅᓴᒥᑦ ᑐᖅᑯᖅᓯᓯᒪᕕᖃᕆᐊᖃᖅᑐᓯ 

ᑐᑭᓯᐅᒪᔾᔪᑎᓂᑦ ᓴᐳᒻᒥᑦᑎᔪᓂᑦ ᑲᓐᖑᓇᖅᑐᓂᑦ.’ ᖃᓄᕐᓕ, ᖃᖓᓗ, ᐊᒻᒪᓗ 

ᖃᓄᐃᓕᐅᖅᑕᐅᓛᕐᒪᖔᖅ, ᐃᓱᒪᖅᓱᑎᒃᓯᒪᔭᒃᑲ, ᐃᓱᒪᒋᓗᒋᑦ ᓯᕗᓪᓕᐅᑎᒍᒪᔭᖏᑦ ᑮᓇᐅᔭᓂ 

ᐊᑐᕈᒫᕐᓂᐊᖅᑐᖁᑎᖏᓐᓂ ᓂᐅᕕᐊᕆᓛᖅᑕᖏᓐᓂᓗ ᐊᓯᕈᓘᔭᖏᓐᓂᓪᓗ. ᖃᐅᔨᒪᒐᒪ ᑕᒪᓐᓇ 

ᐱᓕᕆᐊᖑᔭᕆᐊᖃᕐᒪᑦ ᐊᕐᕌᒍᒐᓚᓐᓄᑦ.” 
 

ᓄᓇᕗᑦ ᒐᕙᒪᖓᑕ ᑎᑎᖅᑲᖅᑎᒍᑦ ᑭᐅᔾᔪᑎᖏᑦ ᐋᒡᒌᓯ 31, 2023−ᒥ, ᑖᒃᓱᒧᖓ ᑐᑭᓯᐅᒪᔾᔪᑎᓕᕆᓂᕐᒧᑦ 

ᐊᒻᒪᓗ ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇᐅᑉ ᐊᔾᔨᐅᖏᑦᑐᒃᑯᑦ ᐅᓂᒃᑳᓕᐊᒥᓂᖓᓂ ᓇᓗᓇᐃᒃᑯᑕᓕᒻᒥ 23-

245-SR−ᒥ ᓇᓗᓇᐃᖅᓯᓯᒪᒻᒪᑦ, ᐃᓚᖓᒍᑦ, ᑕᐃᒫᒎᖅ: 
 

“ᐱᔾᔪᑎᒋᓪᓗᒋᑦ Y-ᐃᖏᕐᕋᔾᔪᑎᖓᑕ ᐃᓱᓕᑦᑕᖅᕕᖏᑦ ᐊᒻᒥᓂᓪᓗ ᐃᖏᕐᕋᔪᓐᓇᖏᓐᓂᑦ 

ᐃᖏᕐᕋᔪᓐᓇᓪᓚᕆᒋᐊᖃᖅᑎᓪᓗᒋ ᓇᓕᖅᑲᓂᑦ ᐸᐸᑦᑎᓂᕐᒥ, ᐃᓵᖅᑕᐅᑦᑕᐃᓕᒪᓂᕐᒥ, ᐊᒻᒪᓗ 

ᒪᓕᑦᑎᐊᕈᓐᓇᖏᓐᓂᖓ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ 

ᐱᖁᔭᕐᔪᐊᖓᓂᑦ, ᐊᖏᖃᑎᒋᕙᕗᑦ ᐊᑐᓕᖁᔭᓕᐊᒥᓂᕆᔭᐃᑦ ᐊᑐᕈᓐᓃᖅᑎᑕᐅᖁᓪᓗᒍ. 

ᑐᑭᓯᐅᒪᔾᔪᑎᓕᕆᓂᕐᒥᑦ/ᖃᕋᓴᐅᔭᓕᕆᓂᕐᒥᓪᓗ ᐱᓕᕆᐊᖃᖅᕕᖓᑦ ᓄᓇᓕᓐᓂᑦ ᒐᕙᒪᒃᑯᓂᓪᓗ 

ᐱᔨᑦᑎᕋᖅᑎᒃᑯᑦ ᐱᓕᕆᕕᖓᓂ ᐱᔭᕇᖅᐸᓪᓕᐊᓕᖅᑐᑦ ᐃᓱᒪᒃᓴᖅᓯᐅᕈᑎᖃᕐᓂᕐᒥᑦ ᖃᕋᓴᐅᔭᒃᑯᑦ 

ᖃᖓᑦᑕᖅᑎᑕᐅᓯᒪᔪᒃᑯᑦ ᑕᖅᑯᖅᓯᖃᑦᑕᓂᕐᒥᑦ ᑲᓱᖅᑎᒐᒃᓴᐅᔪᒥᑦ ᒫᓐᓇ ᐊᑐᖅᑕᐅᕙᑦᑐᒧᑦ 

ᒪᐃᑯᕆᓵᑉ Microsoft 365 ᐋᖅᑭᖅᓯᒪᓂᐅᔪᒧᑦ. ᖃᐅᔨᒪᑦᑎᐊᕋᓱᐊᕐᓂᐊᖅᑐᒍᑦ ᑕᐃᓐᓇ 

ᑭᖑᓪᓕᐅᔪᖅ ᐊᑐᓛᖅᑕᕗᑦ ᑐᑭᓯᐅᒪᔪᑎᓕᕆᓂᒥᑦ ᐊᐅᓚᑦᑎᔾᔪᑎᐅᔪᖅ ᐃᓚᖃᕋᓗᐊᕐᒪᖔᖅ 

ᑲᓐᖑᓇᖅᑐᓕᕆᔾᔪᑎᓕᑦ ᓴᓇᔭᐅᓯᒪᓂᖓᓄᑦ ᐃᓚᒋᕙᐅᓪᓚᕆᓪᓗᓂ ᐊᒻᒪᓗ 

ᐋᖅᑭᒋᐊᖅᑕᐅᖃᑦᑕᕈᓐᓇᕐᓗᓂ ᐊᓯᕈᖅᐸᓪᓕᐊᔪᑦ ᖃᕋᓴᐅᔭᐃᑦ ᒪᓕᓪᓗᒋᑦ.” 
 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #14: 
 

ᑖᒃᑯᐊ ᑲᑎᒪᔨᕋᓛᑦ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑖᒃᓱᒧᖓ ᐅᓂᒃᑳᓕᐊᒥᓂᕐᒧᑦ 

ᐱᑕᖃᖁᓪᓗᒋᑦ ᓇᓗᓇᐃᖅᑐᖅᓯᒪᔪᓂᑦ ᐅᓪᓗᒥᒨᖓᔪᓂᑦ ᖃᓄᐃᓕᖓᓕᕐᒪᖔᖅ ᐱᓕᕆᓂᐅᔪᖅ 

ᐊᑐᕈᓐᓃᑎᑦᑎᓂᕐᒧᑦ ᖃᐊᓯᓃᓗᑎᓪᓗ ᖃᕋᓴᐅᔭᓕᕆᔾᔪᑎᒥᑦ Y-ᒥᑦ. 
 

ᑖᒃᑯᐊ ᑲᑎᒪᔨᕋᓛᑦ ᓱᓕᒃᑲᓐᓂᖅ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᐆᒧᖓ 

ᐅᓂᒃᑳᓕᐊᒥᓂᕐᒧᑦ ᓇᓗᓇᐃᖅᓯᒪᖁᓪᓗᒋᑦ ᖃᐅᔨᔭᒥᓂᐅᔪᓂᑦ ᑲᓐᖑᓇᖅᑐᑦ ᐊᒃᑐᖅᑕᐅᓂᖏᓐᓂᑦ 

ᖃᐅᔨᓴᕐᓂᐅᓯᒪᔪᓂ ᐅᓪᓗᒥᒧᑦ ᐊᐅᓪᓛᖅᑎᕆᓂᕐᒥᑦ ᑐᑭᓯᐅᒪᔾᔪᑎᓂᑦ ᐱᓯᒪᔭᐅᔪᓂᑦ ᓄᓇᕗᑦ ᒐᕙᒪᖓᓄᑦ 

“ᖃᖓᑦᑕᖅᑎᑕᐅᓯᒪᔪᓄᑦ ᖃᕋᓴᐅᔭᒃᑯᑦ ᐃᑭᐊᖅᑭᕕᓐᓄᑦ.” 

ᐱᔾᔪᑎ:  ᖃᕋᓴᓐᖑᐊᓖᑦ ᖃᕋᓴᐅᔭᐃᑦ ᐃᑲᔫᑎᑦ ᐊᒻᒪᓗ ᐱᖁᔭᒃᓴᖅ C-27 

 

ᓴᖅᑭᐸᓪᓕᐊᔪᖅ ᐅᖃᐅᓯᐅᓚᐅᖅᐳᖅ ᑲᑎᒪᔨᕋᓛᑦ ᐃᓱᒪᒃᓴᖅᓯᐅᕈᑎᖃᖅᑎᓪᓗᒋᑦ ᐱᔾᔪᑎᖃᖅᑐᖅ 

ᐊᒃᑐᖅᓯᔪᓐᓇᕐᓂᖓᓂᑦ ᖃᕋᓴᐅᔭᐃᑦ ᖃᕋᓴᓐᖑᐊᓖᑦ ᐃᑲᔫᑏᑦ, ᒐᕙᒪᒃᑯᑦ ᐊᐅᓚᑦᑎᓂᖏᓐᓂᑦ 

ᑕᑯᔪᓐᓇᐅᑎᓂᑦ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᓂᑦ ᒪᓕᒐᐅᔪᓂᑦ ᐊᑐᐊᒐᐅᔪᓂᓗ. 
 

ᓈᓚᓐᓂᖅᑕᖃᖅᑎᓪᓗᒍ ᐅᖃᐅᓯᕆᔪᔭᖏᓐᓂ ᑲᑎᒪᔨᕋᓛᓄᑦ ᐄᐳᕈ 20, 2024−ᒥ, ᑖᓐᓇ  

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᒫᒃ ᐅᑲᔪᔪᖅ: 
 

“ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᓯᒪᓕᖅᑐᖓ ᓄᓇᕗᒻᒥ ᐱᖓᓱᓂ ᐊᕐᕌᒍᓂ, 

ᐊᒻᒪᓗ ᓯᕗᓪᓕᖅᐹᖏᓐᓂ ᒪᕐᕉᓐᓂ ᐊᕐᕌᒎᓐᓂ, ᑐᓴᑦᑎᐊᖅᐸᔪᓐᖏᑕᕋ ᖃᕋᓴᓐᖑᐊᓖᑦ ᖃᕋᓴᐅᔭᐃᑦ. 

ᒫᓐᓇᓕ ᑲᑎᒪᕐᔪᐊᖅᑐᓅᕋᐃᒐᒪ ᐅᕝᕙᓘᓐᓃᑦ ᑲᑎᒪᖃᑎᖃᕋᐃᒐᒪ ᑲᒥᓴᓇᐅᖃᑎᓐᓂᑦ, ᑖᒃᓱᒥᖓᑐᐊᖅ 

ᐅᖃᐅᓯᖃᖅᐸᓕᖅᑐᐃᑦ. 
 

ᑕᐃᒪᐃᑦᑐᑦ ᖃᕋᓴᐅᔭᐃᑦ ᓴᖅᑭᑲᓪᓚᔪᒻᒪᑕ ᑭᒃᑯᑐᐃᓐᓇᕐᓄᑦ ᐊᑐᖅᑕᐅᔪᓐᓇᖅᑐᑎᒃ 

ᐃᓱᒪᒋᔭᐅᔪᓐᖏᑎᐊᖅᑐᒃᑯᑦ ᐊᒻᒪᓗ ᐊᒃᑯᐊᓗᒃ ᐊᒃᑐᖅᓯᔪᓐᓇᖅᑐᓂ ᑐᑭᓯᐅᒪᔾᔪᑏᑦ ᐊᐅᓚᑕᐅᓂᖏᓐᓂᑦ 

ᒐᕙᒪᒃᑯᓐᓂ. ᐊᒃᓱᒻᒪᕆᐊᓗᑦᑕᐅᖅ ᐊᒃᑐᖅᓯᔪᓐᓇᕐᒪᑦ ᑕᑯᔪᓐᓇᐅᑎᓂᑦ ᑐᑭᓯᐅᒪᔾᔪᑎᓂᑦ ᐊᒻᒪᓗ 

ᑲᓐᖑᓇᖅᑐᓕᕆᓂᕐᒥᑦ.  
 

ᐊᑐᓕᖁᔭᓕᐊᓪᓚᕆᒐᓕ, ᑲᑎᒪᔩ, ᑖᓐᓇ ᓄᓇᕗᑦ ᒐᕙᒪᖓ ᓯᕗᒧᐊᕆᐊᕆᐊᓕᒃ ᑕᒪᓐᓇ 

ᑐᑭᓯᔭᐅᑦᑎᐊᕋᓱᐊᕐᓗᓂ. ᑕᐃᒪᐃᑦᑐᑦ ᐱᓕᕆᔾᔪᑏᑦ ᐱᕙᓪᓕᐊᔪᕕᔾᔪᐊᕌᓘᒻᒪᑕ ᓱᒃᑲᓕᔪᒥᑦ ᑖᓐᓇ 

ᓄᓇᕗᑦ ᒐᕙᒪᖓ ᒫᓐᓇ ᕿᒪᑦᑕᐅᓯᒪᓕᕇᕐᒪᑦ. ᐊᔭᐅᕕᔾᔪᐊᕈᒪᔭᕋᓗᐊᒃᑲ ᐃᖅᑲᓇᐃᔭᖅᑎᖏᓐᓂᑦ 

ᑐᑭᓯᑎᑦᑎᒋᐊᖁᓪᓗᒋᑦ ᖃᓄᖅ ᖃᕋᓴᐅᔭᐃᑦ ᖃᕋᓴᖃᖅᑑᔮᖅᑐᑦ ᐊᑐᖅᑕᐅᔭᕆᐊᖃᕐᓂᐊᕐᒪᖔᑕ ᐃᓗᐊᓂ 

ᓄᓇᕗᑦ ᒐᕙᒪᖓᓂ. ᓯᕗᓪᓕᖅᐹᕆᓗᒍ, ᐋᖅᑭᒃᓯᒪᓱᐊᕐᓗᓂ ᐋᖅᑭᑦᑕᐅᔭᕆᐊᓕᓐᓂᑦ, ᖃᕋᓴᐅᔭᐃᑦ 

ᖃᕋᓴᓕᐅᔮᖅᑐᑦ ᐊᑐᖅᑕᐅᔪᓐᓇᕐᒪᑦ ᐃᓱᒪᓕᐅᕈᑎᐅᒐᓱᓪᓗᓂ ᐋᖅᑭᒃᓯᒐᓱᐊᕐᓗᑎᒃ, ᑭᓯᐊᓂᓕ 

ᑕᕝᕙᓴᐃᓐᓇᑲᓪᓚᒃ ᐋᖅᑭᑦᑕᐅᖃᑦᑕᖅᑐᐃᑦ ᐃᓱᒪᑖᖑᔪᐃᑦ ᐃᓅᓐᖏᑦᑐᒧᑦ ᐋᖅᑭᑦᑕᐅᔪᓐᓇᖅᓯᒻᒪᑕ 

ᓴᓇᐅᒐᕐᒧᑦ ᐃᓱᒪᑖᖅᑐᑦᑎᑐᑦ. ᑕᐃᒪᓕ ᑐᒃᓯᕋᕈᕕᑦ ᑕᑯᔪᒪᓗᑎᒃ ᖃᓄᖅ ᐃᓱᒪᑖᕐᓂᕐᒪᖔᑕ, 

ᑐᑭᓯᓇᑦᑎᐊᕈᓐᓃᖅᑐᖅ ᖃᓄᖅ ᑕᒪᓐᓇ ᑕᑯᔪᓐᓇᐅᑎᓄᑦ ᒪᓕᒐᕐᓄᑦ ᐊᐅᓚᑕᐅᔪᓐᓇᕐᒪᖔᖅ, 

ᐅᕝᕙᓘᓐᓃᑦ ᓄᓇᕗᑦ ᒐᕙᒪᖓ ᐅᓂᒃᑳᖃᕈᓐᓇᕋᔭᕐᒪᖔᖅ ᖃᓄᖅ ᑕᐃᓐᓇ ᐅᖃᐅᓯᐅᔪᖅ 

ᐃᓱᒪᑖᖑᓐᓂᕐᒪᖔᖅ. ᑕᕝᕙ ᐊᒃᓱᐊᓗᑦ ᐊᒃᑐᖅᓯᔪᓐᓇᖅᑐᖅ ᑕᑯᔪᓐᓇᐅᑎᓂᑦ ᑐᑭᓯᐅᒪᔾᔪᑎᓂᑦ. 
 

ᑲᓐᖑᓇᖅᑐᓕᕆᓂᕐᓕ ᐅᖃᐅᓯᕆᓗᒍ, ᐃᒫᒃ ᐊᐅᓚᓲᖑᒻᒪᑕ ᖃᕋᓴᐅᔭᐃᑦ ᖃᕋᓴᓕᕐᔫᔮᖅᑐᑦ, 

ᓄᐊᑦᓲᖑᓪᓗᑎᒃ ᐊᒥᓱᒻᒪᕆᐊᓗᓐᓂᑦ ᑐᑭᓯᐅᒪᔾᔪᑎᓂᑦ, ᑕᑯᓐᓇᓐᖑᐊᕋᒃᓴᐅᖏᒻᒪᕆᑦᑐᑦ ᐊᒥᓱᑯᓗᐊᐲᑦ 

ᑐᑭᓯᐅᒪᔾᔪᑏᑦ ᐊᒻᒪᓗ ᖃᐅᔨᓴᓕᖅᑐᓂᒋᓪᓗ ᖃᕋᓴᐅᔭᐅᑉ ᓇᓚᐅᑦᑖᖅᑐᓂ ᑭᓱ ᐅᖃᐅᓯᖅ 

ᑭᖑᓪᓕᐅᒋᐊᖃᕐᒪᖔᖅ ᑎᑎᕋᖅᑐᖃᖅᑎᓪᓗᒍ, ᐅᕝᕙᓘᓐᓃᑦ ᓇᓕᐊᒃ ᐅᑲᐅᓯᖅ 

ᐊᑐᖅᑕᐅᔭᕆᐊᖃᖅᑑᔮᕐᒪᖔᖅ, ᐅᕝᕙᓘᓐᓃᑦ ᐊᑐᖅᑕᐅᔾᔮᓲᖑᔪᑦ ᐅᖃᐅᓰᖅ ᓴᖅᑭᖅᑎᑕᐅᓪᓗᑎᒃ 

ᐃᒻᒥᓂᒃ. ᑕᒪᓐᓇ ᑐᑭᖃᖅᑐᖅ ᑕᐃᒪᐃᑦᑐᑦ ᖃᕋᓴᐅᔭᐃᑦ ᓄᐊᑦᑎᓲᖑᒻᒪᑕ ᓄᐊᒍᓐᓇᖅᑕᓕᒫᖏᓐᓂᑦ 

ᑐᑭᓯᐅᒪᔾᔪᑎᓂᑦ. ᑭᒃᑯᑐᐃᓐᓇᐃᑦ ᖁᐊᖅᓵᓪᓚᕆᒃᑲᔭᖅᑐᑦ ᖃᐅᔨᒍᑎᒃ ᖃᓄᑎᒋᐊᓗᓐᓂᑦ ᐊᖏᓂᖏᓐᓂᑦ 

ᑐᑭᓯᐅᒪᔾᔪᑎᓂᑦ ᓄᐊᑦᑎᓲᖑᒻᒪᖔᑕ ᐊᒻᒪᓗ ᓄᐊᑦᑕᖏᑦ ᐃᓚᖃᖅᑐᑎᒃ ᓄᓇᕗᒻᒥᐅᑕᓂᑦ 

ᐱᔾᔪᑎᖃᖅᑐᓂᑦ ᑐᑭᓯᐅᒪᔾᔪᑎᖏᓐᓂᑦ.” 
 

ᔫᓂ 16, 2022−ᒥ, ᐱᖁᔭᒃᓴᖅ C-27, ᐱᖁᔭᐅᔪᖅ ᒪᓕᒐᕈᖅᑎᑎᔾᔪᑎᐅᔪᖅ ᓂᐅᕕᕆᐊᓲᖑᔪᑦ  

ᑲᓐᖑᓇᖅᑐᖁᑎᖏᓐᓂᑦ ᓴᐳᒻᒥᑦᑎᒍᑎᐅᔪᖅ ᐱᖁᔭᕐᔪᐊᖓᓂᑦ, ᑭᒃᑯᑐᐃᓐᓇᕐᓂᑦ ᐅᖃᐅᓯᖃᖅᑐᑦ  

ᑐᑭᓯᐅᒪᔾᔪᑎ ᐊᒻᒪᓗ ᖃᕋᓴᐅᔭᒦᑦᑐᓄᑦ ᓴᐳᒻᒥᑦᑎᓂᕐᒧᑦ ᑲᑎᒪᔨᖏᑕ ᖃᐅᔨᓴᖅᑏᑦ ᐱᖁᔭᕐᔪᐊᖓ ᐊᒻᒪᓗ 

ᖃᕋᓴᐅᔭᕐᓄᑦ ᖃᕋᓴᓕᐅᔮᖅᑐᓄᑦ ᐊᐅᓚᔾᔪᑎᖏᓐᓄᑦ ᐊᒻᒪᓗ ᖃᕋᓴᐅᔭᒦᑦᑐᖁᑎᖏᑕ ᐱᖁᔭᕐᔪᐊᖓ ᐊᒻᒪᓗ 

ᑭᖑᓂᖓᒍᑦ ᑖᒃᓱᒧᖓ ᐊᑦᑐᐊᓂᖃᖅᑐᓂᑦ ᐋᖅᑭᒋᐊᖅᓯᓗᑎᒃ ᐊᓯᖏᓐᓂᑦ ᐱᖁᔭᐅᔪᓂᑦ1 ᓯᕗᓪᓕᖅᐹᖓᓂᑦ 

ᐅᖃᓕᒫᖅᑕᐅᓂᖃᔪᒻᒪᑕ ᑲᓇᑕᐅᑉ ᑲᑎᒪᕐᔪᐊᖅᕕᖓᓂ.  

                                                 
1 ᓇᐃᓈᖅᑐᒍ ᑖᓐᓇ ᐱᖁᔭᒃᓴᖅ ᐊᑎᖃᖅᑐᖅ ᖃᕋᓴᐅᔭᕐᓂᑦ ᐱᔾᔪᑎᓕᒃ ᐱᖁᔭᕐᔪᐊᕐᒥᑦ ᐊᑐᓕᖅᑎᑦᑎᒍᑎᐅᔪᖅ 

ᐱᖁᔭᕐᔪᐊᖅ, 2022. 

ᑖᒃᓱᒪ ᐱᖁᔭᒃᓴᐅᑉ ᓇᐃᓈᖅᑐᒍ ᓇᓗᓇᐃᖅᑐᖅᑕᐅᓂᖓ ᐃᒪᐃᓕᖓᕗᖅ: 
 

“ᐊᕕᑦᑐᖅᓯᒪᓂᖓ 1 ᐊᑐᓕᖅᑎᑦᑎᕗᖅ ᓂᐅᕕᕆᐊᓲᑦ ᑲᓐᖑᓇᖅᑐᖁᑎᖏᓐᓂᑦ ᓴᐳᒻᒥᑦᑎᔾᔪᑎᐅᔪᖅ 

ᐱᖁᔭᕐᔪᐊᖅ ᐊᐅᓚᑦᑎᔾᔪᑎᐅᓂᐊᕐᓗᓂ ᓴᐳᒻᒥᔭᐅᓂᖏᓐᓂᑦ ᐃᓄᓐᓂᑦ ᐅᖃᐅᓯᖃᖅᓯᒪᔪᑦ 

ᑐᑭᓯᐅᒪᔾᔪᑏᑦ ᐃᓱᒪᖃᕆᐊᖅᓯᓈᕐᓗᑎᒃ ᑎᒥᐅᔪᑦ ᓄᐊᑦᑎᒋᐊᖃᓲᖑᓂᖏᓐᓂᑦ, 

ᐊᑐᕆᐊᖃᓲᖑᓂᖏᓐᓂᑦ ᐅᕝᕙᓘᓐᓃᑦ ᓴᖅᑭᖅᓯᒋᐊᖃᓲᖑᓂᖏᓐᓂᑦ ᐃᓄᓐᓂᑦ ᐅᖃᐅᓯᖃᖅᑐᓂᒃ 

ᑐᑭᓯᐅᒪᔾᔪᑎᓂᑦ ᑮᓇᐅᔭᓕᐅᕋᓱᐊᕐᓂᕐᒥᑦ ᐱᓕᕆᓪᓗᑎᒃ. ᑕᐃᒪᓕ, ᐲᖅᓯᕗᖅ ᐊᕕᑦᑐᖅᓯᒪᓂᖓᓂᑦ 

1-ᒥᑦ ᑕᐃᑲᓐᖓᑦ ᐃᓄᓐᓂᒃ ᐱᔾᔪᑎᓕᓐᓂᑦ ᑐᑭᓯᐅᒪᔾᔪᑎᓂᑦ ᓴᐳᒻᒥᑦᑎᒍᑎᐅᔪᒥᑦ ᐊᒻᒪᓗ 

ᖃᕋᓴᐅᔭᒦᑦᑐᓂᑦ ᑎᑎᖅᑲᓂᑦ ᐊᐅᓚᑦᑎᓂᕐᒧᑦ ᐱᖁᔭᕐᔪᐊᖓᓂᑦ. ᒪᓕᒃᓴᕆᐊᖅᑐᓂᑦ ᑕᒪᑐᒧᖓ 

ᐊᑦᑐᐊᓂᖃᖅᑐᓂᑦ ᐋᖅᑭᒋᐊᕆᔾᔪᑎᐅᔪᓂᑦ ᐊᓯᖏᓐᓄᑦ ᐱᖁᔭᐅᔪᓄᑦ ᓴᖅᑭᖅᓯᒻᒥᔪᖅ. 
 

ᐊᕕᑦᑐᖅᓯᒪᓂᖓ 2 ᐊᑐᓕᖅᑎᑦᑎᕗᖅ ᐃᓄᓐᓂᑦ ᐅᖃᐅᓯᓕᓐᓂᑦ ᑐᑭᓯᐅᒪᔾᔪᑎᓂᑦ ᐊᒻᒪᓗ 

ᖃᕋᓴᐅᔭᒦᑦᑐᓂᑦ ᓴᐳᒻᒥᑦᑎᔾᔪᑎᐅᔪᓂᑦ ᐱᖁᔭᕐᔪᐊᖓᓂᑦ, ᑕᐃᑰᓇ ᓴᖅᑭᖅᓯᓪᓗᑎᒃ 

ᐊᐅᓚᑕᐅᓂᖏᓐᓂᑦ ᕿᒥᕐᕈᔨᐅᔪᓂᑦ ᑲᑎᒪᔨᓂᑦ ᓈᓚᖃᑦᑕᕈᓐᓇᖅᑐᓂᑦ ᐊᔪᐃᓐᓇᕆᐊᖅᑐᓂᑦ 

ᐊᓯᔾᔩᒐᓱᐊᖅᑐᑎᒃ ᐋᖅᑭᑦᑕᒥᓂᐅᔪᓂᑦ ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇᐅᔪᒧᑦ ᐊᑖᒍᑦ ᓂᐅᕕᕆᐊᓲᑦ 

ᓴᐳᒻᒥᔭᐅᔾᔪᑎᖓᓂᑦ ᐱᖁᔭᐅᔫᑉ ᐊᒻᒪᓗ ᐊᑭᓖᑎᑦᑎᖃᑦᑕᓂᐊᕐᓗᑎᒃ ᓱᕋᐃᔪᓄᑦ ᐃᓗᓕᖏᓐᓂᑦ 

ᓇᓗᓇᐃᖅᑕᐅᓯᒪᔪᓂᑦ ᑎᑎᕋᖅᓯᒪᓂᐅᔪᓂᑦ ᐱᖁᔭᐅᔪᒥ. ᑕᒪᑐᒧᖓ ᐊᑦᑐᐊᓂᖃᖅᑐᒥᑦ 

ᐊᖅᑭᒋᐊᕆᓂᐅᒻᒥᔪᖅ ᐊᐅᓚᑦᑎᓂᐅᔪᓂᑦ ᕿᒥᕐᕈᔩᖅ ᑲᑎᒪᔩᑦ ᐃᑲᔪᖅᓰᔾᔪᑎᐅᔪᓄᑦ ᑲᓇᑕᒥ 

ᐱᖁᔭᕐᔪᐊᖓᓂ. 
 

ᐊᕕᑦᑐᖅᓯᒪᓂᖅ 3 ᐊᑐᓕᖅᑎᑦᑎᔪᖅ ᖃᕋᓴᐅᔭᓄᑦ ᖃᕋᓴᓕᐅᔮᖅᑐᓄᑦ ᐊᒻᒪᓗ ᖃᕋᓴᐅᔭᕐᒥᐅᑕᓄᑦ 

ᐱᖁᔭᕐᔪᐊᖓᓂᑦ ᐊᐅᓚᑦᑎᔾᔪᑎᐅᓂᐊᕐᓗᑎᒃ ᒪᓕᒐᖃᖅᑎᑦᑎᓗᑎᒃ ᓯᓚᕐᔪᐊᓕᒫᒥ ᐊᒻᒪᓗ ᑲᓇᑕᐅᑉ 

ᐊᕕᑦᑐᖅᓯᒪᓂᖏᓐᓂ ᑕᐅᖅᓯᕋᐅᑎᓂᐅᕙᑦᑐᓄᑦ ᓂᐅᕕᕐᓂᐅᕙᑦᑐᓄᓪᓗ ᐊᑐᖅᑐᑎᒃ ᖃᕋᓴᐅᔭᕐᓂᑦ 

ᖃᕋᓴᓕᐅᔮᖅᑐᓂᑦ ᐱᔭᕆᐊᖃᖅᑎᑦᑎᓗᑎᒃ ᓇᓗᓇᐃᖅᑕᐅᓯᒪᔪᓂᑦ ᐃᓄᓐᓂᑦ ᐱᓕᕆᒐᓱᖁᔭᐅᓗᑎᒃ 

ᐋᓐᓂᖅᑕᐅᓂᐅᓴᓂᖏᓐᓂᑦ ᐃᓛᒃᑰᖅᑎᑕᐅᓂᐅᓴᓂᖏᓐᓂᑦ ᐃᓗᑐᔪᓄᑦ ᖃᕋᓴᐅᔭᕐᓄᑦ. ᑖᓐᓇ 

ᐱᖁᔭᖅ ᐱᔭᕆᐊᖃᖅᑎᑦᑎᔪᖅ ᑕᖅᑲᐅᖓ ᑭᒃᑯᓕᒫᓄᑦ ᐅᓂᒃᑳᓕᐅᖃᑦᑕᕆᐊᖃᕐᓂᕐᒥᑦ ᐊᒻᒪᓗ 

ᐱᔪᓐᓇᐅᑎᑖᖅᑎᑎᓪᓗᓂ ᒥᓂᔅᑕᐅᔪᒥᑦ ᓴᖅᑭᖅᓯᖁᔨᔪᓐᓇᕐᓗᓂ ᓇᓕᖅᑲᐅᔪᓂᑦ ᐱᔾᔪᑎᖃᖅᑐᓂᑦ 

ᖃᕋᓴᐅᔭᕐᓂᑦ ᖃᕋᓴᓕᐅᔮᖅᑐᓂᑦ. ᑕᐃᓐᓇ ᐱᖁᔭᖅ ᓴᖅᑭᖅᓯᒻᒥᔪᖅ ᐱᔭᐅᔭᕆᐊᖃᓐᖏᑦᑐᓂᑦ 

ᐱᔾᔪᑎᖃᖅᑐᓂᑦ ᐸᐸᑕᐅᓂᖏᓐᓂᑦ ᐊᑐᖅᑕᐅᓂᖏᓐᓂᓘᓐᓃᑦ ᐱᕋᔭᓐᓂᒃᑯᑦ ᐱᔭᒥᓂᐅᔪᑦ ᐃᓄᓐᓂᑦ 

ᐊᑲᐅᓯᖃᖅᑐᑦ ᑐᑭᓯᒃᑲᓐᓂᕈᑎᒃᓴᑦ ᐊᑐᖅᑕᐅᓂᐊᕐᓗᑎᒃ ᑎᑎᕋᐅᔭᕐᓂᕐᒧᑦ, ᐱᕙᓪᓕᐊᑎᑦᑎᓂᕐᒧᑦ, 

ᐊᑐᖅᑕᐅᓂᐊᕐᓗᑎᓪᓗ ᐅᕝᕙᓘᓐᓃᑦ ᐊᑐᐃᓐᓇᕈᐃᓂᕐᒧᑦ ᐊᑐᖅᑕᐅᓂᐊᕐᓗᑎᒃ ᖃᕋᓴᐅᔭᕐᓂᑦ 

ᖃᕋᓴᓕᐅᔮᖅᑐᓂᑦ ᐊᒻᒪᓗ ᐊᑐᐃᓐᓇᕈᖅᑕᐅᑉᐸᑕ ᐊᑐᖅᑕᐅᓂᐊᕐᓗᑎᒃ ᐋᓐᓂᖅᓯᒐᓱᐊᕐᓗᑎᒃ 

ᑭᒃᑯᑐᐃᓐᓇᕐᓂᑦ.” 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #15: 

 

ᑖᒃᑯᐊ ᑲᑎᒪᔨᕋᓛᑦ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᑖᒃᓱᒧᖓ ᐅᓂᒃᑳᓕᐊᒥᓂᕐᒧᑦ 

ᐱᑕᖃᖁᓪᓗᒋᑦ ᓇᓗᓇᐃᖅᑐᖅᓯᒪᔪᓂᑦ ᖃᓄᐃᑦᑐᓂᑦ ᐊᑐᐊᒐᕐᓂᑦ, ᒪᓕᑦᑕᐅᖁᔭᐅᔪᓂᑦ ᐊᒻᒪᓗ 

ᐊᔪᕆᖅᓯᐅᔾᔨᔾᔪᑎᓂᑦ ᐊᖏᖅᑕᐅᔪᖃᖅᓯᒪᓕᖅᑲ ᐊᒻᒪᓗ/ᐅᕝᕙᓘᓐᓃᑦ ᐱᕙᓪᓕᐊᑎᑕᐅᔪᑦ ᐱᔾᔪᑎᖃᖅᑐᑦ 

ᖃᕋᓴᐅᔭᓂᑦ ᖃᕋᓴᓕᐅᔮᖅᑐᓂᑦ ᒐᕙᒪᒃᑯᑦ ᑎᒥᖁᑎᖏᓐᓄᑦ ᐱᓪᓗᒋᑦ ᐱᓕᕆᐊᕆᒋᐊᓕᖏᑦ ᐊᑖᒍᑦ 

ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᒍᑦ ᐊᒻᒪᓗ 

ᑕᒪᑐᒧᖓ ᐊᑦᑐᐊᓕᖃᖅᑐᑦ ᒪᓕᒐᐃᑦ ᐊᑐᐊᒐᐃᓪᓗ. 

 

ᑖᒃᑯᐊ ᑲᑎᒪᔨᕋᓛᑦ ᓱᓕᒃᑲᓐᓂᖅ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓᑕ ᑭᐅᔾᔪᑎᖏᑦ ᐆᒧᖓ 

ᐅᓂᒃᑳᓕᐊᒥᓂᕐᒧᑦ ᓇᓗᓇᐃᖅᑐᐃᖁᓪᓗᒋᑦ, ᐃᓗᓕᖏᓐᓂᓪᓗ, ᖃᓄᖅ ᐃᓱᒪᒋᔭᖃᕐᒪᖔᑕ ᐱᖁᔭᒃᓴᖅ  

C-27-ᒥᑦ. 

ᐱᔾᔪᑎ:  ᐋᖅᑭᒋᐊᖅᓯᔾᔪᑎᑦ ᑕᑯᔪᓐᓇᐅᑎᓄᑦ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᒥᑦ  

             ᑲᓐᖑᓇᖅᑐᓄᑦ ᐱᖁᔭᕐᔪᐊᖓᓂᑦ 
 

ᐃᓗᓕᖓ ᓈᓴᐅᑎᓕᒃ 37 ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ 

ᐱᖁᔭᕐᔪᐊᖓ ᐃᒪᐃᒍᓐᓇᑎᑦᑎᒻᒪᑦ, ᐃᓚᖓᒍᑦ, ᐃᒫᒃ: 
 

ᐊᔪᐃᓐᓇᕆᐊᖅᑕᐅᓗᓂ ᐊᓯᔾᔨᖅᑕᐅᖁᔭᐅᓗᓂ ᐊᖏᔪᖅᑳᒧᑦ ᐋᖅᑭᑦᑕᒥᓂᖅ 

37. (1) ᑐᒃᓯᕋᖅᓯᒪᔪᖅ ᐅᕝᕙᓘᓐᓃᑦ ᒐᕙᒪᒃᑯᑦ ᓯᓚᑖᓂᒥᐅᑕᖅ ᐊᔪᐃᓐᓇᕆᐊᕈᓐᓇᖅᑐᖅ 

ᐊᓯᔾᔨᖅᑕᐅᑎᑦᑎᒐᓱᐊᕐᓗᓂ ᐋᖅᑭᑦᑕᒥᓂᐅᔪᒥᑦ ᐊᖏᔪᖅᑳᖑᔪᒧᑦ ᒐᕙᒪᒃᑯᑦ ᑎᒥᖁᑎᖓᓄᑦ ᐊᑖᒍᑦ 

ᐃᓗᓕᖓ ᓈᓴᐅᑎᓕᒃ 36 ᓄᓇᕗᒻᒥ ᐃᖅᑲᖅᑐᐃᕕᖓᓄᑦ. 
 

ᑭᓯᐊᓂᓕ ᑕᐃᒪᐃᒃᑲᓗᐊᖅᑎᓪᓗᒍ, ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ 

ᓇᓗᓇᐃᖅᑕᐅᓯᒪᔪᒥᑦ ᐱᔪᓐᓇᐅᑎᖃᓐᖏᑦᑐᖅ ᒪᓕᒐᖅᑎᒍᑦ ᐊᔪᐃᓐᓇᕆᐊᕐᓗᓂ ᐊᓯᔾᔨᖅᑕᐅᖁᔨᓂᕐᒥᑦ 

ᐋᖅᑭᑦᑕᒥᓂᐅᔪᒥᑦ ᐊᖏᔪᖅᑳᖑᔪᒧᑦ ᒐᕙᒪᒃᑯᑦ ᑎᒥᖁᑎᖓᓄᑦ ᐊᑐᓕᖁᔭᓕᐅᒥᓂᖏᑦ ᐱᓪᓗᒋᑦ. 
 

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᓇᓗᓇᐃᖅᓯᓯᒪᔪᒻᒪᑦ 2021-2022−ᒥ 

ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᓐᓂ ᑖᒃᑯᐊ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ 

ᑲᓐᖑᓇᖅᑐᓂᑦ ᐱᖁᔭᕐᔪᐊᖓ ᐋᖅᑭᒋᐊᖅᑕᐅᒋᐊᖃᕐᓂᕋᖅᑐᓂᐅᒃ “ᐱᑎᑦᑎᓗᑎᒃ ᑐᑭᓯᐅᒪᔾᔪᑎᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᔪᒥᑦ ᐱᔪᓐᓇᐅᑎᓂᑦ ᓴᖅᑭᖅᓯᖁᔨᔪᓐᓇᐅᑎᓂᑦ ᑎᑎᖅᑲᓂᑦ.” ᑖᓐᓇ 

ᐊᑐᓕᖁᔭᓕᐊᒥᓂᖓ ᐅᖃᐅᓯᕆᒃᑲᓐᓂᔪᒻᒪᒍ 2022-2023−ᒥ ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ. 
 

ᓈᓚᓐᓂᖃᖅᑎᓪᓗᒋᑦ ᐅᖃᐅᓯᖏᓐᓂ ᑖᒃᑯᓄᖓ ᑲᑎᒪᔨᕋᓛᓄᑦ ᓯᑎᐱᕆ 27, 2022−ᒥ, ᑖᓐᓇ  

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᒪᐃᓕᐅᔪᒻᒪᑦ: 
 

“ᑕᒪᓐᓇᓕᒫᖅ ᑕᑯᔪᓐᓇᐅᑎᓕᕆᓂᖅ ᑲᓐᖑᓇᖅᑐᓕᕆᓂᕐᓗ ᐊᐅᓚᑦᑎᐊᓂᖅᓴᐅᒐᔭᖅᑐᖅ 

ᓱᖁᔨᔪᓐᓇᓂᕐᒥᑦ ᐱᔪᓐᓇᐅᑎᖃᕈᒪ, ᑭᓯᐊᓂᓕ ᖃᐅᔨᒪᔪᖓ ᒐᕙᒪᒃᑯᑦ ᐃᓗᐊᓂ, ᐆᒥᖓ 

ᑯᒃᓴᓲᑎᖃᕐᒪᑕ ᑭᓱᑐᐃᓐᓇᕐᒥᑦ ᐋᖅᑭᒃᓯᑲᒻᒪᑦᑐᒥᓂᐅᒍᒪ, ᐊᒻᒪᓗ ᐱᓕᕆᓐᓂᕈᒪ ᐃᓱᒪᒋᔭᖓᒍᑦ 

ᓯᓚᐃᑦᑐᒥᓂᐅᓱᒋᔭᐅᓗᖓ, ᓱᓕᕋᔭᖅᑲᓪᓕ? ᐱᔪᓐᓇᐅᑎᑖᖅᑎᑕᐅᔪᒪᓐᖏᑦᑐᖓ ᑕᐃᒃᑯᓄᖓ, 

ᐃᒫᓪᓗ ᑭᐅᓪᓗᒋᑦ, ‘ᑭᓯᐊᓂᓕ ᑭᐅᔾᔪᑎᖓ ᐱᔭᕆᐊᑭᑦᑐᖅ ᐊᒻᒪᓗ, ᑕᐃᒫᒃ, ᐱᐅᒋᔭᐅᓐᖏᑉᐸᑦ 

ᓱᖁᔨᓂᕆᓯᒪᔭᕋ, ᐃᖅᑲᖅᑐᐃᕕᒃᑰᕐᓗᑎᑦ ᐅᑎᕆᐊᖅᑎᑦᑎᔪᓐᓇᕐᒪᑕ ᐅᕙᖓ ᐋᖅᑭᑦᑕᒥᓂᖏᓐᓂᑦ.’  
 

ᓱᖁᔨᓐᓂᕈᒪ ᑐᑭᓯᓇᓗᐊᓐᖏᑦᑐᒥᑦ, ᐃᖅᑲᖅᑐᐃᕕᒃᑯᑦ ᐅᑎᕆᐊᖅᑎᑕᐅᑐᐃᓐᓇᓲᖅ ᑕᐃᒃᑯᓄᖓ. 

ᐅᑎᕆᐊᖅᑎᑕᐅᓐᖏᐸᓪᓕ ᐃᖅᑲᖅᑐᐃᕕᒃᑯᓐᓄᑦ ᓱᖁᔨᓂᐅᔮᓕᕈᓐᓇᕐᒪᑦ ᐊᒻᒪᓗ ᒪᓕᒋᐊᖃᖅᑐᑎᒃ 

ᐃᖅᑲᑐᐃᕕᒃᑯᑦ ᓱᖁᔨᓂᐅᔪᓂᑦ, ᑕᐃᒪᐃᓕᐅᓐᖏᑉᐸᑕᓗ ᒐᕙᒪᒃᑯᑦ ᐃᖅᑲᖅᑐᐃᕕᒻᒥᑦ 

ᒪᓕᓐᖏᓐᓂᕋᖅᑕᐅᔪᓐᓇᖅᑐᖅ. ᑖᓐᓇ ᑕᐃᒎᓯᖅ ᐊᑐᖅᑕᕋ, ᒪᓕᒐᕐᓕᐊᖅᑎᓄᑦ ᐅᖃᐅᓯᐅᓲᖅ, 

ᐃᖅᑲᖅᑐᐃᕕᒻᒥᑦ ᒪᓕᓐᖏᑦᑐᖅ ᓱᖁᔭᐅᓂᕐᒥᓂᒃ. ᑕᐃᒪᐃᖃᑦᑕᖅᑐᐃᑦ ᐊᓯᖏᓐᓂ ᒐᕙᒪᖃᖅᕕᐅᔪᓂ 

ᑲᓇᑕᒥ. 
 

ᑕᐃᒪᐃᑦᑐᖃᕆᐊᓕᐅᒐᓗᐊᖅ ᒫᓂ. ᖁᕕᐊᓱᕕᐅᑎᒃᑲᔭᖅᑐᖓ ᐱᓕᕆᐊᒃᑲ ᕿᒥᕐᕈᐊᑕᐅᑉᐸᑕ 

ᐃᖅᑲᖅᑐᐃᔨᒧᑦ ᐊᒻᒪᓗ, ᐃᖅᑲᖅᑐᐃᔨ ᐅᖃᖅᐸᑦ ᐱᑦᑎᐊᓂᓐᖏᓐᓂᕋᕐᓗᓂᖓ, ᑕᒪᓐᓇ ᐱᐅᔪᐊᓗᒃ. 

ᐃᖅᑲᑐᐃᔩ ᑕᐃᒪᐃᓕᐅᖅᑎᐅᒻᒪᑕ, ᑭᓯᐊᓂᓕ ᐅᓪᓗᒥ ᐊᐅᓚᑦᑎᓂᐅᔪᖅ ᐅᕙᖓ ᑕᑯᓐᓈᖅᑕᖓᒍᑦ 

ᓈᒻᒪᓐᖏᓗᐊᓪᓚᕆᑦᑐᖅ ᑕᐃᒪᐃᑦᑎᓪᓗᒍ, ᖃᓄᕈᓘᔮᓗᒃ ᐅᖃᕋᓗᐊᕈᒪ, ᒐᕙᒪᒃᑯᑦ 

ᑲᔪᓯᑐᐃᓐᓇᕈᓐᓇᖅᑐᑦ ᑕᐃᒫᒃᓴᐃᓐᓇᖅ ᐱᓕᕆᓗᑎᒃ. ᐃᒪᐃᖁᔨᒐᔭᖅᑐᖓ ᑲᑎᑎᖅᑕᐅᓯᒪᑉᐸᑎᒃ 

ᒪᓕᑦᑕᐅᔭᕆᐊᓖᒃ. ᓱᖁᔨᔪᓐᓇᓂᕐᒥᑦ ᐱᔪᓐᓇᐅᑎᖃᕆᐊᖃᕋᓗᐊᖅᑐᖓ ᐊᒻᒪᓗ ᒐᕙᒪᒃᑯᑦ 

ᐃᖅᑲᖅᑐᐃᕕᒻᒨᑎᑦᑎᖃᑦᑕᕈᓐᓇᖅᑐᑦ ...” 
 

ᑖᒃᑯᐊ ᑲᑎᒪᔨᕋᓛᑦ ᓄᕕᐱᕆ 2022−ᒥ ᐅᓂᒃᑳᓕᐊᒥᓂᖏᑦ ᐱᓪᓗᒋᑦ ᕿᒥᕐᕈᔭᐅᓂᒥᓂᖏᑦ 2020-2021 

ᐊᒻᒪᓗ 2021-2022−ᒥ ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᓐᓂᑦ ᑐᑭᓯᐅᒪᔾᔪᑎᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᐊᑐᓕᖁᓯᒪᔪᒻᒪᑕ ᑖᓐᓇ ᓄᓇᕗᑦ ᒐᕙᒪᖓ ᓴᖅᑭᖅᓯᖁᔭᐅᓪᓗᓂ 

ᐋᖅᑭᒋᐊᖅᑕᐅᔾᔪᑎᒃᓴᖏᓐᓂᑦ ᐃᓗᓕᖏᓐᓂᑦ ᓈᓴᐅᑎᓕᓐᓂᑦ 36, 49.6 ᐊᒻᒪᓗ 49.13 ᑕᑯᔪᓐᓇᕈᑎ 

ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓂ ᓴᖅᑭᖅᓯᒐᔭᖅᑐᒥᑦ 

ᐱᓕᕆᐊᖃᕆᐊᖃᕐᓂᐅᔪᓂᑦ ᐊᖏᔪᖅᑳᕆᔭᐅᔪᓄᑦ ᒐᕙᒪᒃᑯᑦ ᑎᒥᖁᑎᖓᓄᑦ ᑎᑎᕋᖅᓯᒪᔪᓂᑦ ᓱᒻᒪᑦ 

ᑕᐃᒪᐃᒻᒪᖔᓚᔪᓂᑦ ᐃᓱᒪᑖᒥᓂᖏᓐᓄᑦ ᐱᔾᔪᑎᖃᖅᑐᓄᑦ ᐊᑐᓕᖁᔭᓕᐊᒥᓂᐅᔪᓂᑦ ᑐᑭᓯᐅᒪᔾᔪᑎᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ. ᑖᒃᑯᐊ ᑲᑎᒪᔨᕋᓛᑦ ᐊᑐᓕᖁᔨᓯᒪᒻᒥᔪᑦ ᑖᓐᓇ ᓄᓇᕗᑦ ᒐᕙᒪᖓ 

ᓴᖅᑭᖅᓯᖁᔭᐅᓪᓗᓂ ᐋᖅᑭᒋᐊᖅᑕᐅᔾᔪᑎᒃᓴᖏᓐᓂᑦ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ 

ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓄᑦ ᐱᑎᑦᑎᓗᑎᒃ ᑐᑭᓯᐅᒪᔾᔪᑎᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᔪᒥᑦ ᐱᔪᓐᓇᐅᑎᓂᑦ ᐊᔪᐃᓐᓇᕆᐊᕈᓐᓇᕐᓗᓂ ᐊᓯᔾᔩᒐᓱᐊᕐᓗᓂ 

ᐃᓱᒪᑖᒥᓂᐅᔪᒥᑦ ᐊᖏᔪᖅᑳᕆᔭᐅᔪᒧᑦ ᒐᕙᒪᒃᑯᑦ ᑎᒥᖁᑎᒋᔭᖓᓄᑦ ᐊᑖᒍᑦ ᓈᓴᐅᑎᓖᒃ 36, 49.6 ᐊᒻᒪᓗ  

49.13 ᑕᑯᔪᓐᓇᕈᑎᓂ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓂ 

ᓄᓇᕗᒻᒥ ᐃᖅᑲᖅᑐᐃᕕᖓᓄᑦ. 
 

ᓄᓇᕗᑦ ᒐᕙᒪᖓᑕ ᒪᐃ 2023−ᒥ ᑭᐅᔾᔪᑎᖏᑦ ᓄᕕᐱᕆ 2022-ᒥ ᐅᓂᒃᑳᓕᐊᒥᓂᖏᓐᓄᑦ ᑖᒃᑯᐊ 

ᑲᑎᒪᔨᕋᓛᑦ ᐃᒪᐃᓕᖓᓚᐅᕐᒪᑕ: 
 

“ᓄᓇᕗᑦ ᒐᕙᒪᖓ ᐃᓱᒪᒃᓴᖅᓯᐅᕈᑎᖃᓛᖅᑐᖅ ᑕᐃᒫᒃ ᐊᓯᔾᔩᒋᐊᒃᓴᖅ ᑕᑯᔪᓐᓇᕈᑎ 

ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓ ᑭᖑᓪᓕᕐᒥ 

ᕿᒥᕐᕈᔭᐅᓕᕐᒥᑉᐸᑦ. ᕿᒥᕐᕈᔭᐅᓂᖓ ᐊᒻᒪᓗ ᐋᖅᑭᒋᐊᖅᑕᐅᓂᖓ ᑖᒃᓱᒪ ᑕᑯᔪᓐᓇᕈᑎ 

ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᑕ ᓂᕆᐅᒋᔭᐅᒻᒪᑦ 

ᐱᓕᕆᐊᖑᓛᕆᐊᖓ ᐱᒋᐊᕐᓗᑎᒃ 2025-ᒥ.” 
 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #16: 
 

 

ᑖᒃᑯᐊ ᑲᑎᒪᔨᕋᓛᑦ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓ ᓴᖅᑭᖅᓯᖁᔭᐅᓪᓗᓂ ᐋᖅᑭᒋᐊᖅᑕᐅᔾᔪᑎᒃᓴᖏᓐᓂᑦ 

ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᓄᑦ ᐱᑎᑦᑎᓗᑎᒃ 

ᓱᖁᔨᔪᓐᓇᓂᕐᒥᑦ−ᓴᓐᖏᓂᐅᔪᓂᑦ ᑖᒃᓱᒧᖓ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᒧᑦ 

ᐱᓪᓗᒋᑦ ᑕᕝᕙᓂ ᐊᓪᓚᕕᒻᒥᑦ ᑎᒍᒥᐊᖅᑎᐅᔫᑉ ᐱᓕᕆᐊᕆᒋᐊᓕᖏᓐᓄᑦ ᐊᑖᒍᑦ ᐊᕕᑦᑐᖅᓯᒪᓂᐅᑉ D 

ᑕᐃᑲᓂ ᐊᕕᑦᑐᖅᓯᒪᓂᖓᑕ 1 ᐃᓗᐊᓂ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ 

ᑲᓐᖑᓇᖅᑐᓂᑦ ᐱᖁᔭᕐᔪᐊᖓᑕ ᐊᒻᒪᓗ ᐊᕕᑦᑐᖅᓯᒪᓂᖅ D ᐊᕕᑦᑐᖅᓯᒪᓂᖅ 2−ᖓᑕ ᐃᓗᐊᓂ 

ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᑕ. 
 

ᑖᒃᑯᐊ ᑲᑎᒪᔨᕋᓛᑦ ᓱᓕᒃᑲᓐᓂᖅ ᐊᑐᓕᖁᔨᕗᑦ ᓄᓇᕗᑦ ᒐᕙᒪᖓ ᓴᖅᑭᖅᓯᖁᔭᐅᓪᓗᓂ 

ᐋᖅᑭᒋᐊᖅᑕᐅᔾᔪᑎᒃᓴᖏᓐᓂᑦ ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ 

ᐱᖁᔭᕐᔪᐊᖓᑕ ᐱᑎᑦᑎᓗᑎᒃ ᐊᖏᔪᖅᑳᖑᔪᒥᑦ ᒐᕙᒪᒃᑯᑦ ᑎᒥᖁᑎᖓᓄᑦ ᐱᓐᓇᐅᑎᒥᑦ 

ᐊᔪᐃᓐᓇᕆᐊᕈᓐᓇᓂᕐᒥᑦ ᐊᓯᔾᔩᒐᓱᐊᕐᓗᓂ ᐃᓱᒪᑖᒥᓂᐅᔪᒥᑦ ᐅᕝᕙᓘᓐᓃᑦ ᓱᖁᔨᓂᒥᓂᐅᔪᒥᑦ ᑖᒃᓱᒧᖓ 

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᒧᑦ ᓄᓇᕗᒻᒥ ᐃᖅᑲᖅᑐᐃᕕᖓᓄᑦ. 

ᑕᑯᔭᐅᓯᒪᔪᑦ ᐊᑐᓕᖁᔭᓕᐊᖑᓯᒪᔪᓪᓗ ᑐᕌᖅᑎᑕᐅᓪᓗᑎᒃ ᐊᓪᓚᕝᕕᖓᓄᑦ 

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᔪᒧᑦ 
 

ᐱᔾᔪᑎ:  ᐊᓪᓚᕝᕕᖓᑕ ᑐᑭᓯᐅᒪᔾᔪᑎᓕᕆᓂᕐᒧᑦ ᐊᒻᒪᓗ ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇᐅᑉ   

             ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ   

 

ᐃᓗᓕᖓ ᓈᓴᐅᑎᓕᒃ 68 ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ 

ᐱᖁᔭᕐᔪᐊᖓᓂ ᐃᒪᐃᒍᓐᓇᑎᑦᑎᒻᒪᑦ: 

 

ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ  

68. (1) ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᑕᐃᒪᐃᓐᓂᐊᖅᐳᖅ, ᐃᓗᐊᓂ 6 

ᑕᖅᑮᑦ ᑮᓇᐅᔭᓕᕆᔾᔪᑎᑦ ᐊᕐᕌᒍᖓᑕ ᐃᓱᓕᒃᕕᒥᓂᖓᓂᑦ ᐱᒋᐊᖅᓯᒪᔪᓂᑦ, ᑐᓂᓯᖃᑦᑕᓂᐊᖅᐳᖅ 

ᐅᖃᖅᑎᐅᔪᒧᑦ ᒪᓕᒐᓕᐅᖅᕕᒻᒥ ᖃᐅᔨᓴᕐᓂᕆᓯᒪᔭᖏᓐᓂᑦ ᑖᓐᓇ ᐱᖁᔭᕐᔪᐊᖅ 

ᐊᑑᑎᖃᑦᑎᐊᕋᓗᐊᕐᒪᖔᖅ ᐊᒻᒪᓗ ᐅᓂᒃᑳᕆᓗᒋᑦ ᐱᓕᕆᓂᕆᓯᒪᔭᖏᑦ ᑖᒃᓱᒪ 

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅ ᑖᒃᓱᒪ ᐱᖁᔭᐅᑉ ᐊᑖᒍᑦ 

ᑮᓇᐅᔭᓕᕆᔾᔪᑎᐅᑉ ᐊᕐᕌᒍᖓᑕ ᐃᓗᐊᓂ, ᐱᖃᓯᐅᑎᓗᒋᑦ ᑐᑭᓯᐅᒪᔾᔪᑏᑦ ᐱᔾᔪᑎᖃᖅᑐᑦ 

ᐊᑐᓕᖁᔭᓕᐊᒥᓂᕋᓗᐊᖏᓐᓂᑦ ᑖᒃᓱᒪ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇᐅᑉ ᕿᒥᕐᕈᔪᖃᓚᐅᖅᑎᓪᓗᒍ, ᒪᓕᒃᓴᖅᑕᐅᓯᒪᓐᖏᑦᑐᑦ. 

 

ᓴᖅᑭᖅᓯᓂᖅ ᐅᓂᒃᑳᓕᐊᒥᓂᕐᓂᑦ ᒪᓕᒐᓕᐅᖅᕕᒻᒧᑦ 

(2) ᐅᖃᖅᑎ ᑕᐃᒪᐃᓐᓂᐊᖅᐳᖅ, ᐱᔪᓐᓇᖅᓯᑐᐊᕈᓂ, ᐃᓕᓯᓗᓂ ᐊᔾᔨᖏᓐᓂᑦ ᐊᕐᕌᒍᑕᒫᖅᓯᐅᑎᑦ 

ᐅᓂᒃᑳᓕᐊᒥᓂᖏᓐᓂᑦ ᐅᖃᐅᓯᐅᓯᒪᔪᓂᑦ ᐃᓗᓕᒃᑲᓐᓂᖏᓐᓂ ᓈᓴᐅᑎᓕᒻᒥ (1) ᒪᓕᒐᓕᐅᖅᕕᒻᒧᑦ. 

 

2022-2023−ᒥ ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᐊᓪᓚᕝᕕᖓᑕ ᑐᑭᓯᐅᒪᔾᔪᑎᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᒪᓕᒐᓕᐅᖅᕕᒻᒧᑦ ᓴᖅᑭᖅᑕᐅᔪᒻᒪᑕ ᒪᐃ 24, 2023−ᒥ, ᐊᑖᓂ 

ᐅᓪᓗᐃᑦ 60 ᐊᓂᒍᓚᐅᖅᑎᓪᓗᒋᑦ ᐃᓱᓕᖅᕕᒥᓂᖓᓂᑦ 2022-2023−ᒥ ᑮᓇᐅᔭᓕᕆᔾᔪᑎᑦ ᐊᕐᕌᒍᖓᑕ. 

ᑖᒃᑯᐊ ᑲᑎᒪᔨᕋᓛᑦ ᖁᔭᓕᔪᑦ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᔪᒥᑦ 

ᐅᐸᓗᖅᓯᒪᓐᖏᑦᑐᓂᑦ ᐅᓂᒃᑳᓕᐅᕐᓂᕐᒪᑦ. 

 

ᒪᓕᒐᓕᐅᖅᕕᐅᑉ 2022-2023−ᒥ ᑮᓇᐅᔭᖅᑐᕈᑎᒃᓴᖏᑦ ᒥᒃᓴᐅᓯᔭᐅᓯᒪᔪᑦ ᐃᓚᖃᔪᒻᒪᑕ $400,000−ᓂᑦ 

ᑮᓇᐅᔭᓂᑦ ᑐᕌᖓᔪᓂᑦ ᐊᓪᓚᕝᕕᖓᓄᑦ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ. 

ᑖᒃᑯᐊ ᑲᑎᒪᔨᕋᓛᑦ ᐃᓕᑕᖅᓯᓯᒪᔪᑦ ᑕᐃᒃᑯᐊ ᐊᕐᕌᒍᑕᒫᖅ ᐊᑐᕈᒫᕐᓂᐊᖅᑐᖁᑎᖏᑦ ᑮᓇᐅᔭᑦ ᐊᓪᓚᕝᕕᖓᑕ 

ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᐊᓯᔾᔨᑕᖅᓯᒪᓐᖏᒻᒪᑕ ᐊᕐᕌᒍᓂ 

ᐊᓂᒍᕋᑖᖅᓯᒪᔪᓂ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #1: 

 

ᑖᒃᑯᐊ ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᓐᓇ ᐊᓪᓚᕝᕕᖓ ᑖᒃᓱᒪ ᑐᑭᓯᐅᒪᔾᔪᑎᓕᕆᓂᕐᒧᑦ ᐊᒻᒪᓗ 

ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇᐅᑉ ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᒪᓕᒐᓕᐅᖅᕕᒻᒧᑦ 

ᐊᑐᐃᓐᓇᕈᖅᓴᖅᑕᐅᕙᑦᑐᑦ ᑐᓂᕐᕈᑎᒋᔭᐅᓪᓗᑎᓪᓗ ᒪᓕᑦᑐᑎᒃ ᐃᓗᓕᖓᓂᑦ ᓈᓴᐅᑎᓕᒻᒥᑦ 68 

ᑕᑯᔪᓐᓇᕈᑎ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓᒍᑦ 

ᐃᓚᖃᖁᔭᐅᓪᓗᑎᒃ ᑮᓇᐅᔭᑦ ᐊᑐᕈᒫᕐᓂᐊᖅᑐᑦ ᖃᓄᖅ ᐊᐅᓚᓂᖃᕐᓂᕐᒪᖔᑕ ᐊᔾᔨᐸᓗᖃᕐᓗᑎᒃ 

ᐃᓚᓕᐅᑎᔭᐅᓯᒪᕙᑦᑐᓂᑦ ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᓐᓂ ᓂᕈᐊᖅᑐᓕᕆᔨᒻᒪᕆᐅᑉ, ᐅᖃᐅᓯᕐᓄᑦ 

ᑲᒥᓴᓇᐅᑉ ᐊᒻᒪᓗ ᑭᒡᒐᖅᑐᐃᔨᐅᔫᑉ ᓱᕈᓯᕐᓂᑦ ᒪᒃᑯᑦᑐᓂᓪᓗ. 

ᐱᔾᔪᑎ:  ᓄᓇᓕᓐᓄᑦ ᐊᐅᓪᓚᖃᑦᑕᕐᓂᖅ 

 

ᑖᒃᑯᐊ ᑲᑎᒪᔨᕋᓛᑦ ᓱᓕ ᐃᓱᒪᖃᕐᒪᑕ ᑖᒃᓱᒪ ᑐᑭᓯᐅᒪᔾᔪᑎᓕᕆᓂᕐᒧᑦ ᐊᒻᒪᓗ ᑲᓐᖑᓇᖅᑐᓕᕆᓂᕐᒧᑦ 

ᑲᒥᓴᓇᐅᑉ ᐱᓕᕆᓂᖏᑦ, ᐱᓗᐊᖅᑐᒥ ᐱ ᓗᒋᑦ ᓯᕗᓂᕆᓛᖅᑕᑎᓐᓂ ᐊᑐᖅᑎᑕᐅᑉᐸᑦ ᑕᑯᔪᓐᓇᕈᑎ 

ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᖅ ᑲᓐᖑᓇᖅᑐᓂᑦ ᐱᖁᔭᕐᔪᐊᖓ ᓄᓇᓖᑦ ᒐᕙᒪᕋᓛᖏᓐᓄᑦ, 

ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓄᑦ ᐊᒻᒪᓗ ᐊᓯᖏᓐᓄᑦ ᑎᒥᐅᔪᓄᑦ, ᐱᕚᓪᓕᕈᓐᓇᕋᔭᕐᒪᑕ 

ᑭᓱᑐᐃᓐᓇᕐᓂᑦ ᖃᐅᔨᖅᑳᐸᒻᒪᑕ ᐱᓕᕆᕕᒋᔭᖏᓐᓂ. 

 

ᑖᒃᑯᐊ ᑲᑎᒪᔨᕋᓛᑦ ᐃᓕᑕᖅᓯᓯᒪᔪᑦ ᑕᒪᒃᑯᐊ ᓄᕙᓐᓇᕐᔪᐊᒥᑦ ᐱᔾᔪᑎᖃᖅᑐᑦ ᐊᐅᓪᓚᖃᑦᑕᖅᑐᓂᑦ 

ᓄᖅᑲᖓᑎᑦᑎᒍᑎᒥᓃᑦ ᑕᐃᑲᓂ 2020-2021 ᐊᒻᒪᓗ 2021-2022−ᒥ ᑮᓇᐅᔭᓕᕆᔾᔪᑎᑦ ᐊᕐᕌᒍᖏᓐᓂ 

ᓄᖅᑲᖓᑎᑦᑎᔪᒻᒪᑕ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᔪᒥᑦ ᓄᓇᓕᓐᓄᑦ 

ᐅᐸᒍᑎᔪᓐᓇᖅᑎᑕᐅᓇᓂ ᓄᓇᕗᒻᒥ ᑕᐃᒃᓱᒪᓂᐅᔪᔪᖅ. 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #2: 

 

ᑖᒃᑯᐊ ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᓐᓇ ᐊᓪᒪᕝᕕᖓ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇᐅᑉ, ᐱᓕᕆᖃᑎᖃᕐᓗᑎᒃ ᓄᓇᕗᑦ ᒐᕙᒪᖓᓂᑦ ᐊᒻᒪᓗ ᓄᓇᕗᒻᒥ ᕼᐊᒻᒪᓚᐃᑦ ᑲᑐᔾᔨᖃᑎᒌᖓᓂᑦ, 

ᐳᓛᕆᐊᕋᓱᐊᖁᔭᐅᓪᓗᑎᒃ ᒥᑭᓂᖅᓴᐅᔪᒧᑦ ᓄᓇᓕᒻᒧᑦ ᐃᖃᓗᐃᑦ ᓯᓚᑖᓃᑦᑐᒧᑦ ᐃᓱᓕᓚᐅᖅᑎᓐᓇᒍ 

2024-2025−ᒥ ᑮᓇᐅᔭᓕᕆᔾᔪᑎᑦ ᐊᕐᕌᒍᖓ, ᐊᒻᒪᓗ ᖃᐅᔨᔭᒥᓂᐅᔪᑦ ᐳᓛᕆᐊᖅᓯᒪᑎᓪᓗᒋᑦ 

ᐅᓂᒃᑳᕆᔭᐅᖁᔭᐅᓪᓗᑎᒃ ᐊᓪᓚᕝᕕᖓᑕ 2024-2025−ᒥ ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᓐᓂ  

ᒪᓕᒐᓕᐅᖅᕕᒻᒧᑦ. 

ᐱᔾᔪᑎ:  ᑐᑭᓯᐅᒪᔾᔪᑎᓂᑦ−ᑲᑐᔾᔨᓂᕐᒧᑦ ᐊᖏᖃᑎᒌᒍᑏᑦ 

 

ᑖᒃᑯᐊ ᑲᑎᒪᔨᕋᓛᑦ ᐅᓂᒃᑲᓕᐊᒥᓂᖏᑦ ᐱᔾᔪᑎᖃᖅᑐᑦ ᕿᒥᕐᕈᓂᒥᓂᖏᓐᓂᑦ 2020-2021 ᐊᒻᒪᓗ 2021-

2022−ᒥ ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇᐅᑉ ᐊᑐᓕᖁᔨᓯᒪᒻᒪᑕ ᑖᒃᓱᒪ ᐊᓪᓚᕝᕕᐅᑉ ᑭᐅᔾᔪᑎᖓ ᐃᓚᖃᖁᓪᓗᒍ ᐊᔾᔨᖏᓐᓂᑦ 

ᑐᑭᓯᐅᒪᔾᔪᑎᓂᑦ−ᑲᑐᔾᔨᓂᕐᒧᑦ ᐊᖏᖃᑎᒌᒍᑎᐅᓯᒪᔪᓂᑦ ᐊᑎᓕᐅᖅᑕᐅᓯᒪᔪᓂᑦ ᒐᕙᒪᑐᖃᒃᑯᓐᓂᑦ, ᑲᓇᑕᐅᑉ 

ᐊᕕᑦᑐᖅᓯᒪᓂᖏᓐᓂᑦ, ᐊᕕᑦᑐᖅᓯᒪᓂᕋᓛᖏᓐᓂᓪᓗ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇᐅᔪᓄᑦ ᐊᑯᓐᓂᖓᓂ ᔮᓐᓄᐊᓕ 11, 2021 ᐊᒻᒪᓗ ᓯᑎᐱᕆ 30, 2022. 

 

ᑖᒃᓱᒪ ᑐᑭᓯᐅᒪᔾᔪᑎᓕᕆᓂᕐᒧᑦ ᐊᒻᒪᓗ ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇᐅᑉ ᑭᐅᔾᔪᑎᖏᑦ ᐃᓚᖃᓚᐅᕐᒥᔪᑦ 

ᐊᔾᔨᖏᓐᓂᑦ ᑐᑭᓯᐅᒪᖃᑎᒌᓐᓂᕐᒧᑦ ᐊᖏᖃᑎᒌᒍᑎᖏᑕ ᑖᒃᑯᐊ ᐊᓪᓚᕝᕕᖓᑕ ᑲᓐᖑᓇᖅᑐᓕᕆᓂᕐᒧᑦ 

ᑲᒥᓴᓇᐅᑉ ᑲᓇᑕᒥ ᐊᒻᒪᓗ ᐊᓪᓚᕝᕕᖓᑕ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ 

ᓄᓇᕗᒻᒥ ᐊᑎᓕᐅᖅᑕᐅᓚᐅᖅᓯᒪᔪᑦ ᐊᒃᑑᕝᕙ 14, 2021−ᒥ. 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #3: 

 

ᑖᒃᑯᐊ ᑲᑎᒪᔨᕋᓛᑦ ᐊᑐᓕᖁᔨᕗᑦ ᐊᓪᓚᕝᕕᖓᑕ ᑖᒃᓱᒪ ᑐᑭᓯᐅᒪᔾᔪᑎᓕᕆᓂᕐᒧᑦ ᐊᒻᒪᓗ 

ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇᐅᑉ ᑭᐅᔾᔪᑎᖓ ᐆᒧᖓ ᐅᓂᒃᑳᓕᐊᒥᓂᕐᒧᑦ ᐃᓚᖃᖁᓪᓗᒍ ᐊᔾᔨᖏᓐᓂᑦ 

ᑐᑭᓯᐅᒪᔾᔪᑎᓂᑦ−ᑲᑐᔾᔨᓂᕐᒧᑦ ᐊᖏᖃᑎᒌᒍᑎᐅᓯᒪᔪᓂᑦ ᐊᑎᓕᐅᖅᑕᐅᓯᒪᔪᓂᑦ ᒐᕙᒪᑐᖃᒃᑯᓐᓂᑦ, ᑲᓇᑕᐅᑉ 

ᐊᕕᑦᑐᖅᓯᒪᓂᖏᓐᓂᑦ, ᐊᕕᑦᑐᖅᓯᒪᓂᕋᓛᖏᓐᓂᓪᓗ ᐊᒻᒪᓗ ᑐᑭᓯᐅᒪᔾᔪᑎᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᔪᓄᑦ ᐊᑯᓐᓂᖓᓂ ᐊᒃᑑᕝᕙ 1, 2022 ᐊᒻᒪᓗ ᒫᑦᓯ 31, 2024. 

ᐱᔾᔪᑎ:  ᑕᑯᔪᓐᓇᐅᑎᓄᑦ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᒥᑦ  

             ᑲᓐᖑᓇᖅᑐᓄᑦ ᐱᓪᓗᒋᑦ ᐃᓄᐃᑦ ᑎᒥᖁᑎᖏᑦ 
 

ᑖᒃᓱᒪ ᑐᑭᓯᐅᒪᔾᔪᑎᓕᕆᓂᕐᒧᑦ ᐊᒻᒪᓗ ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇᐅᑉ 2022-2023−ᒥ 

ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ ᓇᓗᓇᐃᖅᓯᓯᒪᒻᒪᑕ ᑖᓐᓇ ᐊᓪᓚᕝᕕᖓ “ᐱᑎᑦᑎᓂᕐᒪᑦ 

ᐅᖃᓯᒃᓴᒥᓂᑦ ᐱᔾᔪᑎᖃᖅᑐᓂᑦ ᐊᑐᐊᒐᓕᐊᒍᔪᒪᔪᓄᑦ ᐊᒻᒪᓗ/ᐅᕝᕙᓘᓐᓃᑦ ᐅᖃᐅᔾᔨᒋᐊᕈᑎᖃᖅᑐᓂ 

ᓇᓗᓇᐃᖅᑕᐅᓯᒪᔪᓄᑦ ᖃᓄᐃᓐᓂᒥᓂᐅᔪᓄᑦ ᐊᒥᓱᑲᓪᓚᓐᓄᑦ ᑎᒥᐅᔪᓄᑦ ᐃᓄᑐᐃᓐᓇᐅᔪᓄᓪᓗ, 

ᐱᖃᓯᐅᔾᔭᐅᓪᓗᓂ ᐃᓄᐃᑦ ᑎᒥᖁᑎᖓ.” 
 

ᑕᐃᑲᓂ ᑖᒃᑯᐊ ᑲᑎᒪᔨᕋᓛᑦ ᑕᓚᕖᓴᒃᑯᑦ ᓈᓚᓐᓂᐊᕝᖃᖅᑎᑦᑎᓂᖓᓂ, ᑕᐃᓐᓇ ᑐᑭᓯᐅᒪᔾᔪᑎᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᒪᐃᓕᐅᔪᒻᒪᑦ: 
 

“ᐊᓪᓚᕝᕕᒐ ᖃᐅᔨᒋᐊᖅᕕᒃᓴᐅᖃᑦᑕᖅᑐᖅ ᓄᓇᕗᑦ ᐃᓄᖏᓐᓄᑦ ᐱᓪᓗᒋᑦ ᑕᑯᔪᓐᓇᐅᑎᑦ ᐊᒻᒪᓗ 

ᑲᓐᖑᓇᖅᑐᓕᕆᓂᕐᒧᑦ ᒪᓕᒐᖏᓐᓂᑦ. ᑕᐃᓐᓇᓕ ᐱᓕᕆᓂᐅᔪᖅ ᒪᓕᒐᓕᐅᖅᑎᐅᑉ ᐊᐱᖅᑯᑎᖓ, 

ᑕᒪᓐᓇᐃᓛᒃ ᑐᑭᓯᕋᕐᓂᖅ ᐅᖃᐅᓯᒃᓴᖏᓐᓂᑦ ᐅᕝᕙᓘᓐᓃᑦ ᐅᖃᐅᔾᔨᒋᐊᕈᑎᖏᓐᓂᑦ, ᑕᒪᓐᓇ 

ᐃᖅᑲᓇᐃᔮᒪ ᐃᓚᖓ ᐃᓱᓕᒃᕕᖃᓐᖏᒻᒪᑦ ᑖᒃᑯᓄᖓᑐᐊᖅ ᓄᓇᕗᑦ ᒐᕙᒪᖓᓄᑦ. ᑕᐃᓐᓇᓕ  

ᐆᑦᑑᑎᒋᔭᖓ ᒪᓕᒐᓕᐅᖅᑎᐅᑉ, ᐱᑕᖃᕐᒪᑦ ᐃᓄᐃᑦ ᑎᒥᖁᑎᒋᔭᖓᓂᑦ ᐱᕙᓪᓕᐊᑎᑦᑎᔪᒥᓂᕐᒥᑦ 

ᑎᑎᕋᖅᓯᒪᔪᓂᑦ ᑐᓂᕐᕈᑎᒃᓴᖏᓐᓂᑦ ᑎᒥᐅᔪᒧᑦ ᓄᓇᕗᑦ ᒐᕙᒪᖓᑕ ᐊᑖᓃᑦᑐᒧᑦ. ᑕᐃᓯᔪᒪᓐᓂᕐᒪᑕ 

ᑎᑎᖅᑲᖓᓂ ᑐᓂᓛᖅᑕᖓᓂ ᑕᑯᔪᓐᓇᐅᑎᓂᑦ ᑲᓐᖑᓇᖅᑐᓕᕆᓂᕐᒥᑦ ᒪᓕᒐᐅᔪᓂᑦ ᐊᒻᒪᓗ 

ᐅᕙᓐᓄᑦ ᖃᐅᔨᒋᐊᑐᐃᓐᓇᖅᑐᑎᒃ ᑐᑭᓯᑦᑎᐊᖅᓯᒪᒐᓗᐊᕐᒪᖔᑦᒥᓂᑦ ᒪᓕᒐᖅ ᖃᓄᖅ 

ᐊᐅᓚᓲᖑᒻᒪᖔᖅ ᑕᐃᓐᓇ ᒐᕙᒪᒃᑯᓐᓄᑦ ᑎᑎᕋᖅᓯᒪᔪᖅ ᑐᓂᓛᖅᑕᖓ ᓴᓐᖏᓂᖅᓴᐅᖁᓪᓗᒍ. 

ᑕᐃᒪᐃᑦᑑᒐᓗᐊᖅᐸᑦ ᐃᓄᐃᑦ ᑲᑐᔾᔨᖃᑎᒌᒋᓗᓂᐅᒃ, ᐅᕝᕙᓘᓐᓃᑦ ᐃᓄᑐᐃᓐᓇᖅ, ᐅᕝᕙᓘᓐᓃᑦ 

ᒪᓕᒐᓕᐅᖅᑎᐅᔪᖅ ᒪᓕᒐᓕᐅᖅᕕᒻᒥ, ᑕᐃᒪᐃᑦᑐᓂᑦ ᐊᖃᐅᔾᔨᒋᐊᕈᑎᑐᐃᓐᓇᕐᓂᑦ 

ᐱᑎᑦᑎᔪᓐᓇᖅᑐᖓ ᑭᓇᑐᐃᓐᓇᕐᒥᑦ.” 
 

ᑖᒃᑯᐊ ᑲᑎᒪᔨᕋᓛᑦ ᖁᔭᒋᔭᖃᖅᑐᑦ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᒥᑦ ᑕᐃᒫᒃ 

ᐱᓕᕆᖅᑳᕋᓱᐊᓲᖑᓂᖓᓄᑦ. 
 

ᑖᒃᑯᐊ ᑲᑎᒪᔨᕋᓛᑦ ᐃᓕᑕᖅᓯᓯᒪᔪᑦ ᑕᒪᒃᑯᐊ ᐃᓄᐃᑦ ᑲᑐᔾᔨᖃᑎᒋᖏᑦ ᐃᓱᒪᒋᔭᐅᓐᖏᒻᒪᑕ ᒐᕙᒪᒃᑯᓐᓄᑦ 

ᑎᒥᖁᑎᒋᔭᐅᒋᐊᖏᑕ ᑐᑭᒋᑎᑕᐅᔪᓂ ᓄᓇᕗᑦ ᑕᑯᔪᓐᓇᐅᑎᖏᓐᓂᑦ ᑐᑭᓯᐅᒪᔾᔪᑎᓂᑦ ᐊᒻᒪᓗ 

ᓴᐳᒻᒥᑎᔾᔪᑎᐅᔪᓂᑦ ᑲᓐᖑᓇᖅᑐᓄᑦ ᐱᖁᔭᕐᔪᐊᖓᓂᑦ. ᑭᓯᐊᓂᓕ ᑕᐃᒪᐃᒃᑲᓗᐊᖅᑎᓪᓗᒍ, ᑖᒃᑯᐊ 

ᑲᑎᒪᔨᕋᓛᑦ ᖃᐅᔨᒪᒻᒥᒻᒪᑕᑦᑕᐅᖅ ᑕᒪᒃᑯᐊ ᐃᓄᐃᑦ ᑲᑐᔾᖃᑎᒌᖏᑦ ᐸᐸᑦᑎᔪᒃᓴᐅᒥᒻᒪᑕ ᐊᖏᔪᑲᓪᓛᓗᓐᓂᑦ 

ᓄᓇᕗᒻᒥᐃᓄᓐᓂᑦ ᐱᔾᔪᑎᖃᖅᑐᓂᑦ ᑐᑭᓯᒃᑲᓐᓂᕈᑎᒃᓴᕐᓂᑦ. ᐆᑦᑑᑎᒋᓗᒋᑦ, 2011-ᒥ ᐅᓂᒃᑳᓕᐊᒥᓂᖏᑦ 

ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᖓᑕ ᒪᓕᒐᓕᐅᖅᕕᒻᒧᑦ ᓄᓇᕗᒻᒥ ᐱᔾᔪᑎᖃᖅᑐᑦ ᓱᕈᓯᕐᓄᑦ, ᒪᒃᑯᑦᑐᓄᑦ, 

ᐊᒻᒪᓗ ᐃᓚᒌᓄᑦ ᐱᓕᕆᔾᔪᑎᐅᔪᓂᑦ ᐱᔨᑦᑎᕋᐅᑎᐅᔪᓂᓪᓗ ᓄᓇᕗᒻᒥ ᐃᒪᐃᓕᓯᒪᔪᒻᒪᑕ: 
 

“ᑎᒍᐊᖅᑐᓕᕆᓂᕐᒧᑦ ᐱᖁᔭᕐᔪᐊᖓ ᐱᔭᕆᐊᖃᖅᑎᑎᒻᒪᑦ ᐱᓕᕆᕕᐅᔪᒥᑦ ᖃᐅᔨᒋᐊᕆᐊᖃᖅᑐᑎᒃ 

ᑲᒪᔨᐅᔪᓄᑦ ᓇᓕᐊᓐᓄᑐᐃᓐᓇᖅ ᓄᓇᖃᖅᑳᖅᑐᒥᓃᑦ ᑎᒥᖁᑎᖓᓂᑦ ᓄᑕᕋᐅᑉ 

ᐃᓅᖃᑎᒋᔭᖏᓐᓄᑦ (ᑕᐃᒃᑯᓄᖓᐃᓛᒃ, ᓄᓇᖃᖅᑳᖅᑐᒥᓃᑦ ᑲᑐᔾᔨᖃᑎᒌᖓᓄᑦ ᓄᑕᕋᐅᑉ 

ᐃᓚᒋᔭᐅᕕᒋᔭᖓᓄᑦ ᐅᕝᕙᓘᓐᓃᑦ ᐊᑖᑕᖓ ᐊᓈᓇᖓᑕᓘᓐᓃᑦ ᐃᓚᒋᔭᐅᕕᒋᔭᖓᓄᑦ, 

ᐅᕝᕙᓘᓐᓃᑦ ᐃᓚᒋᔭᐅᕕᒋᔪᓐᓇᖅᑕᖓ) ᐃᒻᒥᒃᑯᑦ ᑎᒍᐊᖅᑕᐅᔪᖃᕋᓱᐊᓕᕋᐃᑉᐸᑦ. ᑖᓐᓇ 

ᐱᓕᕆᕕᐅᔪᖅ ᑐᑭᖃᖅᑎᑦᑎᖃᑦᑕᖅᓯᒪᔪᖅ ᖃᐅᔨᒋᐊᕐᓂᐅᔪᓂᑦ ᑎᑎᖅᑲᖅᑎᒍᑦ 

ᑎᑎᕋᖃᑦᑕᐅᑎᓂᐅᓪᓗᑎᒃ. ᑕᐃᒫᓪᓗ, ᑖᓐᓇ ᐱᓕᕆᕕᐅᔪᖅ ᑎᑎᕋᖃᑦᑕᓲᖑᕗᖅ ᐃᓚᖓᓄᑦ 

ᐱᖓᓲᔪᑦ ᐃᓄᐃᑦ ᑲᑐᔾᔨᖃᑎᒋᖏᓐᓂᑦ (ᑕᐃᒃᑯᐊ ᑭᒡᒐᖅᑐᐃᒻᒪᑕ ᐱᔾᔪᔾᔨᔨᐅᓪᓗᑎᒃ ᐃᓄᓐᓂᒃ 

ᐊᒻᒪᓗ ᐊᑦᑐᐊᓂᖃᖅᑐᑎᒃ ᓄᓇᕗᑦ ᑐᓐᖓᕕᑦ ᑎᒥᖓᓄᑦ, ᑖᓐᓇ ᑎᒥᐅᔪᖅ ᑭᒡᒐᖅᑐᐃᔨᐅᒻᒪᑦ 

ᐱᔪᓐᓇᐅᑎᖏᓐᓂᑦ ᐱᔪᒪᔭᖏᓐᓂᓪᓗ ᐊᖅᑯᑎᖃᖅᑐᑎᒃ ᓄᓇᕗᑦ ᐊᖏᖃᑎᒌᒍᑎᖓᓂᑦ 

ᐊᑎᖃᖃᑕᐅᔪᓄᑦ) ᖃᐅᔨᒃᑲᐃᓪᓗᑎᒃ ᑎᒍᐊᖅᑐᖃᕐᓂᐊᓂᕐᒧᑦ ᐸᕐᓇᑦᑐᖃᕐᒪᑦ ᐃᓄᒻᒧᑦ ᓄᑕᕋᕐᒧᑦ 

ᐃᒻᒥᒃᑯᑦ ᑎᒍᐊᖅᑖᖑᓂᐊᕐᓗᓂ, ᐃᓅᖃᑎᒋᓐᖏᑕᖏᓐᓄᑦ ᑎᒍᐊᖅᑖᖑᔾᔮᓲᑦ. ᑕᒪᓐᓇ 

ᐱᕕᖃᖅᑎᑦᑎᓲᖅ ᐊᕕᑦᑐᖅᓯᒪᔪᓂ ᐃᓄᐃᑦ ᑲᑐᔾᔨᖃᑎᒌᖏᓐᓂᑦ ᑭᐅᔾᔪᑎᖃᕈᓐᓇᕐᓗᑎᒃ 

ᐊᓯᐊᒍᖔᖅ ᐸᕐᓇᐅᓯᐅᖅᑕᐅᓗᓂ ᐱᓯᒪᔭᐅᓛᕐᓂᖓ ᓄᑕᕋᐅᑉ, ᑕᐃᒪᐃᒍᒪᓐᓂᖅᑲᑕ.” 

ᐊᓯᖏᑦ ᐆᑑᑏᑦ ᐃᓚᖃᖅᐳᑦ ᐃᓄᓐᓂᑦ ᐱᔾᔪᑎᓕᓐᓂᑦ ᑐᑭᓯᐅᒪᔾᔪᑎᓂᑦ ᑎᒍᒥᐊᖅᑕᐅᔪᓂᑦ 

ᐊᐅᓚᑦᑎᔨᐅᔪᓄᑦ ᐃᓐᓇᕐᓄᑦ ᐃᑲᔫᖅᓰᒍᑎᐅᔪᓂᑦ/ᓄᓇᕗᒻᒥ ᐃᓐᓇᐃᑦ ᐃᓐᓇᖅᓯᐅᑎᒃᓴᖏᑕ 

ᐱᓕᕆᐊᕆᔭᐅᓂᖏᑦ ᐊᒻᒪᓗ ᐃᓄᓐᓂᑦ ᐱᔾᔪᑎᖃᖅᑐᑦ ᑐᑭᓯᒃᑲᓐᓂᕈᑎᒃᓴᑦ ᑎᒍᒥᐊᖅᑕᐅᔪᑦ 

ᐊᐅᓚᑕᐅᓂᖏᓐᓂ ᖁᓚᕐᓇᖅᑐᖃᖅᑎᓪᓗᒍ/ᐃᓅᔪᓐᓃᖅᓯᒪᔪᖃᖅᑎᓪᓗᒍ ᐊᐅᓐᓚᓂᕐᒧᑦ ᐃᑲᔫᑎᑦ.  

 

ᑕᐃᑲᓂ ᔫᓂ 23, 2021−ᒥ, ᑕᓚᕖᓴᒃᑯᑦ ᓴᖅᑭᔮᖅᑎᓪᓗᒍ ᑲᑎᒪᔨᕋᓛᑦ ᓵᖓᓂ, ᐊᖏᔪᖅᑳᖓᑦ ᓄᓇᕗᑦ 

ᑐᓐᖓᕕᑦ ᑎᒥᖓᑕ ᐃᒪᐃᓕᐅᔪᒻᒪᑦ: 

 

“ᐃᓄᐃᑦ ᑲᑐᔾᔨᖃᑎᒌᖏᑦ ᐃᓕᑕᕆᔭᐅᓯᒪᓕᖅᑐᑦ ᒐᕙᒪᐅᔪᓄᑦ, ᐊᒥᓱᓂᑦ ᐱᔾᔪᑎᖃᖅᑐᑎᒃ, 

ᒐᕙᒪᒃᑯᓐᓄᑦ ᑎᒥᖁᑎᒋᔭᐅᒻᒪᑕ ᒐᕙᒪᒃᑯᑦ ᐱᓕᕆᐊᕆᒋᐊᓕᖏᓐᓂᑦ ᐱᓕᕆᓪᓗᑎᒃ, ᐊᒻᒪᓗ 

ᑎᒍᒥᐊᖅᑎᐅᓪᓗᑎᒃ ᐃᓄᐃ−ᓄᓇᖁᑎᖏᓐᓂᑦ ᐱᔾᔪᔾᔨᓪᓗᑎᒃ ᐃᓄᓐᓂᑦ, ᑕᐃᒫᓪᓗ 

ᐃᓱᒪᒋᕙᐅᒋᐊᓖᑦ ᒐᕙᒪᑎᑐᑦ ᓇᒻᒥᓂᖃᐅᑎᑎᑑᓐᖏᑦᑐᖅ, ᑮᓇᐅᔭᓕᐅᕋᓱᐊᖅᑎᑎᑑᓐᖏᑦᑐᖅ 

ᐅᔭᕋᓐᓂᐊᕕᑦᑎᑑᓐᖏᑦᑐᖅ ᐅᕝᕙᓘᓐᓃᑦ ᓇᒻᒥᓂᖁᑎᓕᑐᐃᓐᓇᖅᑎᑐᑦ ᓄᓇᒥᑦ.” 

 

ᖃᓄᑎᒋ ᑖᒃᑯᐊ ᓄᓇᕗᑦ ᑐᓐᖓᕕᒃ ᑎᒥᖓ ᐊᒻᒪᓗ/ᐅᕝᕙᓘᓐᓃᑦ ᐱᖓᓱᐃᑦ ᐊᕕᑦᑐᖅᓯᒪᔪᑦ ᐃᓄᐃᑦ 

ᑲᑐᔾᔨᖃᑎᒌᖏᑦ (ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖓ, ᑭᕙᓪᓕᕐᒥ ᐃᓄᐃᑦ ᑲᑐᔾᔨᖃᑎᒌᖓ, ᐊᒻᒪᓗ 

ᕿᑎᕐᒥᐅᓂ ᐃᓄᐃᑦ ᑲᑐᔾᔨᖃᑎᒌᖓ) ᐃᓱᒪᒃᓴᖅᓯᐅᕈᑎᖃᕐᒪᑕ ᐋᖅᑭᒃᓯᓂᕐᒥᑦ ᑕᑯᔪᓐᓇᐅᑎᓂᑦ 

ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑦᑎᔾᔪᑎᐅᔪᓂᑦ ᑲᓐᖑᓇᖅᑐᓄᑦ ᐊᑐᖅᑕᐅᔪᓐᓇᕋᔭᖅᑐᓂᑦ ᓄᓇᕗᒻᒥ 

ᐃᓄᓐᓄᑦ ᐱᓪᓗᒋᑦ ᑕᐃᒃᑯᐊ ᐸᐸᑕᐅᔪᑦ ᑐᑭᓯᐅᒪᔾᔪᑏᑦ ᑕᐃᒃᑯᓄᖓ ᑲᑐᔾᔨᖃᑎᒌᖑᔪᓄᑦ ᓱᓕ 

ᑐᑭᓯᓇᖅᓯᓯᒪᓐᖏᑦᑐᖅ. 

 

ᑖᒃᑯᐊ ᑲᑎᒪᔨᕋᓛᑦ ᓴᓐᖏᓈᖅᑐᒃᑯᑦ ᐃᑲᔪᖅᓰᒐᔭᖅᑐᑦ ᐱᓕᕆᓂᐅᔪᓂᑦ ᑖᒃᓱᒧᖓ ᑐᑭᓯᐅᒪᔾᔪᑎᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᔪᒧᑦ ᐅᖃᐅᔾᔨᒋᐊᕋᓱᐊᖃᑦᑕᖅᑐᓂ ᐃᑲᔪᖅᓰᒐᓱᐊᖃᑦᑕᖅᑐᓂᓗ 

ᑕᒪᒃᑯᓂᖓ ᑲᑐᔾᔨᖃᑎᒌᖑᔪᓂᑦ ᑕᐃᒪᐃᑦᑐᒥᑦ ᐱᒋᐊᖅᑎᑦᑎᔪᒪᑉᐸᑕ. 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #4: 

 

ᑖᒃᑯᐊ ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᓐᓇ ᐊᓪᓚᕝᕕᖓ ᑐᑭᓯᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇᐅᑉ ᖃᐅᔨᒋᐊᖅᑳᖁᔭᐅᓪᓗᓂ ᓄᓇᕗᑦ ᑐᓐᖓᕕᑦ ᑎᒥᖓᓄᑦ ᐊᒻᒪᓗ ᐱᖓᓱᓄᑦ ᐃᓄᐃᑦ 

ᑲᑐᔾᔨᖃᑎᒌᖏᓐᓄᑦ ᐅᖃᐅᔾᔨᒋᐊᕈᓐᓇᕐᓂᕋᕐᓗᓂ ᐃᑲᔪᖅᓰᔪᓐᓇᕐᓂᕋᕐᓗᓂᓗ ᑲᑐᔾᔨᖃᑎᒌᖏᓐᓂᑦ 

ᓴᖅᑭᖅᓯᔪᒪᑉᐸᑕ ᑕᑯᔪᓐᓇᐅᑎᓂᑦ ᑐᑭᓯᐅᒪᔾᔪᑎᓂᑦ ᐊᒻᒪᓗ ᓴᐳᒻᒥᑎᔾᔪᑎᐅᔪᒥᑦ ᑲᓐᖑᓇᖅᑐᓄᑦ 

ᐊᑐᖅᑕᐅᔪᓐᓇᕋᔭᖅᑐᓂᑦ ᓄᓇᕗᒻᒥ ᐃᓄᓐᓄᑦ ᐱᓪᓗᒋᑦ ᑐᑭᓯᒃᑲᓐᓂᕈᑎᒃᓴᑦ ᐸᐸᑕᐅᔪᑦ ᑖᒃᑯᓄᖓ 

ᑲᑐᔾᔨᖃᑎᒌᖑᔪᓄᑦ. 

 

 

 

 


